
        
            
                
            
        

    
	АХ ДҮҮ ГРИММИЙН ҮЛГЭРҮҮД

	 

	“БНМАУ Ардын боловсролын яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Хүүхдүүд ээ! Эрт урьд цагт нэг хөгшин ямаа байсан юм санжээ. Долоон ишигтэй юм гэнэ гэж эхлээд тэр хөгшин ямааны хайртай долоон ишгийг ховдог хөх чоно залилж мэхлээд залгичихсан тухай үлгэрийг та нар мэдэх үү? Тэгээд ээж нь чонотой эрэлхгээр тулалдан гэдсийг нь хурц эврээрээ хүү татан ишигнүүдээ гаргаж авсан азтай явдлаар үлгэр дуусдаг шүү дээ. Энэ бол чоно, долоон ишигний тухай та бүхний сайн мэддэг үлгэр билээ.

	Бас «Улаан малгайт» гэдэг үлгэр бий. Энэ үлгэр болон орон орны хүүхэд багачуудын сонирхон уншдаг олон сайхан үлгэр нь германы нэрт зохиолч эрдэмтэн ах дүү хоёр - Якоб Гримм, Вильгельм Гримм нарын бүтээл юм. XVII—XVIII зууны үед амьдарч байсан эдгээр зохиолчид германы ардын үлгэрийг уйгагүй цуглуулж эмхэтгэн өөрчилж 1812 онд ном болгон хэвлүүлсэн нь дэлхий дахины утга зохиолын сонгодог бүтээлийн сан хөмрөгт орох болжээ.

	Тэр түүвэрт хоёр зуун үлгэр бий. Түүнээс зөвхөн хорь гаруйг нь сонгон орчуулж «Ах дүү Гриммийн үлгэрүүд» нэртэйгээр хүүхэд та нартаа толилуулж байна.

	Эдгээр үлгэрт адал явдал, аймшигтай тохиолдол, үлгэрийн шидэт гайхамшиг, дайчин баатар эр, чөтгөр шулам, эрхийн чинээ хүү, эрдүү баян хааны аль аль нь тохиолдоно. Тэгэхдээ үлгэр бүхэн үнэн нь худлыг ялж, ухаантай нь мунхгийг дийлж байдаг, сайхан нөхөрлөл, сайн санаа, нинжин сэтгэл хамгаас нандин эрдэнэ гэдгийг та нарт өгүүлнэ.

	Энэ бүхнийг эргэцүүлэн бодож, мууг жигшиж, сайныг даган үлгэрээ сонирхон уншицгаагаарай.

	 

	Орчуулагч Ц. Балдорж

	 


ХААН МЭЛХИЙ БУЮУ ТӨМӨР ГЕНРИХ

	 

	Эрт урьд цагт, хараал хийдэг үед нэгэн хаан аж төрж байжээ. Түүний охид бүгд гуа үзэсгэлэнтэй юм гэнэ. Хамгийн бага охин нь нар наашилж, сар саатмаар тийм үзэсгэлэнтэй юм санжээ.

	Хааны ордны хажууд харанхуй их ой, тэр ойд хөгшин далдуу модны дор худаг байдаг гэнэ. Халуун нартай өдөр хааны бага охин худгийн дэргэд суугаад уйтгар гунигаа гаргах гэж алтан бөмбөгөө дээш нь шидэж тоглодог юм санжээ. Энэ нь түүний хамгаас дуртай тоглоом байлаа.

	Гэтэл нэг удаа охин бөмбөгөө барьж чадалгүй алдчихжээ. Бөмбөг ч худаг руу өнхөрч гарчээ. Хааны охин алтан бөмбөгнийхөө хойноос хараа салгалгүй ширтсээр байсан ч тэр нь худагт өнхрөөд орчхож гэнэ. Худаг ёроолгүй далай шиг гүнзгий юм санжээ. Хааны охин асгаруулан мэлтэлзүүлэн уйлж гарчээ.

	Хайртай бөмбөгнийхөө хойноос харамсан хайлан байтал гэнэт:

	— Хааны охин минь юу болов? Хатуу чулууг ч хагартал харамсаж уйлах чинь юу вэ гэж нэгэн хүн хэлэх сонсогдлоо.

	Хаанаас, хэний дуу гарсныг мэдэхийг завдан харвал мэлхий хачин муухай зантгар толгойгоо уснаас цухуйлган байж гэнэ.

	— Өө чи муу хөгшин орилоо юу. Би худагт алтан бөмбөгөө унагаачхаад л уйлж сууна гэж хааны охин хэлж гэнэ.

	— Уйлаад яах вэ, тайвшир. Би чамд тусална. Тэгэхдээ чиний тоглоомыг олбол чи надад юу өгөх вэ гэж мэлхий асуужээ.

	Хааны охин:

	— Хүссэн бүхнийг чинь өгнө хонгорхон мэлхий минь. Дээл, сувд, үнэт чулуу тэгээд өөрийнхөө өмсдөг алтан титмээ хүртэл дээр нь нэмж өгнө гэжээ.

	— Дээл, сувд, үнэт чулуу, алтан титмийн чинь аль нь ч надад хэрэггүй ээ. Харин чи надад хайртай болж, үерхэж найзлан, хамт тоглож, хоёулаа нэг ширээнд сууж, чиний алтан тавгаас хооллон, жижиг жүнзнээс чинь ууж, чамтай хамт нэг оронд унтдаг болно гэж чи надад ам өгвөл одоохон харайж ороод алтан бөмбөгийг чинь гаргаад ирнэ гэж мэлхий өгүүлжээ.

	— Тэгнэ тэгэлгүй яах вэ. Хүссэн бүхнийг чинь биелүүлнэ. Харин чи бөмбөгийг минь хурдхан аваад өгөөч гэж хааны охин гуйжээ. Охин дотроо «Мангар муу мэлхий юу гэж донгосоод байгаа юм. Усан дотор мэлхийнүүдтэйгээ л вааглаж суухаас хүнд нөхөр болдог ч гонжийн жоо байна даа» гэж бодож гэнэ.

	Мэлхий гүн худгийн ёроолд хүрч алтан бөмбөгийг амандаа зууж ирээд газар дээр хаяж гэнэ.

	Хөөрхөн тоглоомоо харсан хааны охин баярлаж хамаг юмыг мартан бөмбөгөө барьсаар талийж өгчээ.

	— Хүүе ээ хүлээгээч! Намайг аваач! Би чамайг гүйцэхгүй шүү дээ! гэж хөөрхий мэлхий хашхирсаар хоцорлоо гэнэ.

	Харамсалтай нь хэчнээн хашхирсан ч хааны охин сонсоно гэж үү. Гэртээ яарсан тэр сонсохыг ер хүссэнгүй. Хааны охинд мартагдсан хөөрхий муу мэлхий худаг руу буцаж орохоос өөр арга байсангүй.

	Хааны охин маргааш нь хаан эцэг, түшмэд ноёдтойгоо хамт сууцгаан алтан тавгаасаа хоол идэж байж гэнэ. Гэтэл гэнэт нэг юм гантиг шатаар шал-пал хийн өгссөөр ирээд хаалга тогшжээ. Тэгээд:

	— Хааны бага охин минь хаалгаа онгойлгож өгөөч гэж гэнэ. Хааны бага охин хэн ирснийг харахаар шалавхан гүйж хүрчээ. Хаалгаа онгойлгоод харсан чинь мэлхий сууж байна гэнэ. Бушуухан гэгч хаалгаа хаагаад буцаад ширээндээ суусан чинь хамаг бие нь чичрээд хачин жигтэй болчихжээ. Зүрх нь түгшихийг харсан хаан эцэг түүнээс:

	— Охин минь юунаас тэгтлээ айгаа вэ? Аварга том амьтан чамайг хулгайлахаар ирээ юу гэж асууж гэнэ.

	— Хаанаас даа эцэг минь. Аварга том амьтан биш арчаагүй муу мэлхий л байна гэж охин хариулжээ.

	— Тэгээд тэр чинь яах гээ вэ? гэж хаан эцэг нь асуужээ.

	— Хаан эцэг минь ээ. Би өчигдөр ойд худгийн хажууд суугаад тоглож байснаа алтан бөмбөгөө усанд унагаачихсан юм. Харамсан уйлж суутал мэлхий бөмбөгийг минь авч өгөөд найз нөхөд болохыг надаас хариуд нь шаардсан юм. Ам тангаргаа өгсөн ч уснаас гарч ирнэ гэж огтхон ч би санасангүй. Одоо тэр хүрээд ирж, орно гээд шаардаж байна гэж охин хариулж гэнэ.

	Яг тэр мөчид мэлхий дахин хаалга тогшоод:

	 

	Хаан охин минь сайн уу?

	Хаалгаа надад онгойлгооч

	Өчигдөр юу амласнаа

	Өнөөдөр үнэхээр мартаа юу

	Худгийн дэргэдэх явдлыг

	Хаан охин минь санаач 

	 

	гэж хашхирч гэнэ.

	Тэгэхэд хаан эцэг:

	— Ам тангаргаа биелүүл чи. Үтэр түргэн үүдээ тайл гэж гэнэ.

	Хааны охин хаалгаа тайлтал мэлхий түүнийг дагаж ороод, сандал хүртэл харайж хүрээд:

	— Намайгаа хамт суулгаач гэжээ. Хааны охин эргэлзэж байтал хаан эцэг: 

	— Ёсоор болго! гэж айлдаж гэнэ.

	Охин түүнийг сандал дээр суулгатал урьдаас нь мэлхий ингэж өчжээ.

	— Одоо над руу алтан тавгаа ойртуул. Хоёулаа хамт хооллоё. Энэ хүслийг нь охин буруу харж уйлан, зөв харж инээн арайхийн биелүүлжээ.

	Мэлхий зооглож суухад, хааны охины хоолой руу хоол нь орсонгүй. Тэгэхэд нь мэлхий;

	— Амаараа гартал цадлаа. Айхавтар их ядарлаа. Одоо намайг орондоо аваач, хоёулаа торгон хөнжилдөө ороод унтаж амаръя гэжээ.

	Хүйтэн мэлхийнээс айсан хөөрхий охин уйлж гарчээ. Гар хүрэхээсээ ч айж байхад гайтай муу мэлхий хөвөн зөөлөн хөнжилд нь хамт нойрсох санаатай гэнэ.

	Хаан эцэг хилэгнэн:

	— Тусыг усаар битгий хариул гэж өгүүлжээ. Аргагүй болсон охин мэлхийг хоёр хуруугаараа чимхээд аваад явжээ. Өрөөндөө оруулж буланд суулгаад өөрөө орондоо оржээ. Гэтэл тэр дэвхцэн:

	— Би ч бас ядарлаа, унтаж нойрсмоор байна. Хэрэв намайг авахгүй бол хаан эцэгт мэдүүлнэ гэжээ.

	Хааны охин уурлаж хамаг байдаг чадлаараа хана руу түүнийг шидэв.

	— Арчаагүй муу амьтан, одоо чи тайвшраа биз гэж омогдон түүнээс асууж гэнэ.

	Гэтэл мэлхий газарт унамагцаа нүдэндээ цогтой, нүүртээ гэрэлтэй хаан хүү болж хувирчээ. Хааны зарлигаар охины эр нөхөр болжээ. Тэгээд өөрт учирсан явдлыг охинд ярьж:

	— Заналт муу шулам намайг хорлож өөрөөс нь өөр хэн ч гаргаж чадахааргүй гүн худагт мэлхий болгон суулгасан юм гэжээ. Тэгээд маргааш нь хаан хүүгийн нутагт айлчлах болж хаан хүү, хатан охин хоёр унтаж амрахаар хэвтжээ.

	Өглөө нь ургахын улаан нарнаар найман цагаан морь хөллөсөн сүйх тэрэг ирж гэнэ. Морь бүхэн толгой дээрээ титэмтэй, алтан тоног хөмөлдрөгтэй байжээ. Хааны зарцыг нь итгэлт Гейнрих гэж нэрлэдэг юм санжээ. Эзэн нь мэлхий болоход итгэлт Гейнрих үнэхээр их гашууджээ. Өр зүрхээ уй гашуунаас бүү тэсрэг хэмээн гурамсан төмөр цагаригаар гинжилж боохыг тушаасан гэнэ.

	Энэ сүйх тэргээр хаан хөвүүн өөрийн нутагтаа очих ёстой байжээ. Итгэлт Гейнрих сүйх тэргэндээ сүйт залуусыг суулгаад хараал хүрээд ч дийлээгүй хаан эзэндээ баярлаж явж гэнэ.

	Замын талд орж явтал ард нь нэг юм тасрах шиг болж гэнэ. Хаан хүү эргэж хараад:

	— Сүйх тэрэг сүйдлээ! Гейнрих гэвэл

	— Огт тийм биш ноёнтон,

	 

	Худгийн усанд амьдран

	Хүйтэн мэлхийтэй нөхөрлөхөд чинь

	Цаглашгүй гашуугаар баздаг

	Цагариг зүрхнээс минь уналаа 

	 

	гэж Гейнрих хариу өчжээ.

	Замд дахиад л нэг юм тасрах шиг болоход хаан хүү сүйх тэрэг сүйрлээ л гэж бодож гэнэ. Гэтэл тэр нь эзэн минь зовлонгоос ангижирч, аз жаргалтай боллоо гэж баярласан итгэлт Гейнрихийн зүрхнээс унасан цагариг байсан юм санжээ.

	 


АХ ДҮҮ АРВАН ХОЁР

	 

	Эрт урьдын цагт хаан, хатан хоёр аж төрж байжээ. Эв найртай, элбэг жаргалтай амьдарсаар арван хоёр хүүхэдтэй болсон нь бүгдээрээ хүү байжээ.

	Хаан хатандаа нэг удаа:

	— Арван гурав дахь хүүхэд чинь охин болж төрвөл арван хоёр ахыг нь алахаас өөр яах вэ? Хураасан хөрөнгө, хошуу нутаг маань охинд минь хүртэг гэж гэнэ.

	Тэгээд хаан арван хоёр авс хийх зарлиг буулгасан юм санжээ. Модны үрдсээр зөөллөж, жижиг дэр тавьсан арван хоёр авсыг нууц өрөөнд хийгээд түлхүүрийг нь хатанд өгч, хэнд ч үл хэл гэж хатуу тушаал буулгасан гэнэ.

	Хөөрхий эх харамсан өдөржин уйтгарлажээ. бурхнаас заяасан Вениамин нэртэй бага хүү ээжээсээ огт салдаггүй юм санж. Тэр эхээсээ:

	— Хонгорхон ээж минь харамсаж юунд уйтгарлав гэж асуухад

	— Хонгорхон үр минь, хэлэхэд хэцүү байна гэж эх нь хариулжээ. Гэвч хүү амар заяа үзүүлсэнгүй. Тэгэхээр нь эх модны үрдсээр дүүргэсэн арван хоёр австай өрөөг онгойлгож үзүүлжээ. Тэгээд хүүдээ:

	— Хонгор үр Вениамин минь ээ! Эдгээр авсыг эцэг чинь чамд болон чиний арван нэгэн ахад чинь зориулж хийхийг тушаасан юм. Хэрэв надаас охин төрвөл та нарын амь сүйдэх нь гэжээ.

	Эх уйлан хайлан энэ тухай өгүүлэхэд хүү ээжийгээ тайтгаруулан:

	— Хонгор ээж минь битгий уйл. Арга учир олоод эндээс бид явна гэжээ. 

	— Арван нэгэн ахтайгаа аглаг ойд оч. Өндөр модны орой дээр өдөржин ээлжилж суугаад өргөө шилтгээнийхээ оройг үргэлж харуулд. Хэрэв надаас хүү төрвөл цагаан туг, охин төрвөл улаан туг хатгана. Цагааныг харвал эргээд ирцгээ. Улааныг харвал буруулж зугтацгаа, бурхан та нарт туслаг. Өвлийн цагт дайралдсан түүдэгтээ дулаацаж зуны цагт халуун нарнаас болж бүү үхэг гэж шөнө бүхэн босож бурхандаа би залбирна гэж эх нь хүүдээ хэлсэн юм санжээ. 

	Тэгээд л хүүхдүүд ой руу явцгаасан гэнэ.Өдөр бүхэн ээлжлэн өндөр модны орой дээр сууцгаан өргөө шилтгээнээ харуулдах болжээ. Арван нэгэн өдөр өнгөрч Вениамины ээлж болж гэнэ. Тэгээд тэр шилтгээний оройд туг байхыг харсан юм санжээ. Гэхдээ цагаан биш улаан цус шиг улаан туг тэдэнд үхэл зарлан намирч байжээ. Энэ тухай сонссон ах дүү нар хилэгнэн: Хаа нэгэн охиноос болж хамтаараа бид үхнэ гэж үү? Үүний төлөө өширхөцгөөе! Хэрэв охин тааралдвал улаан цус нь урсаг гэж өчицгөөжээ.

	Тэгээд тэд цаашаа түнэр харанхуй ой руу орж харах эзэнгүй байсан шидэт амбаар олцгоож гэнэ.

	— Энд бүгдээрээ суурьшицгаая. Хамгийн бага, хамгийн хүчгүй Вениамин гэрээ сахина. Харин бид ан ав хийж амь зуух болно гэж ах нар нь өгүүлжээ. Ах нар нь ан хийж, туулай, гөрөөс, тагтаа шувуу авлан Вениаминд авчирч өгнө. Тэр хоол унд зэхнэ. Амбаар байшиндаа арван жил амьдарсан боловч цаг хугацаа харвасан сум шиг өнгөрчээ.

	Хатны төрүүлсэн охин ч өсөж том болжээ.Тэр охин духан дээрээ алтан одтой, зөөлөн сэтгэлтэй, зүйрлэмгүй үзэсгэлэнтэй байсан гэнэ.

	Нэг удаа шилтгээнд юм угаах үед охин эрэгтэй хүний арван хоёр цамц байхыг олж хараад эхээсээ:

	— Аавд багадам арван хоёр цамц хэнийх вэ? гэж асууж гэнэ.

	Ээжийн сэтгэл шаналан ингэж хариулж гэнэ.

	— Хонгорхон үр минь. Арван хоёр ахын чинь цамц. Охин тэгэхэд нь:

	— Анх удаа сонсож байгаа арван хоёр ах нар минь хаана байна вэ гэж асуусан гэнэ.

	— Буурал энэ хорвоогийн чухам хаана нь явааг бурхан л ганцаараа мэднэ гэж эх охиндоо хариулаад модны үрдсээр дүүргэн, зөөлөн дэр тавьсан арван хоёр австай нууц өрөөг үзүүлж гэнэ.

	— Эдгээр авсыг ах нарт чинь зориулсан юм. Чамайг төрөх үед ой руу тэд зугтсан гээд болсон явдлыг өгүүлсэн юм санжээ.

	Охин эхдээ:

	— Хонгор ээж минь битгий уйл. Би ах нараа олно гэж хэлээд арван хоёр цамцыг нь аваад явж гэнэ.

	Тэгээд охин яг тэр түнэр харанхуй ойд хүрчээ. Өдөр өнжин явсаар үдшийн бүрий болоход шидэт амбаарт тулж очиж гэнэ. Тэнд нэгэн хүү байжээ.

	— Хэрэг зориг юунд вэ? гэж хүү охиноос асуухдаа гоё даашинз, гуа үзэсгэлэн, духан дээрх алтан одыг нь харан гайхаж гэнэ.

	— Би хааны охин. Арван хоёр ахыгаа хайж явна. Газар дороос ч, тэнгэр дээрээс ч хаана байсан газраас нь яагаад ч гэсэн олно гэж охин хариу өчжээ.

	Тэгээд охин ах нарынхаа арван хоёр цамцыг үзүүлж гэнэ. Дүүгээ таньсан Вениамин түүнд:

	— Би чиний бага ах Вениамин байна гэлээ. Ах дүү хоёр баярын нулимс унагацгаан, тэврэлдэн үнсэлцэж гэнэ. Тэгээд ах нь:

	— Хонгор дүү минь, таарсан охиноо алах ам өчгийг ах нар чинь өгцгөөсөн юм. Учир юунд вэ гэвэл хаа нэгэн охиноос болж бид хааны ордноос зугтсан юм гэжээ.

	— Ах нарынхаа амийг аварч чадвал үхэхэд би бэлэн байна гэж охин хариу өчжээ.

	— Чамайг үхээсэй гэж би огт хүсэхгүй байна. Энэ авдарт нуугд. Ах нарыгаа ирэхээр аргалж чаргалахыг оролдъё гэж ах нь дүүдээ хэлжээ.

	Охин ч хэлсэн ёсоор болгов. Ах нар нь шөнө ангаас ирэхэд хоол бэлэн байж гэнэ. Хоол идэх зуураа ах нар нь Вениаминаас: 

	— Сонин хачин юу байна гэж асууж гэнэ.

	— Та нар юу ч мэдэхгүй байна уу? хэмээн Вениамин өчжээ.

	— Үгүй гэж тэд хариулав.

	Тэгэхлээр нь:

	— Ойд очсон та нараас энд суусан би илүү ихийг сонсох юм гэхэд

	— Тэгээд чи яриач гэжээ.

	— Тэр болно. Харин та нар хамгийн түрүүнд таарсан охины амийг хороохгүй гэж ам өг гэж гэнэ.

	— Тэгнэ. Бид өршөөнө. Түргэн хэлээч гэхэд 

	Вениамин:

	— Манай дүү ирсэн гэж гэнэ. Авдраас духан дээрээ алтан одтой, гоёмсог сайхан хувцастай хааны охин гарч иржээ. Тэр үнэхээр гуа үзэсгэлэнтэй байж гэнэ. Ах нар нь бүгдээрээ баярлан охин дүүгээ үнсэцгээн зүрхний угаас хайрлан өрөвджээ.

	Охин Вениаминтэй үлдэн ажилд нь тусалдаг болж гэнэ. Арван нэгэн ах нь ан хийж, туулай, гөрөөс, тагтаа шувуу авлана. Вениамин дүүтэйгээ хоол унд зэхнэ. Охин гишүү түүн гал түлж, үндэс ногоо цуглуулан, пийшин дээрээ тогоо тавьж оройн хоол хийнэ. Амбаараа шил толь шиг цэвэрлэж ах нарынхаа хувцсыг гял цал угаана. Ах нарын сэтгэл хангалуун, ам бүлээрээ эв найртай аж төрдөг байв.

	Нэг удаа Вениамин дүүтэйгээ үнэхээр амттай хоол хийжээ. Бүгдээрээ цугларан ууж идэцгээн, хөгжиж баярлан байж гэнэ. Шидэт амбаарын дэргэд өчүүхэн цэцэрлэг, тэр цэцэрлэгт арван хоёр сараана цэцэг ургадаг юм санжээ. Ах нараа баярлуулъя гэж охин гэнэт бодоод арван хоёр ахдаа нэг нэгээр нь бэлэглэх гэж цэцгүүдийг тасалчхаж гэнэ. Дөнгөж таслангуут арван хоёр ах нь арван хоёр хон хэрээ болоод нисээд явчихжээ.

	Аймаар их ойд охин орь ганцаараа үлдэж гэнэ. Эргээд нэг хартал эмгэн хажууд нь зогсож байжээ.

	— Охин минь чи хэрэг тарилаа. Арван хоёр сарааныг чи юунд таслав? Тэд чиний ах нар байсан юм. Тэгээд одоо үүрд хэрээ болсон гэж тэр эмгэн өгүүлжээ.

	Охин уйлан байж:

	— Арга чарга байна уу? гэж асуужээ.

	— Алга даа. Ганц л зам бий. Тэгэхдээ тэр хэцүү чи чадахгүй. Бүтэн долоон жил загас шиг дуугүй бай. Огт бүү инээ. Хугацаа дуусахад хормын төдий үлдсэн ч ганц л үг дуугарвал ах нар чинь үхнэ гэж эмгэн түүнд хэлжээ»

	«Ах нарынхаа амийг аварч чадна» гэж охин дотроо бодож гэнэ» Тэгээд тэр охин өндөр модны орой дээр суугаад өдөржин юм нэхдэг болсон гэнэ. Үг дуугардаггүй, огт инээдэггүй байжээ.

	Яг тэр үед бас энэ ойд нэгэн хаан ан хийж явсан юм санжээ. Анч том нохой нь охины сууж байсан өндөр модны ёроолд очиж хуцаж боорлож гарч гэнэ. Хаан хүрч очоод духан дээрээ алтан одтой гуа сайхан охиныг хараад «хатан минь болооч!» гэж гуйжээ Охин огт дуугарсангүй, зөвхөн толгой дохижээ. Хаан түүнийг буулгаж мориндоо дүүрээд гэртээ авчирч гэнэ. Нижгэр хурим хийгээд авгай нөхөр болцгоожээ. Харин хатан нь огт дуугарсангүй, ер инээсэнгүй.

	Тэгээд тэд хоёр жилийн турш амар сайхан амьдарчээ. Хааны эх муухай зантай хүн байж гэнэ. Нэг удаа тэр:

	— Ердийн муу гуйлгачинтай ханилж суужээ чи. Чамаас нууц далд чухам юм хийдгийг хаанаас яаж мэдэх вэ? Хэлгүй байсан сан бол инээж ядахдаа болох сон. Огт инээдэггүй хүнд ариун нандин сэтгэл байхгүй гэдэг нь мэдээж гэжээ.

	Хаан эхлээд итгэсэнгүй. Гэвч хорт муу санаатай эмгэн хүүгээ ятгасаар хатныг цаазлах зарлиг буулгуулжээ.

	Хатныг шатааж алах гэж том гэгчийн түүдэг галыг хашаа дотор асаасан гэнэ. Урьд өмнийн адил хатандаа хайртай хаан өндөр цамхаг дээр гараад нулимс унаган зогсжээ. Хатныг модонд барьж хүлээд гал асааж гэнэ. Галын дөл сөрвөлзөн хувцсанд нь халдах яг тэр үед долоон жил нь өнгөрч гэнэ. Тэнгэрт чимээ шуугиан гарч арван хоёр хэрээ газарт дөнгөж буунгуутаа арван хоёр ах нь болж хувирлаа гэнэ. Арван хоёр ах нь үхээрийн муу галыг үтэр түргэн унтраагаад хайртай дүүгээ чөлөөлөн, хайрлаж өрөвдөж гарчээ.

	Тэгээд хатан хаандаа хамаг учраа ярьж гэнэ. Учрыг мэдсэн хаан ухаан жолоогүй баярлажээ. Хаан, хатан хоёр өвгөн буурлууд болтлоо амар сайхан жаргажээ. Харин хорон санаат эмгэнийг халуун тос, хорт могойтой торхонд хийж таглаад үхлийн муухайгаар тонилгосон юм гэдэг ээ.

	 


ОЙН ГУРВАН БЯЦХАН ЭР

	 

	Эрт урьд нэгэн эрийн эхнэр нь нас баржээ. Гэтэл бас нэгэн эхнэрийн нөхөр нь нас барсан гэнэ. Үлдсэн эр, эм хоёр нэг нэг охинтой юм санжээ. Охид хоорондоо үерхэн нөхөр нь нас нөгчсөн эхнэрийнд үргэлж ирдэг байжээ. Нэг удаа эхнэр айлын охинд:

	— Ханилан суухыг хүсэж байна гэж эцэгтээ очиж хэл. Хэрэв энэ бүтвэл чи өдөр бүхэн сүүнд умбаж, дарс уух болно. Харин миний охин усанд умбаж түүнийгээ л ууг гэж хэлсэн гэнэ.

	Охин эргэж ирээд энэ бүхийг эцэгтээ ярьжээ.

	Эцэг нь: 

	— Алаагүй байхад үнэг сайхан, аваагүй байхад авгай сайхан гэдэг. Яадаг юм билээ дээ гэж гэнэ.

	Ихэд эргэлзсэн эцэг гутлаа тайлж охиндоо өгөөд:

	— Ул нь ханзарсан гутал шүү. Ус хийгээд дээвэр дээр тавь. Ус хэрэв гоожихгүй бол хоёр дахь удаагаа гэрлэе. Хэрэв гоожвол аав нь ахиад гэрлэхгүй гэжээ. 

	Охин ёсоор болгосонд онгорхой цоорхой нь аньж бөглөрөөд ус огт гоожсонгүй гэнэ. Энэ тухай охин эцэгтээ өгүүлжээ. Үнэн байдлыг нүдээр үзэж итгэсэн эр нөгөөх эхнэртэй сууж хурим найр хийж гэнэ.

	Маргааш өглөө нь хоёр охиныг бостол эцгийн охины өмнө угаалгад зориулсан сүү, уухад зориулсан дарс, эхийн охины өмнө угаалгад зориулсан ус, уухад зориулсан ус тавиастай байж гэнэ. Хоёр дахь өглөө бостол эцгийн охины өмнө ч, эхийн охины өмнө ч угаалгад зориулсан ус, уухад зориулсан ус тавиастай байж гэнэ. Гурав дахь өглөө боссон чинь эцгийн охины өмнө угаалгад зориулсан ус, уухад зориулсан ус, эхийн охины өмнө угаалгад зориулсан сүү, уухад зориулсан дарс тавиастай байж гэнэ шүү. Тэр өдрөөс хойш энэ ёсыг гажсангүй гэнэ. Хөөрхий охиныг үзэн ядсан хойд эх түүнийг аль болохоор зовоох гэж арга хайж эрэх болжээ. Төрсөн охин нь үнэхээр муухай, эцгийн охин үзэсгэлэнтэй хөөрхөн болохоор хойд эхийн уур нь шатаж, хор шар нь хөдөлдөг байж гэнэ. Нэгэн өвөл, үнэхээр хүйтэнд хамаг юмыг цас дарж хага ташиж байх үед хойд эх цаасан дээл оёод эцгийн охиныг дуудсан юм санжээ. Энэ дээлийг өмс. Сагс аваад ой руу яв. Саваараа дүүрэн гүзээлзгэнэ түүж ир гэж гэнэ.

	— Бурхан минь. Дүн өвлийн хүйтэнд гүзээлзгэнэ ургахгүй шүү дээ. Хамаг юм хөлдөөд хөр цасанд хучигдсан. Тэгээд бас цаасан дээлтэй хаашаа би очих билээ. Хүйтэн салхи нэвт үлээж хөнгөн дээлийг минь урчихна шүү дээ гэж охин учирлавал:

	— Юу гэнээ чи! Надад заах гэж бодоо юу. Хурдан яв. Сагс дүүрэн гүзээлзгэнэгүй бол нүдэнд бүү үзэгд гэж хойд эх нь загнажээ.

	Тэгээд хэрчим хар талх өгч:

	— Бүхэл өдөртөө чамд болно гэжээ. Өөрөө дотроо «Өвлийн энэ хүйтэнд өлсөж даараад үхнэ чи» гэж бодож гэнэ. Аргагүй болсон охин цаасан дээлээ өмсөөд сагсаа бариад гарчээ. Эргэн тойронд цастай, нүдний үзүүрт торох ногоон бут ч байсангүй.

	Явсаар ойд иртэл жижигхэн амбаар байж гэнэ. Тэндээс ойн гурван бяцхан эр охиныг харж байж гэнэ. Охин тэдэнтэй мэндлээд хаалгыг нь тогшжээ. «Ор» гэж тэднийг хашхирахад амбаарт орж пийшингийн хажуу дахь сандал дээр сууж гэнэ. Хэрчим талхаа идэж дулаацаж бүлээцмээр санагдаж гэнэ. Гэтэл тэд:

	— Бидэнд хэрчмийг өгөөч гэжээ.

	— Тэгье дээ гэж охин хариулаад тэг дундуур нь хуваагаад хагасыг нь өгчхөж гэнэ. Гэтэл тэд:

	— Хөхөө өвлийн хүйтэнд хөнгөн дээлтэй хайчих нь вэ гэж асуув.

	— Сагс дүүрэн гүзээлзгэнэгүй бол гэртээ харих эрхгүйгээр энэ газрыг зорилоо гэж охин тэдэнд хариулжээ.

	Хэрчим талхаа идсэнийх нь дараа түүнд шүүр бариулаад:

	— Амбаарын арын хаалганы цасыг арилга гэж явуулж гэнэ.

	Охиныг гарсан хойно бяцхан хүмүүс хоорондоо:

	— Хэрчим талхаа хуваалцсан хүнлэг зөөлөн сэтгэлтэй хөөрхий энэ охинд юу бэлэглэх вэ? гэж ярилцаж гэнэ. Нэг нь:

	— Хөөрхөн дээрээ хөөрхөн болох бэлэг би өгнө гэв. Хоёр дахь нь:

	— Ам ангайх болгонд аравтын дэвсгэр унадаг болог гэж гэнэ. Гурав дахь нь:

	— Энэ охин дээр хаан ирж хатнаа болгож сууг гэж гэнэ.

	Бяцхан хүмүүсийн хэлсэн ёсоор байшингийн цас цэвэрлэсэн охиныг юу олсон гэж та нар бодож байна?

	Боловсорч гүйцсэн гүзээлзгэнэ. Баярлаж хөөрсөн охин сагс дүүрэн жимс түүгээд бяцхан хүмүүст талархаж, сайны ерөөл дэвшүүлж гэр рүүгээ буцаж гэнэ.

	Гэртээ орж ирээд дөнгөж «Сайн байна уу?» гэтэл амнаас нь аравтын дэвсгэрт унаж гэнэ. Ойд болсон явдлыг нэгд нэгэнгүй ярьтал орон гэр нь мөнгөөр дорхноо дүүрч гэнэ.

	— Энэ зальтыг хараач. Мөнгөөр хог тарьж байна гэж эхийн охин хашхирчээ. Дотроо бас хорсон ойд очиж гүзээлзгэнэ түүмээр санагдаж гэнэ.

	Эх нь түүнийг:

	— Хөхөө өвлийн хүйтэнд хөлдөж мэднэ охин минь гэж хориглож гэнэ. Гэвч охин зөрсөөр байжээ. Эх эцэст нь зөвшөөрч үстэй дах оёж, талх тос тэргүүтнийг замын хүнсэнд өгчээ.

	Охин ой руу ороод амбаар чиглээд явж гэнэ.

	Гурван бяцхан эр бас л түүнийг харж байсан юм санжээ. Харин тэгтэл охин тэдэнтэй огт мэндлэлгүй, ганц ч үг солилгүй, галын хажууд суугаад тостой талхаа идэж гарч гэнэ.

	Бяцхан хүмүүс түүнд:

	— Бидэнд жаахан өгөөч гэхэд:

	— Өөрөө цадахгүй байж өрөөлтэй хуваалцана гэж үү гээд охин юу ч өгсөнгүй.

	Цадталаа идсэн хойно нь:

	— Шүүр аваад амбаарын арын хаалганы цасыг цэвэрлэ гэжээ.

	— Зарц гэж бод оо юу? Өөрсдөө цэвэрлэцгээ гээд охин огт халгаасангүй.

	Бяцхан хүмүүс түүнд бэлэг өгөх шинжгүй болохоор охин буцаад явж гэнэ.

	«Хэнд ч, юу ч өгдөггүй, хүйтэн цэвдэг сэтгэлтэй энэ охинд юу бэлэглэх вэ?» гэж бяцхан хүмүүс хоорондоо ярилцжээ.

	Нэг нь:

	— Өдрөөс өдөрт үзэмжгүй муухай болог гэхэд

	Хоёр дахь нь:

	— Ам ангайх тоолонд нь бах мэлхий гарах болно гэжээ.

	Гурав дахь нь:

	— Үхлийн муухайгаар үхэх бэлэг би барина гэсэн юм санжээ.

	Охин гүзээлзгэнэ түүх гэж бодсон ч ганц ч жимс ололгүй гэртээ харихаар явжээ. Ойд болсон явдлаа эхдээ ярих гэж ам ангайтал бах мэлхий унаж гэнэ. Тийнхүү үг хэлэх тоолонд мэлхий цувраад байжээ. Бүгд түүнээс сэжиглэж гэнэ.

	Хойд эх улам хилэгнэж эцгийн охиныг зовоох арга саамыг улайран эрэх болжээ. Харин охин улам бүр үзэсгэлэнтэй болсоор байж гэнэ.

	Нэг өдөр хойд эх гал дээр тогоо тавьж, тогоондоо нэхмэлийн утас буцалгажээ. Түүнийгээ охинд үүрүүлж «гол дээр очоод мөс цоол. Тэр цооногтоо утас угаа» гэж явуулж гэнэ.

	Охин ёсоор болгож мөс цоолоод байтал хачин гоё сүйхтэй хаан морилж иржээ. Хаан түүнээс:

	— Хэний хэн гэгч вэ? гэж асууж гэнэ.

	— Би ядуу охин, утас угааж сууна гэж охин хариулжээ.

	Охиныг өрөвдсөн хаан онцгой хөөрхнийг нь гайхаж:

	— Хамт явъя гэж гэнэ.

	Харгис хойд эх, түүний охин хоёртой дахиад уулзахгүйдээ баярласан охин дуртайяа зөвшөөрчээ.

	Тэгээд сүйх тэргэнд сууж хаантай хамт явж гэнэ. Хааны шилтгээнд ирж хаан, хатан болж хурим найр хийсэн нь ойн гурван бяцхан эрийн 1 бэлэг байсан юм санжээ.

	Жилийн дараа хүү төрж гэнэ. Ийм их аз завшааны тухай хойд эх сонсоод охиноо дагуулан орд харшид ирж гэнэ. Энэ үед эзэн хаан эзгүй байсан юм санжээ. Огт ганцаараа байсан хатныг эх охин хоёр толгой, хөлөөс нь барьж аваад цонхоор гаргаад чулуудчихаж. Хатан хэрмийн хажуугаар урсдаг голын усанд унажээ. Дараа нь эх үзэмжгүй муухай охиноо орон дээр гаргаж хэвтүүлээд хөнжлөөр толгойг нь бүтээж гэнэ. 

	Хаан эргэж ирээд хатантайгаа ярилцах гэтэл:

	— Чимээгүй, чимээгүй. Хатан халуураад муу байна. Хөнжлийг нь битгий сөх гэж эмгэн хашхирчээ.

	Хардаж сэжиглээгүй хаан маргааш өглөө нь ирж гэнэ. Авгайтай ярилцтал амнаас нь аравтын дэвсгэрийн оронд арвагар мэлхий цувж байж гэнэ. Учрыг тунгааж асуувал, 

	— Урьд шөнө халуурсных, удахгүй зүгээр болно гэж эмгэн түүнд хариулжээ.

	Шөнө нь ус урсдаг сувгаар нугас хөвж ирээд: 

	— Амьдрал ямар байна хаан минь Амар мэнд үү? Аль эсвэл муу юу? гэж асуухыг тогооч бяцхан хүү сонсжээ.

	Хаан хариу өгсөнгүйд нугас:

	— Миний зочид байна уу? Мэнд амар сууна уу? гэж асууж гэнэ. Тэгэхээр тогооч бяцхан хүү түүнд:

	— Үгүй ээ! Үхтлээ тэд унтаж байна гэж хариулжээ.

	Нугас хариуд нь:

	— Төрсөн үр минь сайн уу? гэж асуужээ. Тогооч хүү түүнд:

	— Өлгий гэртээ өдөржин шөнөжин унтаж байна гэж хариулж гэнэ.

	Тэгэхээр нь нугас хатан болж хувираад өргөө гэртээ орж, өлгийтэй хүүгээ хөхүүлээд дахин нугас болоод хөвөөд явчхаж гэнэ.

	Хоёр шөнө дараалан ийм явдал болжээ. 

	Гурав дахь шөнө нь нугас тогооч бяцхан хүүд;

	— Хаанд очиж хэл. Болд хурц сэлмээ босгон дээр очсон над дээр гурван удаа далайг гэжээ.

	Болсон явдлын тухай тогооч хүү хаанд өгүүлсэн юм санжээ.

	Бүхнийг ёсоор болготол сэлмийн гуравдах далайлт дээр хатан нь гэнэт бий болж хуучин байсан янзаараа энх тунх байж гэнэ.

	Хаан хагартлаа баярласан ч хүүдээ нэр хайрлах өдөр - ням гарагийг хүртэл түүнийг нууцгай өрөөнд байлгаж гэнэ.

	Нэр хайрласны дараа хаан эмгэнээс:

	— Хэн нэг хүнийг хөнжлөөс сугалж гаргаад хүйтэн усанд хаясан хүнийг яах нь зүйтэй вэ? гэж асууж гэнэ.

	— Харгис муухай тэр амьтныг хадаас битүү шивсэн хоосон торхонд хийгээд уул дээрээс буулгахаас өөр замгүй гэж эмгэн хариу өчжээ.

	Тэгэхэд нь хаан:

	— Өөрөө өөртөө үхлийн ял оноолоо гэж гэнэ. Хаан хадаас битүү шивсэн хоосон торх авчирч эмгэнийг охинтой нь суулгах зарлиг буулгажээ. Торхны амыг таглаад толгойн орой дээрээс буулгахад гол руу өнхрөөд орчихсон гэнэ.

	 


ГЕНЗЕЛЬ, ГРЕТЕЛЬ ХОЁР

	 

	Аглаг их ойд ядуу модчин эр эхнэр, хоёр хүүхэдтэйгээ аж төрдөг байжээ. Хүүг нь Гензель, охиныг нь Гретель гэдэг юм санжээ. Тэд ядуу амьдралтай юм гэнэ. Тэр үед тэдний нутагт юмны үнэ тэнгэрт хадаж улам хэцүү болжээ.

	Нэгэн өдөр яаж амь зогоох билээ гэж бодож хэвтсэнээ нөхөр эхнэртээ:

	— Хөөрхий хүүхдүүдээ бүү хэл өөрсдийнхөө ч амийг зогооход хэцүү боллоо. Одоо яах билээ? гэж гэнэ. Эхнэр нь:

	— Үүр хаяарахаар хамгийн харанхуй ойд хүүхдүүдээ аваад очъё. Түүдэг гал асаагаад хэрчим талх өгье. Өөрсдөө ажилд явцгаая. Тэд буцаад замаа олохгүй гэж хариулж гэнэ.

	— Үгүй дээ эхнэр минь. Зүрх минь чулуу биш шүү дээ. Хөөрхий муусайн хүүхдүүдийг минь догшин араатан хуу татаад хаячихна шүү дээ гээд нөхөр нь халгаасангүй.

	— Дүүрсэн толгой. Хэрэв эс ингэвэл дөрвүүлээ өлсөж үхнэ. Авсаа бэлтгэхээс өөр арга байхгүй болно гэж авгай нь үглэж яншсаар нөхрөө зөвшөөрүүлж авч гэнэ.

	— Хөөрхий хүүхдүүд минь хэцүүдэх нь гэж хөрөөчин эр санаа алдаж гэнэ.

	Гэдэс нь хонхолзсон хүүхдүүдийн нойр нь хүрээгүй учир эх эцгийн яриаг нэгд нэгэнгүй сонсжээ.

	Гретель охин нулимс асгаруулан Гензельд:

	— Үхэхээс өөр замгүй болжээ гэхэд:

	— Чимээгүй Гретель, чимээгүй. Уйлж унжаад яах вэ. Учрыг нь олцгооё гэжээ.

	Эх, эцгээ унтсан хойно Гензель хүү хувцаслаад гэрээс гарсан юм санжээ. Арван тавны сар мэлтийгээд амбаарын өмнөх цагаан чулуу мөнгөн зоос шиг гялтганаж байж гэнэ.

	Гензель түүгээр халаасаа дүүргээд авч гэнэ. Гензель хүү гэртээ буцаж ороод:

	— Хонгор дүү минь тайвшир. Нам тайван нойрс, бурхан бидэнд тусална гээд өөрөө бас унтахаар хэвтжээ.

	Нар гарахаас бүр өмнө, үүр дөнгөж цайх үеэр хойд эх хүүхдүүдийг сэрээж:

	— Унтаахайнууд, босох цаг боллоо. Бидэнтэй хамт модонд явцгаа гэжээ. .

	Тэгээд нэг нэг хэрчим талх атгуулж:

	— Өдрийн чинь хүнс энэ байна. Хамаагүй эрт идчихээд ходоодоо хонхолзуулж явбал хохь чинь шүү гэж гэнэ.

	Гензелийн халаас дүүрэн тул Гретель талхыг хормогчдоо хийжээ. Тэгээд л явах болсон гэнэ. Хэсэгхэн яваад Гензель эргэж хараад зогсчхоод байж гэнэ. Эцэг нь түүнд:

	— Эргэж хараад, үлдэж хоцроод Гензель чи яачихаа вэ? Бушуу яваач гэжээ:

	— Эцэг минь ээ! Би өөрийнхөө цагаан муурыг л харж байна. Амбаарын орой дээр суучхаад тэр «Ахиад уулзахгүй нь баяртай» гэж хэлж байх шиг санагдах юм гэж Гензель хүү өгүүлжээ. Тэгэхэд хойд эх:

	— Тэнэг хар толгой, чиний муур биш ээ! Өглөөний нар яндан дээр тусаад гялалзаж байна гэж загнасан юм санжээ.

	Гүн харанхуй ойд ирээд эцэг нь:

	— Хүүхдүүд минь, гишүү түүцгээ. Даарч хөрж магадгүй гал түлж өгье гэжээ.

	Тэр хоёр зөндөө гишүү түүж гэнэ. Түүдэг гал асаагаад:

	— Хүүхдүүд минь, одоо хэвтэцгээ. Тун сайн амарцгаа. Бид мод хөрөөдөхөөр явлаа. Ажлаа хийж дуусаад л та нарыг авахаар ирнэ гэж хойд эх өгүүлжээ.

	Галын дэргэд суусан Гензель, Гретель хоёр үд дунд гэхэд талхаа идээд дуусжээ. Сүхний дуу үргэлж гарахыг сонсоод эцэг маань энүүхэн ойр байна гэж тэд бодож байжээ. Гэтэл тэр нь сүхний дуу огтхон ч биш, хуурай модонд зүүгээд явсан тайрдас салхинд ганхан модоо дэлсэхэд мөнөөх дуу гарч байсан юм санжээ.

	Гензель, Гретель хоёр суусаар байгаад ядарч гэнэ. Сүүлдээ унтаж гэнэ. Сэрээд харсан чинь гүн шөнө болсон байжээ.

	Гретель уйлаад:

	— Энэ ойгоос яаж явцгаах вэ? гэж гэнэ. Гензель түүнийг тайвшруулан:

	— Жаахан хүлээ. Удахгүй сар гарна, урьдах замаа бид олно гэжээ. Сар гарахаар Гензель дүүгээ хөтлөөд явж гэнэ. Мөнгөн зоос шиг гялалзан тэдэнд зам заах чулуунаас чулууг дамжаад чиг шулуун явж гэнэ. Шөнөжин явсан тэд үүр цайх үед эцгийн байшинд хүрчээ.

	Хаалга тогшвол хойд эх гарч ирээд хүүхдүүдийг харангуут:

	— Өөдгүй муусайн хүүхдүүд өмхийртлөө унтаад ирэв үү? Гэртээ эргэж ирэхгүй гэж шийдэцгээсэн юм болов уу гэж бодож байлаа гээд ёоз муутайхан угтжээ.

	Харин эцэг хүүхдүүдээ ойд орхисондоо сэтгэл нь зовж байсан учир үнэхээр баярлаж гэнэ.

	Удалгүй дахиад л өлсөж эхлэв. Унтахаар хэвтээд эх:

	— Хамаг юмаа шавхлаа, хагас талхнаас өөр юу ч алга. Үхэх цаг ирэх нь. Хүүхдүүдээс салах нь зүйтэй. Гүн харанхуй ойд бүр цааш нь аваачъя, эргээд замаа олохгүй үүнээс өөр аргагүй гэж эцэгт нь ярихыг сонсоцгоосон юм санжээ.

	Хөрөөчин эрийн сэтгэл өвдөж «ингэсэнд орвол сүүлчийн хэрчим талхаа хүүхэдтэйгээ хуваалцсан нь дээр» гэж бодож гэнэ. Эхнэр нь энэ тухай сонсохыг ч хүссэнгүй, элдэв муухайгаар аашилж гэнэ. Эхлээд л нэг удаа бууж өгч буруу юм хийснээс хойш хоёр дахь удаагаа яах ч арга байсангүй.

	Эх эцгээ унтангуут Гензель гэрээсээ гарч цагаан чулуу цуглуулах гэв. Гэвч хойд эх хаалгаа түгжчихсэн учир гарах арга байсангүй. Тэр дүүгээ тайвшруулж:

	— Уйлаад яах вэ дүү минь. Унтаж тайван амар. Амьд хүн аргатай хойно болох байлгүй гэж гэнэ.

	Өглөө эрт хойд эх хүүхдүүдийг орноос нь босгосон юм санжээ. Түрүүчийнхээс ч бага хэрчим талх атгуулжээ. Гензель замдаа талхаа үйрүүлэн хаясаар явж гэнэ. Гензель чи замаараа явахгүй эргэж юу хараав гэж эцэг нь түүнээс асуужээ.

	— Байшингийн дээвэр дээр суугаад надтай салах ёс гүйцэтгэж байгаа тагтаагаа би харж байна гэж Гензель хүү хариулж гэнэ.

	— Тэнэг хар толгой, тагтаа огт биш. Өглөөний нар яндан дээр тусаад гялалзаж байна хэмээн хойд эх харааж загнаж гэнэ.

	Гензель хүү талхаа үйрүүлээд замаараа хаяад л явж гэнэ. Хойд эх хүүхдүүдийг бүр ойн гүнд огт очиж үзээгүй газарт аваачиж гэнэ. Том түүдэг асаагаад:

	— Хүүхдүүд минь энд сууцгаа, түр унтацгаа. Бид ойд очиж мод хөрөөднө. Дөнгөж үдэш болонгуут эргээд ирнэ. Та нарыгаа аваад явна гэж хойд эх амлаж гэнэ.

	Үд дунд болоход Гретель үйрүүлж хаяад талхгүй үлдсэн Гензельтэй талхнаасаа хуваалцаж гэнэ. Дараа нь тэгээд унтацгаажээ. Үдэш хэдийн нь болсон ч хүн ирсэнгүй. Харанхуй шөнө сэрцгээгээд Гензель дүүгээ тайвшруулж:

	— Удахгүй сар гарна. Урьдах замаа олно. Үйрүүлж хаясан талх гэртээ хүрэх замыг заана гэжээ. 

	Сар сааталгүй гарч, хүүхдүүд замдаа гарчээ. Харин талхны үйрмэгээ огт олсонгүй. Модот ууланд амьдардаг мянга мянган шувуу түүнийг нь түүгээд идчихсэн юм санжээ. Тэгэхэд нь Гензель Гретельд:

	— Амьд хүн аргатай замаа яагаад ч олно гэжээ.

	Гэвч замаа олсонгүй. Өдөржин шөнөжин, өглөөнөөс үдэш болтол явсан ч ойгоос гарч чадсангүй. Замдаа түүсэн жимснээс өөр юу ч идээгүй хүүхдүүд үхтлээ өлсөж, ядарч гэнэ. Хөлөө арайхийн зөөсөөр хөгшин модны ёроолд суугаад унтаад өгчээ.

	Эцгийн гэрээс гарсаар гурав дахь өглөөтэйгөө золгожээ. Цаашаа дахиад явцгааж гэнэ. Цааш явах тусам ой улам өтгөрч, тэнхээ тамир нь барагдсаар байжээ.

	Үд дундын үед модны мөчир дээр суугаа хөөрхөн цагаан шувууг олж харцгаасан юм санжээ. Уянгат сайхан дууг нь саатан байж сонсоцгоож гэнэ. Шувуу гэнэт дуулахаа больж урьд нь ороод нисэж гэнэ. Түүнийг дагаж явсаар шувуу дээвэр дээр нь очиж суусан жижиг байшингийн дэргэд очжээ. Дөхөж ирээд ажиглавал амтат, боов дээвэртэй, мөсөн чихэр цонхтой, гурилан байшин байв.

	— Үнэхээр сайхан зочлох нь, үүнийг хоёулаа идье. Би хэрчим дээвэр идлээ. Гретель чи харин цонх идвэл зүгээр, жигтэйхэн гоё амттай байх гэж Гензель дүүдээ хэлжээ. Гретель цонхонд дөхөж очоод цоортол мэрж эхэлтэл:

	— Мэрж маажих дуу цонхон дор гарах чинь Манай гадаа хэн ирээд байна вэ гэсэн нарийн шингэн дуу байшин дотроос гарч гэнэ.

	Хүүхдүүд хариуд нь

	— Хурмаст тэнгэрийн салхи

	Хүсэлт сайн зочид гэж өгүүлээд огт анхаарсан шинжгүй байшингаа идсээр байжээ.

	Дээврийн амтанд орсон Гензель хүү түүнээс хэрчмийг аваад доош нь шидэж гэнэ. Харин Гретель охин мөсөн чихрээр хийсэн бөөрөнхий том шил бариад амбаарт суугаад амтархан идэж гарчээ.

	Гэтэл байшингийн хаалга гэнэт онгойж өвдөг эрүү нь нийлсэн эмгэн гараад ирж гэнэ.Таяг тулсан эмгэнээс тамтаггүй их айсан Гензель, Гретель хоёр гар дахь амттанаа алдчихаж гэнэ. Эмгэн толгой сэгсрээд:

	— Хонгорхон хүүхдүүд минь гэрт морилж орцгоо. Муу юм хийхгүй гэжээ. Эмгэн тэгээд тэр хоёрыг гараас нь хөтлөн байшинд оруулжээ. Хоёр хүүхдэд элсэн чихэртэй гамбир, сүү, алим, самар тэргүүтэн авчирч өгч гэнэ. Дараа нь хоёр гоё ор засаж цас шиг цагаан бүтээлгээр бүтээжээ. Гензель, Гретель хоёр унтахаар хэвтэхдээ бурхны оронд ирж хэмээн бодож гэнэ.

	Харин тэгтэл эмгэн сайн санаатан биш, хар муу санаагаа далдлан хүүхэд барихын тулд хуурч мэхлэх гэж гурилан байшин барьдаг шуламс байсан юм санжээ. Атгадаа орсон хүн бүхнийг алж, чанаж идэх нь шуламсын хувьд баяр байжээ. Шуламс улаан нүдтэй холын хараа муутай, үнэрч гэдэг нь жигтэйхэн, хүний үнэрийг араатан шиг хаа холоос л мэдэрдэг юм санжээ.

	Тэгээд Гензель, Гретель хоёрыг гэрт нь ойртоод ирэх үед

	— Ингээд та нар атгад минь орох гэж! Одоо ч миний гараас гарахгүй дээ гэж хорсолтойгоор хэлэн тачигнатал хөхөрч байсан юм гэнэ. 

	Өглөө эрт хүүхдүүд булцгар хацар, бумбагар гараа гарган тайван гэгч унтаж байхыг шуламс хараад «Амттайхан хоол хийж иднэ» гэж амандаа шивнэж гэнэ.

	Тэгээд шулам Гензелийг яс шиг хатуу гараараа янгинатал базан зооринд хийж, төмөр торон хаалгыг нь түгжжээ. Хэчнээн хашхирч орилсон ч хэн ч түүнд тусалж чадсангүй. Дараа нь Гретелийг түлхэж сэрээгээд угзран босгож:

	— Залхуу минь хурдхан бос! Ус авчир! Ахдаа амттайхан хоол хийгээд өг. Тэр чинь зооринд сууж байгаа. Тэсэрч хагартал нь тэжээнэ. Тэгээд дараа нь би иднэ гэжээ.

	— Хэчнээн уйлж хайлсан ч хэн ч туслахгүй хойно, өөдгүй шуламсын тушаалыг биелүүлэхээс өөр зам байсангүй.

	 Тэгээд Гензельд амттай сайхан хоол өгч, Гретельд үлдсэн шавхрууг нь өгдөг байв. Өглөө бүхэн шуламс Гензель хүү дээр ирж: 

	— Гараа нааш нь сунга. Хагартлаа таргалсан эсэхийг чинь хармаар байна гэдэг юм санжээ.

	Гензель харин түүнд яс сарвайж үзүүлдэг байжээ. Хараа муутай шуламс хагартлаа таргалахгүй байгаагийн учрыг олж ядан их гайхдаг байжээ.

	Тэгсээр дөрвөн долоо хоног өнгөрч гэнэ.Тэсэж хүлээх арга эмгэн шуламст байсангүй. Тэгээд:

	— Хүүе Гретель, Бушуу түргэн ус авчир. Тарган ч бай, туранхай ч бай маргааш өглөө л Гензелийг чанаж иднэ гэж шуламс тушаал буулгажээ.

	Гретель охин ус зөөж явахдаа далай болтол уйлан ахыгаа хайрлан өрөвдөж гэнэ.

	— Бурхан минь чи бидэнд туслаач. Харанхуй их ойд араатан тасчаад хаячихсан бол арай дээр байсан биш үү гэж Гретель охин халаглажээ.

	— Уйлагнаад битгий бай! Одоо чамд хэн ч туслахгүй, гэж шуламс түүнийг зандарчээ.

	Өглөө эрт Гретель гадаа хашаанд гал түлж, тогоонд ус халаах ёстой байжээ.

	— Эхлээд хоёулаа талх барина. Би пийшингээ галлаад хөрөнгийг нь бэлтгэчихсэн гээд эмгэн Гретелийг гал дүрэлзэн байгаа пийшин рүү түлхэж гэнэ. Тэгээд шуламс:

	— Пийшингийн амаар ор! Гал сайн асаж уу? Талх тавих болж уу? Хараадах гэж хэлжээ. Пийшингийн амаар орохыг завдтал шуламс амыг нь хаахаар шамдаж гэнэ. Халуун пийшинд хийгээд шарж идэхийг завдсан шуламсын санааг ойлгосон Гретель:

	— Пийшин рүү яаж ороод, юу хийхээ би мэдэхгүй байна гэж хариу өчиж гэнэ.

	— Тэнэг муу хар нугас. Ам нь хэчнээн томыг харж байна уу? Би ч гэсэн багтаад орчихмоор юм гэж эмгэн хэлжээ.

	Тэгээд жижиг тавцан дээр гараад пийшингийн ам руу толгойгоо шургуулж гэнэ.

	Яг тэгэхэд нь Гретель шулмыг шулуухан түлхээд пийшинд оруулчхаж гэнэ шүү. Дараа нь амыг нь даамай сайн хаажээ. Шуламс аймаар муухай уйлж чарласан гэнэ. Гретель зугтаж, шуламс ч үхлийн муухайгаар үхэж гэнэ.

	Гретель Гензель рүү хурдхан гүйж очиж суллаад:

	— Бид аврагдсан Гензель! Хөгшин шуламс үхсэн гэж хашхирчээ.

	Гензель ч торноос тавигдсан шувуу шиг гараад иржээ. Баярласан хоёр хүзүүгээрээ тэврэлдэн, дэвхцэж, үнсэлцэн сүйд майд болсон гэнэ. Айх юмгүй болсон ах дүү хоёр шуламсын амбаарт ороход үнэт чулуугаар дүүрэн авдар сав өнцөг булан бүрд нь байж гэнэ.

	— Энэ чулуу биднийхээс арай дээр байх гээд Гензель халаасаа дүүргээд авчээ.

	Гретель тэгэхэд нь:

	— Би ч гэсэн гэртээ бас бэлэгтэй очмоор байна гээд үнэт чулуу хормогч дүүрэн хормойлжээ.

	— За одоо гүйцгээе. Шуламсын ойгоос холдоцгооё гээд тэндээс явцгааж гэнэ. Хоёр цаг яваад том нуурын захад иржээ.

	— Нуурыг гатлах арга алга. Зам, жим, гүүрний аль нь ч харагдахгүй юм гэж Гензель өгүүлэхэд:

	— Завь ч үгүй юм. Харин тэр цагаан нугас хөвж явна. Намайг гуйгаад үзвэл нуурын захад гаргаад өгч магад гэж Гретель хэлжээ.

	Тэгээд тэр:

	 

	Нугас минь миний нугасхан

	Наашаа бидэн рүү жаахан хөвөөч

	Зам ч үгүй, гүүр ч үгүй юм

	Захад нь гаргаач, заавал туслаач 

	 

	гэжээ. Нугас хөвөөд ирж гэнэ. Нуруун дээр нь Гензель сууж гэнэ. Хамт хоёулаа сууя гээд дүүгээ бас дууджээ. 

	— Үгүй, нугас даахгүй. Эхлээд таныг, дараа нь намайг гаргаг гэж Гретель татгалзаж гэнэ. Тусч сайн нугас нуурын захад тэднийг гаргаснаар ой мод ойр танил болсоор байжээ. Тэгээд эцэст нь эцгийнхээ гэрийг олж харж гэнэ. Баярлаж хөөрсөн хоёр байдаг чадлаараа гүйсээр шуудхан ороод аавынхаа хүзүүнээс зүүгджээ.

	Хоёр хүүхдээ ойд орхисноос хойш эцэг жаргал эдэлсэнгүй, эхнэр бас нас эцэслэсэн юм санжээ. Гретель хормойгоо дэлгэж, Гензель халаасаа уудалж үнэт чулуу өрөөгөөр дүүрэн унаж гэнэ.

	Өлсгөлөн зовлон нь эцэс болж, өнө мөнхийн жаргалтай үргэлж хамт амьдрах болжээ.

	 


СҮРЭЛ, ЦОГ, ШОШ ГУРВЫН ҮЛГЭР

	 

	Эрт урьд цагт үгээгүй ядуу нэг эмгэн аж төрж байжээ. Нэг удаа тогоо дүүрэн шош түүгээд чанахыг завдаж гэнэ. Галаа асаагаад дээрээс нь сүрэл нэмсэн юм санжээ. Шошоо ваарт хийж байтал нэг ширхэг нь гараас мултран шалан дээр байсан сүрлийн хажууд унаж гэнэ. Тэгтэл удалгүй пийшингийн амаар халуун цог үсрэн гараад бас хажууд нь унаж гэнэ. Сүрэл тэднээс:

	 — Хонгор найз нар минь хаанаас энд ирцгээв? гэж асуужээ. Цог:

	— Халуун галаас гарах аз завшаан тохиолдлоо. Хэрэв тэгээгүй бол үнс болох байлаа гэжээ. Шош түүнд:

	— Би ч бас амь гарлаа. Эмгэн намайг нөхдийн маань адил чанаад өрөвдөж хайрлалгүй идчих байсан гэж хариу өчиж гэнэ.

	— Надад ч гайхуулах юм алга. Хамаг нөхдийг минь эмгэн гал, утаа болгоод хаячихлаа. Саяхан л жаран ширхгийг базаж аваад амь насыг нь бүрэлгэлээ. Харин надад аз таарч гараас нь мултарч амжлаа гэж сүрэл тэдэнд хэлжээ.

	— Одоо бүгдээрээ яах вэ? гэж цог тэднээс асууж гэнэ.

	— Амьд мэнд гарах аз тохиолдсон бол ах дүү шиг анд сайн найз нар болцгоож аятай эвтэй амьдарцгаая. Ахиад зовлонд унахгүйн тулд хүний газар очихоор үтэр түргэн явцгаая гэж шош хариулжээ. Түүний үг бусдынхаа санаанд нийцэж замд хамтаараа гарцгаажээ.

	Хэчнээн ч явсныг бүү мэд. Нэг л мэдэхэд багахан голын захад ирцгээж гэнэ. Тэнд гүүр, гарцын аль нь ч үгүй байж гэнэ. Гол гатлах аргаа бодож байтал сүрэл гэнэт ухаан зарж:

	— Би голд хөндлөн хэвтье. Та нар дамжаад гарцгаа гэжээ. Цог зоригтой, дэврүүн зантай учир сүрэл дээгүүр эхлээд алхаж гарчээ.

	Голд нь хүрч явснаа усны урсгал яг дор нь шуугьж ухаан жолоогүй айж гэнэ. Яг тэндээ зогсоод цаашаа явж зүрхэлсэнгүй. Гэтэл сүрэл халуун цогт шатаад тэхий дундуураа тасарч усанд бас унажээ. Цог ч түүний хойноос унаж шажигнасан дуу гаргаад амьсгаа хураасан юм санжээ.

	Болгоомжтой тайван шош болсон бүхнийг хараад элгээ хөштөл инээж гарчээ. Эцэст нь тэгээд инээдээ барьж чадалгүй хага үсэрсэн юм санжээ. Тэгээд түүнд үхэл ирэх байсан ч аз завшаан тохиолдож голын зах дээр амарч байсан үйлчин түүнтэй тааралджээ. Өрөвч зөөлөн сэгэлтэй үйлчин хагарсан шошийг оёод өгч гэнэ, Шош түүнд чин сэтгэлээсээ талархсан ч харамсалтай нь оёдолчин хар утастай байсан юм санжээ.

	Тэр цагаас хойш шош дундуураа хар оёдолтой болсон юм гэдэг.

	 


ДОЛООН ХОН ХЭРЭЭ 

	 

	Нэгэн хүн долоон хүүтэй, ганц ч охингүй байсан юм санжээ. Охинтой болохыг ихэд хүсдэг байж. Гэтэл аз болж эхнэр нь охин төрүүлжээ. Баяр баясгаланд нь хязгаар байгаагүй ч охин нь ядуу дорой, биеэр жижиг байсны учир юуны өмнө нэр өгөхөөр шийджээ. 

	Тэгээд эцэг нь нэг хүүгээ булаг руу усанд явуулж гэнэ. Түрүүлж ус авах хүсэл хүүхэд бүрд байсан болохоор үлдсэн, зургаа нь ч ардаас нь дагаад гүйжээ. Тэгээд тэд домбоо худаг руу алдчихаж гэнэ. Мэл гайхсан хүүхдүүд хий дэмий зогссоор, хэн ч тэдний дотроос гэртээ харихыг зүрхэлсэнгүй. Эцэг нь хүлээж, хүлээж тэвчээр алдан:

	— Дахиад л тоглоод алга болчихлоо. Зорьсон хэргээ мартчихлаа гэж үглэжээ. Нэр өгөхөөс өмнө охин нь нас барчихна гэж айсан эцэг аргаа бараад:

	— Бүгдээрээ та нар хон хэрээ болоосой гэж хараажээ. Энэ үгийг дөнгөж хэлтэл толгой дээр нь сэв сэв хийтэл шувуу дэвжээ. Дээш харвал хөө шиг хар өнгөтэй долоон хон хэрээ эргэлдэж байжээ.

	Долоон хүүгээ алдсан ээж, аав хоёр хараалаа буцааж авах гэж хэчнээн оролдоод ч болсонгүй. Хайртай охиноо харан сэтгэлээ жаахан сэргээж гэнэ. Охин нь өсөж торнин үзэсгэлэнтэй хөөрхөн болжээ.

	Ээж аав хоёр нь, ярьж хөөрдөггүй учир долоон ахтай байснаа охин огт мэддэггүй байжээ.

	 Гэтэл нэг удаа тохиолдлоор охин гоё сайхан ч долоон ахынхаа азгүй явдалд буруутай гэж хүмүүсийн ярихыг сонсож гэнэ.

	Охин энэ тухай сонсоод үнэхээр сэтгэлээр унаж долоон ах нь хаачсаныг ээж, ааваасаа асууж гэнэ.

	Үнэн учрыг нуух аргагүй учир бүхнийг түүнд ярьж харин түүний хүн болж төрсөн нь золгүй явдлын буруу биш гэдгийг тайлбарлаж өгчээ. Өдөр болгон охин өөрийгөө буруутгаж, долоон ахыгаа хэрхэн яаж эргүүлж авах талаар үргэлж бодох болжээ.

	Тэгээд охин долоон ахыгаа олж, тэднийг чөлөөлөхөөр алсын алс замд нууцаар гарах тэр өдрийг хүртэл амар тайван байсангүй. Алсын замд охин аав, ээжийнхээ дурсгал болгон цорын ганц бөгж, өлсвөл идэх талх, ядарвал амрах сандал л авсан юм санжээ.

	Тэгээд охин холын хол, хорвоогийн хаяа руу явжээ. Явсаар охин наранд дөхөж очиж гэнэ. Гэтэл нар жаахан хүүхдийг иддэг үнэхээр аймшигтай, үхээрийн халуун байжээ. Охин хурдхан шиг сар луу явж гэнэ. Гэтэл тэр хүйтэн зэвүүн, ууртай догшин учир охиныг харангуутаа:

	— Хүний мах үнэртэж байна гэж өгүүлж гэнэ. Охин түүнээс зугтаад одонд хүрчээ. Тэд бүгдээрээ эелдэг ялдамхан тус тусдаа сандал дээр суудаг байж гэнэ. Үүрийн цолмон босож ирээд охинд жижигхэн таяг өгч:

	— Энгүйгээр ах нар чинь дотор нь байгаа шилэн уулын үүдийг онгойлгож чадахгүй гэж өгүүлжээ.

	Охин таягийг аваад, алчуурт нямбайлан боогоод цааш явжээ. Шилэн ууланд хүртэл үнэхээр хол явж гэнэ. Хаалга нь хаалттай байж гэнэ. Алчуураа задлаад таягаа авах гэтэл замдаа гээчихсэн байжээ.

	Одоо тэгээд яах вэ? Ах нараа аврахыг хэчнээн хүссэн ч Шилэн уулыг онгойлгох түлхүүр түүнд байсангүй. Нинжин сэтгэлтэй охин хайч гаргаж ирээд чигчий хуруугаа тасалж хаалгыг амархан онгойлгож гэнэ. Ороод явж байтал нь одой хүн угтаж ирээд:

	— Охин минь юу эрж явна? гэж асуужээ.

	— Долоон хон хэрээ болсон ах нарыгаа хайж явна гэж охин түүнд хариулжээ. Одой хүн түүнд:

	— Хон хэрээнүүд алга. Ирэхийг нь хүлээвэл ор! гэжээ. Дараа нь одой хүн хон хэрээнүүдийн хоолыг авчирч тавьжээ. Охин тэгэхээр тавагтай бүхнээс амсаж, аягатай болгоноос уугаад хамгийн сүүлчийн аяганд авч явсан бөгжөө хийчхэж гэнэ.

	Гэнэт тэнгэрт далавчны чимээ, их шуугиан дэгджээ. Тэгэхэд нь одой хүн охинд:

	— Хон хэрээнүүд ирж байна гэжээ.

	Орж ирэнгүүтээ тэд идэж уухаар болж аягатай, тавагтайгаа эрж гарчээ. Хэрээ бүхэн амандаа

	— Хэн миний тавгаас идэв? Хэн миний аяганаас уув? Хүн л юм шиг байна гэцгээжээ. Долоо дахь хон хэрээ аягатайгаа уугаад дуустал дотроос нь бөгж унаж гэнэ.

	Түүнийг харсан хэрээ аав, ээжийнхээ бөгжийг таниад:

	— Бурхан өршөө! Дүү минь ирсэн юм биш үү? Тэгвэл бид өршөөгдөнө гэж дуу алджээ.

	Хаалганы цаана зогсож байсан охин энэ үгийг сонсоод ирж гэнэ. Тэгэнгүүт долоон хон хэрээ долоон ах нь болж хувирчээ. Үнэхээр баярласан ах дүү нар үнсэлцэж үнгэлцэн хөгжилдөн цэнгэлдэн гэр рүүгээ буцацгаасан юм гэдэг.

	 


ГУРВАН АЛТАН ҮСТ ЧӨТГӨР

	 

	Нэгэн ядуу эмэгтэйгээс цагаан хальстай хүү төржээ. Тэр хүү их хувь тавилантай бөгөөд арван дөрвөн настайдаа хааны охинтой гэрлэх ёстой байсан юм санжээ.

	Төрснийх нь дараахан тэр тосгонд хаан морилон ирж гэнэ. Түүнийг хаан гэдгийг хэн ч мэдсэнгүй. Сонин хачин юу байна гэж хүмүүсээс хаан асуухад:

	— Саяхан манай энд цагаан хальстай хүү төрлөө. Хүссэн болгон нь бүтэх аз завшаантай хүү. Арван дөрвөн настайдаа хааны охинтой гэрлэх хувь тавилантай гэнэ.

	Хүйтэн цэвдэг сэтгэлтэй хаан үүнийг сонсоод хүүгийн ээж дээр очиж гэнэ. Өрөвч зөөлөн сэтгэлтэй сайн хүн болж баашлаад:

	 — Та нар ядуу зүдүү улс. Хүүгээ надад өгчих. Би харж хандана гэж гэнэ.

	Эхлээд татгалзсан ч алт амлахад нь зөвшөөрч: «Аз тавилантай л төрсөн хойно энэ нь ч дээр юм» гээд хүүгээ өгчихжээ.

	Хаан хүүг гоё хайрцагт суулгаж аваад холхон шиг давхиад явчихсан гэнэ. Гүн ангалын дэргэд очоод хүүг хайрцагтай нь ус руу шидэж «Өөрийнхөө охиныг урилгагүй ханиас холдууллаа» гэж дотроо боджээ. Гэвч хайрцаг живэлгүй, ганц ч дусал ус нэвтрэлгүй усан онгоц шиг хөвжээ. Тэгээд хааны хотоос хоёр милийн зайтай тээрмийн хажууханд ирээд зогсож гэнэ. Азаар ойрхон байсан тээрэмчин хайрцгийг эрэг дээр гаргахдаа багагүй олз оллоо гэж баярлаж байж гэнэ. Онгойлгож үзвэл дотор нь хөгжөөнтэй сэргэлэн, хүчтэй хөөрхөн хүү байжээ. Хүүг эхнэртээ авчиртал хүүхэдгүй тэр ч баярлаж:

	— Бурхан бидэнд хүү заяалаа гэжээ. Олзны хүү олон юманд шидтэй, хүмүүжилтэй сайн эр болж өсжээ.

	Нэгэн удаа аюул заналаас зугтсан хаан тээрэмд нуугдахаар ирсэн юм санжээ. Өндөр гоолиг хүүг хараад танай хүүхэд үү гэж асуусан гэнэ. Тэд:

	— Үгүй ээ, олзны хүү. Арван дөрвөн жилийн өмнө усаар урсаж ирсэн юм гэж хариулжээ. 

	Тэгэхэд нь хаан өөрийнх нь усанд хаясан буян заяатай хүүгээс өөр хэн ч биш гэдгийг бахтай мэдээд:

	— Сайн санаат хүмүүс минь. Хүүгээр чинь хатандаа захиа өгч явуулбал болох уу? Оронд нь хоёр алтан зоос өгье гэжээ.

	— Хааны тушаал зарлиг гэж тээрэмчин гэргийдээ зөвшөөрч замд бэлтгэхийг хүүд тушаажээ.

	— Хааны хатандаа бичсэн захидалд: «Энэ захиаг аваачсан хүүг очингуут нь алж газарт булахыг тушааж байна. Үүнийг намайг ирэхээс өмнө гүйцэтгэ!» гэж бичээстэй байжээ.

	Захиа хүргэхээр гарсан хүү замдаа төөрөөд үдэш орой өтгөн их ойд орчихжээ. Гал олж хараад дөхөөд очвол яйжгай байшин байж гэнэ. Дотор нь орсон чинь нэг эмгэнээс өөр хэн ч байсангүй. Хүүг хараад айсан эмгэн:

	— Хэрэг зориг юунд вэ? гэж асуужээ.

	— Тээрмээс тэнгэр их хатанд захиа хүргэхээр явж байна. Замдаа төөрөөд будилчихлаа. Хонож болох уу? гэж хүү хэлжээ.

	— Хөөрхий муу хүү минь. Чи дээрэмчдийн байранд ирчхэж дээ. Орой ирээд тэд амийг чинь хорооно гэж эмгэн харамсан өгүүлжээ.

	— Хэн ч ирсэн яая гэх вэ? Хөлөө зөөх хүч алга гээд хүү урт сандал дээр гараад унтаад өгчээ.

	Удаж түдэлгүй дээрэмчид эргэн ирээд таньж мэдэхгүй хүү хаанаас гараад ирэв гэж ууртай гэгч нь асууцгааж гэнэ.

	Эмгэн тэдэнд:

	— Ямар ч гэмгүй амьтан. Хатанд захиа хүргэх ёстой юм. Ойд төөрөөд будилчихжээ. Тэгээд би гэртээ оруулсан юм гэж гэнэ.

	Дээрэмчид захиаг нь задлаад уншсан чинь очингуут нь алах тушаал буулгасан байж гэнэ.

	Хатуу сэтгэлтэй дээрэмчид хайрлаж хүүг өрөвдөөд толгойлогч нь захиаг урж очингуут охинтойгоо суулгах тушаал буулгасан захиа бичжээ. Хүүг өглөө болтол амар тайван унтуулаад сэрэхэд нь захиаг өгч замыг нь зааж өгчээ.

	Хааны хатан захиаг аваад бүхнийг ёсоор болгож найр хурим хийж азтай хүү хааны охинтой сууж гэнэ. Хүү үнэхээр гоё сайхан, өрөвч зөөлөн сэтгэлтэй учир хааны охин ч аз жаргалтай байжээ.

	Хэсэг хугацаа өнгөрсний дараа хаан орд харшдаа буцаж ирээд урьдчилан хэлж байсан юм ёсоор болж хүү охинтой нь суусныг хоёр нүдээрээ харжээ.

	— Яагаад ийм болов? Би захиандаа шал өөр тушаал буулгасан шүү дээ гэж хаан асуужээ. Тэгэхээр нь хаанд захиаг өгч «өөрөө унш» гэжээ. Хаан захиаг үзээд хуучныг нь сольсныг тэр даруй мэджээ. Хаан хүүгээс:

	— Миний өгсөн захиа хаана байна? Яагаад өөр захиа авчрав? гэхэд хүү:

	— Надад мэдэх юм алга. Ойд шөнө унтаж байхад сольсон болж таарлаа гэж хариу өчжээ.

	Уур шатсан хаан:

	— Амар юм бодож дээ чи! Миний охиныг гэргий болгохыг хүссэн хүн тамын оронд очоод чөтгөрийн толгойноос гурван алтан үс авчрах ёстой. Хэрэв тэгж чадвал миний охин гэргий чинь хэвээр үлдэнэ гэж айлджээ.

	Хаан тийнхүү хүүгээс бүрмөсөн хагацна гэж боджээ. Гэтэл хүү хариуд нь:

	— Яая гэх вэ? Чөтгөрөөс би айхгүй, алтан үс авчирна гэж хаантай салах ёс гүйцэтгээд алсын замд гарчээ.

	Аяны зам нь түүнийг нэгэн хотод авчирч гэнэ. Хотын захирагч түүнээс ямар эрдэмтэй вэ ямар ажил хийж чадах вэ гэж асууж гарчээ.

	— Би бүхнийг чадна гэж азтай хүү хариулж гэнэ. 

	— Тэгвэл бидэнд тусал...Захын талбай дахь оргилуураас урьд өмнө дарс оргилдог байсан бол одоо ус ч дусахаа больсны учир юунд байгааг бидэнд тайлбарлаж өгөөч гэжээ.

	Үүнийг би тайлбарлана. Эргэж ирэхийг минь хүлээ гэж хүү хариу өчиж гэнэ.

	Зам нь цааш хөтөлсөөр дахиад өөр хотод очжээ. Хотын захирагч түүнээс ямар эрдэмтэй юу хийж чаддагийг нь бас асууж гэнэ. Хүү:

	— Би бүхнийг чадна гэж хариулжээ.

	— Тэгвэл бидэнд тусал... Манай хотын модонд урьд өмнө алтан алим ургадаг байсан бол одоо навч ч үгүй болсны учрыг бидэнд тайлбарлаач гэж захирагч хүсжээ.

	— Үүнийг би тайлбарлана. Эргэж ирэхийг минь хүлээ гэж хүү хариу өчжээ.

	Хүү цаашаа явсаар нэг том голын захад ирэхэд салчин түүнээс ямар эрдэмтэй, юу хийж чаддагийг нь асуужээ.

	— Би бүхнийг чадна гэж хүү хариулж гэнэ. 

	— Тэгвэл надад тусал. Би яагаад хүн нааш цааш нь зөөж байх ёстой, харин намайг сольж халдаггүйн учир юунд байна вэ гэхэд:

	— Үүнийг би тайлбарлана. Эргэж ирэхийг минь хүлээ гэж хүү хариу өчиж гэнэ.

	Хүү гол гатлаад там руу орох үүд хаалгыг эрж олжээ. Тэнд тас харанхуй чөтгөр ч гэртээ эзгүй, түүний эмээ өргөн гэгч түшлэгтэй сандал дээр сууж байж гэнэ.

	— Хэрэг зориг юунд вэ? гэж догшин ширүүн зангүй санагдсан хүүгээс эмгэн асуужээ.

	— Чөтгөрийн толгойноос л гурван алтан үс авмаар байна. Эс тэгвэл эхнэрээсээ хагацах нь гэжээ.      

	— Хэтэрхий их юм хүсэж дээ! Харин чөтгөр буцаад ирэхээр аминаасаа л хагацна даа. Гэвч би чамайг өрөвдөж байна. Чамд туслахыг бодъё гэж эмгэн хэлжээ. Түүнийг шоргоолж болгож хувиргаад:

	— Миний банзлын хуниасанд ороод суу. Амь насанд чинь аюулгүй гэж гэнэ.

	— Энэ ч яах вэ болох л юм. Би бас тэгэхдээ дарс гардаг оргилуур одоо ширгэж хатаад ус ч дусахаа больсон, алтан алим ургадаг мод одоо навч ч үгүй болсон, салчин үргэлж хүн зөөн харин түүнийг хэн ч сольж, халдаггүйн учир шалтгааныг мэдмээр байна гэж хүү хэлжээ.

	— Хариулахад хэцүү. Харин чи томоотой хон суугаад чөтгөрийн толгойноос алтан үс сугалж эхлэхэд хариу хэрхэн өчихийг сонс гэж? эмгэн хүүд хэлж гэнэ.

	Үдэш орой болоод чөтгөр ч буцаад иржээ. Дөнгөж орсон даруйдаа ямар нэг юм мэдрээд:

	— Хүний махны үнэр! Нэг л биш гээд чөтгөр энд тэндгүй эрж хайн бүх юмаа онгичиж гарчээ.

	Эмгэн түүнийг аашилж загнан:

	— Дөнгөж саяхан шүүрдэж цэвэрлэсэн. Бүх юм ёсоороо. Дахиад л чи маяглаж байна уу? Хүний махны үнэр хамарт чинь бүр шингэчхэж. Дуугүй суугаад хоолоо ид гэжээ.

	Чөтгөр ууж идээд ухаангүй их ядарсан бололтой эмээгийнхээ өвдгөн дээр толгойгоо тавиад бөөс түүгээд өгөөч гэж гуйж гэнэ. Тэгээд удалгүй үүргэлж, шуухитнан үхтлээ хурхирч гарчээ. Эмгэн түүний толгойноос нэг алтан үс сугалж аваад хажуудаа тавьчихжээ.

	Чөтгөр:

	— Ёо! гэж хашхираад «Чи яаж байна вэ?» гэхэд

	— Надад өөдгүй муухай зүүд зүүдлэгдлээ. Тэгээд л би толгойноос чинь зуураад авсан юм гэж эмгэн хариулжээ.

	Чөтгөр эмгэнээс:

	— Ямар зүүд вэ? гэж асуухад:

	— Надад захын талбай дээрх оргилуур зүүдлэгджээ. Урьд нь тэндээс дарс оргилдог байсан бол одоо ширгэж хатаад ус ч дусахаа больжээ. Учир нь юунд вэ гэж эмгэн асууж гэнэ.

	— Тэд үүнийг мэдэхгүй л дээ. Тэнд чулуун дор бах мэлхий сууж байгаа. Түүнийг алчихвал дахиад л дарс оргилно гэжээ.

	Эмгэн чөтгөрийн толгойд дахиад л бөөс эрж эхэлж, чөтгөр ч дахиад л үүргэлснээ бүр цонхны шил тачигнатал хурхирч гэнэ. Тэгэхэд нь эмгэн толгойноос нь хоёр дахь алтан үсийг сугалаад авчихжээ.

	— Ёо ёо. Чи яаж байна? гээд чөтгөр дахиад л орилж гэнэ.

	— Би нойрмоглоод битгий уурлаарай гэж эмгэн хариулжээ.

	— Дахиад л зүүдлээ юү гэж чөтгөрийг асуухад эмгэн:

	— Тэглээ. Нэгэн хааны хотод алтан алим ургадаг мод байжээ. Одоо бүр навч ч үгүй болсон гэнэ. Учир нь юунд юм бол гэжээ.

	— Тэд үүнийг мэдэхгүй л дээ. Модных нь үндсийг хулгана мэрээд байгаа юм. Түүнийг л алчихвал дахиад алтан алим ургаж эхэлнэ. Эс тэгвэл мод нь бүр үхэж хатна. Харин зүүдлэхээ больж надад амар заяа үзүүлээч. Дахиад сэрээвэл зад алгадна шүү гэж чөтгөр хэлж гэнэ.

	Тэгэхээр эмгэн түүнийг элэгсэг дотно тайвшруулан хурхирч эхэлтэл нь бүүвэйлэн толгойд нь бөөс эрж байж гэнэ. Унтахаар нь гурав дахь алтан үснээс нь барьж аваад суга татаад авчихжээ. Чөтгөр хөл дээрээ год үсрэн босож эмгэнтэй тооцоо бодохыг завдан орилж хашхирахад нь эмгэн:

	— Нэгэнт муу зүүд зүүдлэгдээд байгаа хойно яая гэх вэ дээ гэж гэнэ.

	— Бас чи юу зүүдлээв? гэж чөтгөр их сониучирхан асуужээ.

	— Надад салчин зүүдлэгдлээ. Тэр хүн болгоныг голын хоёр эрэг рүү ээлжлэн зөөсөөр байхад харин түүнийг хэн ч халж сольдоггүй гэнэ. Учир нь юу юм бол гэж эмгэн өгүүлж гэнэ.

	— Тэр ч тэнэг амьтан даа! Хэн нэг хүн гол гатлах гээд хүрээд ирэхэд гарт нь сэлүүрээ бариулчихгүй юу. Тэгээд л тэр зорчигч, нөгөө нь салчин болчихно шүү дээ гэжээ.

	Чөтгөрийн эмээ түүний толгойноос гурван алтан үс сугалж, гурван асуултад хариу аваад чөтгөрийг ая тухтай орхиж гэнэ. Чөтгөр ч өглөө болтол нам унтжээ.

	Чөтгөр өглөө босоод дахиад яваад өгч гэнэ. Тэгэхээр нь эмгэн банзлынхаа хуниаснаас шоргоолжийг гарган дахин хүн болгож хувиргажээ.

	— За гурван алтан үс нь энэ байна. Гурван асуултад чинь юу гэж хариулсныг чи өөрөө сонсоо биз гэж эмгэн хүүд өгүүлж гэнэ.

	— Тиймээ. Бүгдийг нь тогтоож авсан гэж азтай хүү хариулжээ.

	— За би чамд тусаллаа. Одоо ирсэн замаараа буц даа гэж эмгэн хүүд хэлжээ.

	Ядарч зүдрэхэд нь тусалсан эмгэнд хүү талархаад тамаас гарч явахдаа аз завшаантай төрсөндөө баярлаж явжээ. Салчин дээр ирж гэнэ.      

	— Эхлээд намайг голын цаана гарга. Тэгээд би асуултад чинь хариулна гэж азтай хүү хэлжээ. Голын цаад эрэг дээр гараад:

	— Хэн нэг хүн одоо ирэхээр гарт нь сэлүүрээ бариулчих гэсэн чөтгөрийн үгийг салчинд хэлжээ.

	Цаашаа яваад үр жимсгүй мод ургадаг хотод ирэхэд хотын захирагч хариугаа хүлээгээд байж гэнэ. «Модны үндсийг мэрээд байгаа хулганыг ал. Тэгвэл дахиад алтан алим ургах болно» гэсэн чөтгөрийн үгийг хэлж гэнэ. Захирагч маш их баярлаж хүүд алт ачсан хоёр илжиг өгчээ.

	Эцэст нь оргилуур нь ажиллахаа больсон хотод хүү ирж гэнэ. Захирагчид «Оргилуурын чулуун дор сууж байгаа бах мэлхийг алчихвал дахиад дарс оргилно» гэсэн чөтгөрийн үгийг дамжуулжээ. Захирагч маш их баярлаж, бас түүнд алт ачсан хоёр илжиг бэлэглэжээ.

	Тэгээд гэртээ гэргий дээрээ ирэхэд нь хайртай нөхрөө хараад бүх юм сайн сайхан болсныг дуулаад жигтэйхэн их баярласан юм санжээ. Хааны хүссэн гурван алтан үс тэгээд бас алт ачсан дөрвөн илжгийг хараад хаан сэтгэл маш их ханамжтайгаар:

	— Чи бүх болзлыг биелүүллээ. Миний охин чиний гэргий хэвээр үлдэг. Харин хайрт хүргэн хүү минь, чи энэ их алтыг хаанаас авав. Энэ чинь багагүй баялаг шүү гэж гэнэ.

	— Би гол гаталсан юм. Тэгээд л алт тэнд элс шиг их байсан гэж хүү хариу өчжээ.

	— Би явбал авч чадах болов уу? гэж хааныг асуухад

	— Хэчнээн л бол хэчнээнийг авч болно. Тэр гол дээр салчин бий. Түүнийг гол гатлуул гэж гуй. Тэгээд л шуудай шуудайгаар алт ав гэж хүү хаанд өгүүлжээ.

	Ховдог шунахай хаан яарч сандран замд гарч гол дээр хүрч очоод салчнаас гол гаргаач гэжээ. Салчин хүрч ирээд түүнийг суулгаж голын цаана гаргаад гарт нь сэлүүр бариулчхаад өөрөө арилаад өгчээ.

	Тэгээд хаан тэр цагаас хойш өөрийнхөө нүглийг эдлэн салчин болох хувь тавилантай байсан юм санжээ.

	— Тэр тэгээд одоо ч хойшид ч салчин хэвээр байх уу?

	— Тэгэлгүй яах вэ. Түүний гараас хэн ч сэлүүр авахгүй шүү дээ.

	 


ЭРХИЙН ЧИНЭЭ ХҮҮ

	 

	Эрт урьд цагт нэгэн ядуу тариачин эр амьдарч байсан юм санжээ. Нэг орой тэр гал хутган, эхнэр нь юм нэхэн сууж гэнэ.

	Тариачин эхнэртээ:

	— Манайд хүүхэд байхгүй нь тун харамсалтайяа. Бусад айлд хэчнээн хөгжөөн шуугиантай юм гэж өгүүлжээ. Эхнэр нь:

	— Тийм ээ! Манайд бүр ганцхан, ядахдаа чигчийнхэн чинээ хүү байсан ч би маш баярлах сан гэж гэнэ. Бид түүнд хэчнээн их хайртай байх бол!

	Эхнэр нь жирэмсэлж есөн сар болоод хүүхэд гаргасан юм санжээ. Харин тэр нь эрүүл энх хөөрхөн хүү мөртөө гагцхүү гарын хуруунаас өндөргүй юм санжээ.

	Ээж, аав хоёр нь:

	— Бидний хүссэн юм л боллоо. Бид хүүдээ их хайртай байна гэж ярилцаад хуруунаас өндөргүй учир эрхийн чинээ хүү гэж нэр өгч гэнэ. Хүүдээ хэчнээн амттай сайхан хоол өгсөн ч хүү нь ер өсдөггүй байжээ. Харин нүднийх нь харц их ухаалаг, юмыг ойлгож тусгаж авахдаа сайн, бүхнийг хийж чаддаг хүү байж гэнэ.

	Нэг удаа тариачин ой руу модонд явахдаа: «Ардаас морин тэрэг аваад ирэх хүн байдаг ч болоосой» гэж дотроо өгүүлжээ.

	Гэтэл эрхийн чинээ хүү:

	— Аав минь! Би аваад очъё. Та надад итгээч. Би яг цагт нь аваачна гэж гэнэ шүү.

	— Хүү минь яаж чадах вэ дээ? Чи морь хөтлөхөд арай л багадаад байна даа гэхэд

	— Зүгээр ээ ааваа. Ээж надад морь хөллөөд өгвөл би морины чихэн дотор орж суугаад хаашаа явахыг нь хашхираад байна гэж хүү хэлжээ.

	Аав нь:

	— Тийм бол яах вэ. Үзээд алдъя гэж гэнэ. Тэгээд ээж нь морь хөллөөд эрхийн чинээ хүүг чихэн дотор нь суулгаад өгч гэнэ. Хүү «Зүүн тийш. Баруун тийш! Чү-Чү!» гэж хашхиран яваад өгчээ.

	Бүх юм ёсоороо болж Эрхийн чинээ хүү хэзээний сурсан хөтөч шиг морио жолоодон явах ёстой замаараа ой руу явж гэнэ. Нэгэн замын эргэлт дээр Эрхийн чинээ хүү «Зүүн тийш, Зүүн тийш!» гэж хашхирч байхад нь хоёр танихгүй хүн тааралджээ.

	— Хараач хөөе! Энэ юу вэ? Морин тэрэг явж байна. Харин хөтөч нь харагдахгүй мөртөө хаашаа явахыг нь хашхирч байх юм гэж нэг нь хэлэхэд:

	— Энэ ердийн юм биш шүү. Хойноос нь дагаад явъя. Хаана зогсохыг нь харъя гэж нөгөө нь хэлж гэнэ. Морин тэрэг ч мод огтолж байсан тэр зүгт чигээрээ яваад байсан юм санжээ. Эрхийн чинээ хүү эцгийгээ олж хараад:

	— Ааваа би морин тэрэг аваад ирлээ. Одоо намайг буулгаад өгөөч гэжээ.

	Аав нь зүүн гараараа морины жолооноос барьж баруун гараараа морины баруун чихнээс хүүгээ гарган газарт буулгажээ.

	Эрхийн чинээ хүүг харсан танихгүй хоёр хүн гайхсандаа үг ч дуугарч чадсангүй. Нэг нь нөгөөгөө тэндээс холдуулаад:

	— Энэ хүүг том хотод аваачаад мөнгөөр үзүүлдэг болбол чи бид хоёрт аз жаргал, эд хөрөнгө олдоно шүү. Хоёулаа худалдаж авъя гэж гэнэ.

	— Тэгээд тариачин дээр очиж:

	— Энэ жижигхэн хүнээ бидэнд худалдчих. Бидэнтэй сайн сайхан амьдарна гэж гуйжээ.

	Тариачин

	— Үгүй. Энэ миний хайртай хүү. Ямар ч алт мөнгөөр худалдахгүй гэжээ.

	Гэтэл өөрийг нь худалдаж авах гэж байгааг сонссон Эрхийн чинээ хүү аавынхаа дээлийн хуниасаар дамжин мөрөн дээр нь гараад чихэнд нь:

	— Ааваа намайг худалдчих. Би эргээд ирнэ гэж гэнэ шүү.

	Тэгээд тариачин хүүгээ танихгүй хоёрт нэлээд үнэтэй худалдчихжээ.

	Тэд хүүгээс:

	— Бид чамайг хаанаа хийгээд авч явах вэ? гэхэд хүү:

	— Бүрх малгайныхаа хүрээн дээр. Нааш цааш холхин алсын бараа ширтэж явахад зүгээр гэж хариулжээ.

	Тэд ч түүний хүслийг биелүүлж гэнэ. Эрхийн чинээ хүү эцэгтэйгээ салах ёс гүйцэтгээд замд гарчээ.

	Нэлээд явсаар үдэш болж гэнэ. Тэгэхэд бяцхан хүү:

	— Бие засъя. Намайг буулгаач гэж гуйжээ.

	— Тэндээ болгочих. Шувуу ч заримдаа баачих тохиолдол байдаг юм гээд түүнийг буулгасангүй гэнэ. 

	—Үгүй. Би өөрөө мэдэх ёстой шүү дээ. Хурдхан намайг буулгаач гэж гэнэ.

	Малгайгаа аваад хүүг газарт буулгажээ. Хүү буунгуутаа газрын нэгэн догон дагаж гүйсээр оготнын нүх олж харангуут гүйгээд орчхож гэнэ.

	— Ноёд оо баяртай. Одоо та нар гэртээ харьцгаа гэж Эрхийн чинээ хүү нүхэн дотроос хашхираад тэднийг шоолон инээж гэнэ.

	Нөгөө хоёр нүхний аман дээр гүйн ирж модоор хатгаж төнхсөн ч нэмэр болсонгүй. Эрхийн чинээ хүү нүхний бүр гүн рүү яваад орчихжээ. Удалгүй бүр харанхуй болсон учир хоёр эр сэтгэлээр унан гэртээ харьцгаажээ.

	Тэднийг явсныг лавтай мэдсэн Эрхийн чинээ хүү нүхнээсээ гараад ирж гэнэ. «Энэ харанхуйд явна гэдэг ч дэмий хэрэг. Гай таараад хөлөө хугалж хүзүүгээ булгалчихвал түвэг» гэж өөрөө өөртөө хэлж гэнэ. Аз таарч замд нь дун хорхойн гэр тааралджээ. «Бурхан өршөөлөө. Энд л тав тухтайхан шөнийг өнгөрөөе» гэж бодоод дотор нь орчхож гэнэ.

	Дөнгөж унтах гэж байтал хоёр хүний хөлийн чимээ гарч нэг нь:

	— Баян ламынхаас яаж алт, мөнгө хулгайлах вэ? гэж өгүүлэхэд:

	 — Яаж хулгайлахыг би л чамд хэлж өгөх сөн дөө гэж Эрхийн чинээ хүү хашхирчээ. Айж сандарсан хулгайч:

	— Энэ юу вэ? Хэн хашхираад байна вэ гээд хоёулаа дороо зогсон чих тавин сонсож гэнэ. Тэгэхээр нь Эрхийн чинээ хүү дахин:

	— Намайг аваад яв. Би та нарт тусална гэхэд

	— Чи хаана байна вэ? гэж асууцгаажээ.

	— Та нар намайг газарт хайцгаа. Дуу гарсан тэр зүг рүү явцгаа гэж хариулж гэнэ. Хулгайч нар түүнийг хайж олоод гар дээрээ авчээ.

	— Бяцхан жаал минь чи бидэнд яаж туслах юм бэ? гэхэд:

	— Төмөр хашааных нь завсраар шургаж ороод ламын амбаараас юу хэрэгтэйг нь авч өгнө гэжээ.

	— Санадаг л санаа. Яаж хийхийг чинь л харъя гээд ламын гэрийн хаяанд ирцгээж гэнэ. Эрхийн чинээ хүү амбаарт орчхоод тэндээс.

	— Энд юу хийж байгаа юм бэ? Та нар юу авах юм бэ гээд хамаг чадлаараа хашхирчээ.

	Айж сандарсан хулгайч нар:

	— Чи дуугаа аяд. Хүн сэрчихнэ гэж гэнэ.Эрхийн чинээ хүү тэдний хэлснийг ойлгоогүй царай гарган дахиад л байдаг чадлаараа:

	— Энд байгаа бүх юмыг та нар авах гээд байгаа юм уу гээд хашхирч гэнэ.

	Хажуугийн өрөөнд унтаж байсан тогооч авгай үүнийг сонсоод орон дээрээ өндийж суугаад чих тавин сонсож эхэлжээ.

	Харин хулгайч нар айж сандран нэлээд хол зугтсанаа дахин зориг орж буцаад ирцгээж гэнэ. Тэд «манай бяцхан хүү биднээр тоглоом хийж байна даа» гэж бодоцгоожээ. Эргэн ирээд түүнд:

	— Битгий маяглаад бай. Наад амбаараасаа хурдхан шиг нэг юм аваад өг гэжээ.

	— Би та нарт өгнө. Та нар гараа л сунгацгаа гэж хамаг чадлаараа хашхирч гэнэ.

	Анхаарал тавин чагнаж байсан тогооч энэ бүхнийг сонсоод орон дээрээсээ год үсрэн босож амбаарын үүд рүү гүйж гэнэ. Хулгайч нар ч хойноос нь шидэт сум хөөж байгаа юм шиг ум хумгүй зугтжээ. Зарц хүүхэн амбаарт юу ч олсонгүй, лаа асаахаар явж гэнэ. Эргээд амбаарт ороход нь Эрхийн чинээ хүү сарай руу сэмхэн яваад орчихжээ.

	Зарц эмэгтэй хамаг юм онгичин юу ч олоогүй тул хий хоосон юм сонсогдож дээ гэж бодон эргэж ирээд унтахаар хэвтэж гэнэ. Эрхийн чинээ  хүү өвсөн дотор орж аятайхан байр олоод өглөө болтол унтаж амраад аав ээж рүүгээ буцахаар шийджээ.

	Гэвч түүнд дахиад азгүй явдал тохиолджээ. Энэ ертөнцөд уйтгар зовлон, уй гашуу аль олон тохиолдохыг тэр гэх вэ дээ?

	Зарц эмэгтэй өглөө босоод үхэртээ өвс өгөхөөр гарч гэнэ. Тэвэр өвс аваад явахад нь түүн дотор нь хөөрхий муу Эрхийн чинээ хүү яг тааралдчихжээ. Харамсалтай нь тэр маш бөх унтаж байсан учир үхрийн аманд орсон хойноо л сэрж гэнэ.

	«Ээ бурхан минь. Би л лав эсгий татаж байгаа газарт орчихсон юм шиг байна» гэж бодсон хүү хаана орчихсоноо нэлээд хожим ухаарчээ. Тэр будаа болтол үйрчихгүйн тулд үнээний шүдний хоорондуур арай ядан шургаж байж гэнэ. Явсаар үнээний ходоодонд орчихжээ. «Энэ нүхэнд чинь нар ч гарахгүй юм. Цонх хийхээ мартчихсан юм шиг байна. Бас лаа ч асаадаггүй юм уу даа!» гэж хүү бодож гэнэ. Үнэнийг хэлэхэд энэ өрөө хүүд огт таалагдсангүй. Тэгээд ч хаалгаар нь өвс цуван түүнд бүр бага зай үлдэх болж гэнэ шүү. Тэгэхээр нь айж сандарсан хүү хамаг байдаг чадлаараа:

	— Дахиад шинэ өвс хэрэггүй ээ! Надад шинэ өвс дахиад битгий өгөөч! гэж хашхирч гэнэ. Энэ үед үнээ сааж байсан зарц эмэгтэй хэн нэг хүний хашхирахыг сонсоод, тэгэхдээ бүр энэ нь өчигдөр шөнийн дуутай тун төсөөтэй байсанд ихэд айн сандал дээрээсээ өнхөрч хамаг сүүгээ асгачхаж гэнэ.

	Яарч сандран гүйсээр эзэндээ очоод:      

	— Бурхан өршөөг! Эрхэмсэг ламбугай минь. Манай үнээ яриад эхэллээ гэхэд:

	— Чи чинь солиорчихоо юу? гэж лам өгүүлсээр хашаанд өөрөө очиж үзэхээр явж гэнэ. Дөнгөж оронгуут нь Эрхийн чинээ хүү дахиад л хамаг чадлаараа:

	— Надад шинэ өвс дахиад битгий өгөөч! Надад шинэ өвс дахиад битгий өгөөч! гээд л хашхирчээ. Тэгэхэд нь лам ч өөрөө айж үнээнд нь чөтгөр шүглэчхэж гэж шийдээд алж идэх зарлиг буулгаж гэнэ. Үнээг алаад харин хүүгийн дотор нь сууж байсан ходоодыг үхрийн баас руу хаячихжээ.

	Үхрийн ходоодноос гарах гэж Эрхийн чинээ хүү маш их зүдэрчээ. Арай ядан зүтгэсээр яг гардгийн даваан дээр, бүр толгойгоо гаргачхаад байхад нь дахиад нэг шинэ зовлон тохиолдож гэнэ. Хажуугаар нь гүйж явсан чоно ходоодыг харангуут аваад үмхчихжээ. Гэвч Эрхийн , чинээ хүү огт сандарч тэвдсэнгүй гэнэ. «Бодвол чонотой харин тохиролцож болно байх» гэж тэр санажээ. Тэгээд чонын гэдэс дотроос:

	— Хонгорхон чоно гуай. Танд тохирох амттайхан хоол хаана байгааг би мэднэ шүү гэжээ.

	— Чоно:

	— Хаана байна тэр чинь? гэж асуужээ.

	— Суваг гатлаад очих тэр байшинд амттай боов, хиам, гахайн тарган өөх дуртай бүхэн чинь бий гээд өөрийнхөө гэрийг маш сайн заагаад өгчхөж гэнэ.

	Чоно гуай ч бодож ядалгүй суваг гатлан явж зааж өгсөн айлынх нь амбаарт орж хагартлаа иджээ. Амаараа гартал цадсан чоно явах гэсэн боловч гэдэс гүзээ нь тэсэрч хагартлаа томорсон учир хуучин ирсэн замаараа буцаад явж чадсангүй. Эрхийн чинээ хүү чоно гуайн гэдэс дотор жигтэйхэн их шуугиан тарьж, гүйж харайж гарчээ.

	Чоно гуай:

	— Дуугаа татаач чи! Гай болоод хүн сэрээчихвэл яана гэхэд хүү:

	— Өөрөө л цадсан бол өрөөл бусдын тухай бодохгүй нь ээ чи. Би ч бас жаахан баясаад авъя гээд байдаг чадлаараа хашхирч гарч гэнэ.

	Чимээ шуугиан сонсоод сэрсэн аав ээж хоёр нь гүйж ирээд амбаарын завсар зайгаар шагайцгаажээ. Чоно байхыг хараад буцаж гүйцгээн аав нь сүх, ээж нь хадуур барьж авч гэнэ.

	Аав нь:

	— Чи намайг дагаад яв. Намайг нэг цохиход чоно бас үхэхгүй. Харин тэгэхээр чи хадуураараа гэдсийг нь хүү тат гэж амбаар луу орохдоо хэлжээ.      

	Эрхийн чинээ хүү эцгийнхээ дууг таниад:

	— Аав минь, аав минь. Би энд байна. Би чонын гэдсэнд нуугдчихаад байна гэж хашхирч

	Баярласан аав нь:

	— Бурхан биднийг өршөөлөө! Хүү минь бидэнд олдлоо, гээд эхнэртээ хадуураа цааш тавь хүүгээ шархтуулчихна гэжээ. Тэгээд тэр сүхээ далайж, далайж буулгачихсан чинь чоно тэр дорхноо нам үхэж гэнэ. Аав, ээж хоёр нь хутга, хайч авчран чонын гэдсийг хагалж хүүгээ гарган авцгаажээ.

	Тэгээд аав нь:

	— Хүү минь чамаас болж ээж аав хоёр нь түмэн зовлонд унаад байлаа гэхэд:

	— Би ч гэсэн багагүй аялал хийчихлээ. Аз завшаан болж эргээд та нартаа ирлээ гэж Эрхийн чинээ хүү хариулжээ.

	— Чи тэгээд хаана байв? гэхэд:

	— Аав минь би оготнын нүхэнд, үнээний ходоодонд, чонын гэдсэнд байлаа. Одоо харин та нартайгаа хамт байна. Хаашаа ч би явахгүй гэжээ.      

	Аав ээж хоёр нь:

	— Газар дэлхий дээр ямар баялаг байдаг ч түүнээс чамайгаа худалдахгүй гээд Эрхийн чинээ хүүгээ эрхлүүлэн өхөөрдөж гэнэ. Цадтал ундалж, хооллон, тэнэж явсаар урчихсан дээлийг нь бас сольж шинийг оёж өгч гэнэ.

	 


ҮХЭЛ

	 

	Нэгэн ядуу эр арван хоёр хүүхэдтэй юм санжээ. Тэднийгээ тэжээх гэж өдөр шөнөгүй ажилддаг байж гэнэ.

	Гэтэл арван гурав дахь хүү төржээ. Ядуу эр яах ч учраа олж ядан хамгийн түрүүнд тааралдсан хүнийг хүүд минь нэр хайрлаач гэж гуйхаар их зам дээр гарчээ. Хамгийн түрүүнд бурхан багш тааралдаж гэнэ. Тэр ядуу эрийн юу хүссэнийг мэдэж байсан учир:

	— Ядуу эр! Би чамайг өрөвдөж байна. Би хүүд чинь нэр хайрлахад бэлэн байна. Би түүнийг энэ дэлхийн хамгийн аз жаргалтай хүн болгоно гэжээ.

	Ядуу эр:

	— Чи хэн юм бэ? гэхэд

	— Би бурхан гэж хариулж гэнэ.

	Ядуу эр:

	— Тэгвэл хэрэггүй. Чи хамаг байдгийг нь баячуудад өгчхөөд ядуучууд биднийг өлсөж зовоодог гэжээ. Тэгээд тэр эргээд өөр тийшээ яваад өгч гэнэ.

	Яг тэр үед түүн дээр чөтгөр ирээд:

	— Чи юу хайгаад яваа юм бэ? Чи надаар хүүдээ нэр хайрлуулбал хүрэлцэх хэмжээний алт, аз жаргал өгнө шүү гэхэд:

	— Чи хэн юм бэ? гэж ядуу эр асуужээ.

	— Би чөтгөр гэхэд

	— Тэгвэл хэрэггүй. Чи хуурч мэхлэн залилдаг гээд зөвшөөрсөнгүй гэнэ.

	Ядуу эр цаашаа явжээ. Түүн дээр бургас шиг нарийхан хөлтэй хэлхээ ясан үхэл хүрч ирээд:

	— Би хүүд чинь нэр хайрлая гэж гэнэ.

	— Чи хэн юм бэ? гэж асуухад

	— Би үхэл: Бүхнийг эрх тэгш болгодог гэж хариулж гэнэ.

	— Ядуу эр түүнд:

	— Чи шударга. Ядуу баян ялгаагүй бүгдийг нь авдаг. Тэгэхээр чи хүүд минь нэр хайрла гэжээ.

	Үхэл түүнд:

	— Надтай найзалсан хүн юугаар ч дутах ёсгүй учир би хүүгийн чинь баян чинээлэг, нэр хүндтэй хүн болгоно гэж гэнэ.

	Ядуу эр:      

	— Ирэх ням гарагт нэр хайрлана. Энэ өдөр манайд ирээрэй гэж үхэлд хэлжээ.

	Үхэл ч амласан ёсоороо ирж хүүд нэр хайрлаж гэнэ.

	Хүү ч удалгүй өсөж том болжээ. Нэг өдөр нэр хайрласан үхэл хүрч ирээд «Намайг дагаад яв!» гэжээ. Үхэл хүүг ойд аваачаад нэгэн өвс харуулж:

	— Нэр хайрласан хүн болохоороо би одоо чамд бэлэг өгнө. Би чамайг алдартай эмч болгоно. Чамайг өвчтэй хүн үзүүлэхээр дуудах болгонд би бас очно. Би толгойных нь хажууд зогсож байвал чи өвчтөнийг эмчилж чадна гэж зоригтой хэлээрэй. Харин хөлийнх нь хажууд зогсвол тэр өвчтөн минийх учир ямар ч тусламж, энэ дэлхийн ямар ч сайн эмч аварч чадахгүй гэж хэлэх ёстой. Хамгийн гол нь чи энэ өвсийг миний дур зоргын эсрэг хэрэглэхийг цээрлэ, хэрэв тэгвэл чамд муу юм болно шүү гэжээ.

	Тэгээд ч удалгүй хүү энэ дэлхийн хамгийн алдартай эмч болжээ. Түүний тухай «Тэр өвчтөнийг хальт хараад л сэхэх үү, үхэх үү гэдгийг яг хэлдэг» гэж ярилцдаг байжээ. Тэгээд газар бүхнээс ирцгээн урьж залан маш их мөнгө өгдөг байсан учир тэр удалгүй их баян болжээ.

	Гэтэл нэг удаа хаан өвдөж гэнэ. Тэгээд эмчийг дууджээ. Тэр хааны үхэх, сэхэхийг хэлэх ёстой байж гэнэ.

	Эмч хааны орны хажууд дөхөөд очсон чинь үхэл хөлийнх нь хажууд зогсож байжээ. Тэгэхээр хааныг ямар ч өвс аварч чадахгүй байжээ. Энэ үед эмч: «Үхлийг нэг удаа зальдчихвал яах бол? Тэр уурлах нь мэдээж. Тэгэхдээ надад нэр хайрласан юм болохоор нэг удаадаа мэдээгүй хүн болоод өнгөрч ч магад. Юу ч болсон үзээд алдъя» гэж дотроо бодож байж гэнэ.

	Тэгээд тэр өвчтөнийг орон дээр нь хөл, толгойгоор нь эргүүлээд тавьчихсан чинь үхэл толгойных нь хажууд зогсох болжээ.

	Хаанд өвсөө өгөхөд тэр эдгэрчхэж гэнэ.

	Гэтэл үхэл эмч дээр хүрч ирээд түүн рүү занал хорсолтойгоор ширтэн хуруугаа гозгонуулж:

	— Чи намайг мэхэлчихлээ. Би чамд нэр хайрласан болохоор энэ удаад өршөөе. Харин чи дахиад мэхлэх гэж оролдвол өөрийг чинь аваад нөгөө ертөнц рүү тонилгочихно шүү гэжээ.

	Хэсэг хугацаа өнгөрөөд байтал хааны охин хүндээр өвчилжээ. Тэр охин хааны цорын ганц үе залгамжлагч байсан учир хаан өдөр, шөнөгүй хоёр нүдээ хавдтал уйлж байж гэнэ. Тэгээд хаан миний охины амь насыг аварсан, тэр хүн түүний нөхөр болж хаан ширээг залгамжилна гэж зар тараажээ.

	Нөгөө эмч хүү өвчтэй охины орны хажууд ирсэн чинь үхэл бас хөлийнх нь дэргэд зогсож байж гэнэ. Эмч хүү үхлийн занаж хэлсэн үгийг мартах ёсгүй байлаа. Гэвч хааны охины гайхамшигт гоо үзэсгэлэн, түүний нөхөр болох хүслэн бүхнийг умартуулжээ. Үхэл түүн рүү занал хорсолтойгоор ширтэн гараа өргөж, ясан нударгаа зангидан занаж байгааг ч эмч огт анхаарсангүй. Тэгээд хааны охины толгойг өргөн хөл байсан газар луу эргүүлээд тавьчихжээ. Дараа нь өвсөө охинд өгсөн чинь хацар нь туяараад эрүүл саруул болж гэнэ.

	Ингээд эмч үхлийг хоёр дахь удаагаа мэхэлчихсэн юм санжээ. Үхэл түүн рүү том том алхалсаар дөхөж ирээд:

	— Бүх юм гүйцсэн. Одоо чиний ээлж ирлээ гэж хэлжээ. .

	Үхэл эмчийг ясан гараараа хөдөлж чадахгүй болтол атгаад газар доорх агуй руу аваад явж гэнэ. Эмч тэнд ороод тоолж баршгүй олон эгнээ лаа асаатай байхыг харж гэнэ. Тэдний зарим нь том, нөгөө нь дунд зэрэг, үлдсэн нь бүр богинохон юм санжээ. Мөч тутамд нэг нь унтарч нөгөө нь асаж байж гэнэ. Тэгээд тэр лаанууд үргэлж байрлалаа солин ийш тийшээ харайлгаж байх шиг санагдаж гэнэ.

	Үхэл эмчид:

	— Чи үүнийг харж байна уу? Эд бол хүний амьдралын лаа. Том нь хүүхдийнх, дунд зэрэг нь гэр бүлтэй хүмүүсийн хамгийн сайн сайхан жилүүдийнх, богино нь хөгшчүүлийнх. Гэхдээ бас хүүхэд, залуу хүнд ч заримдаа богино лаа байдаг гэж гэнэ. Миний лаа лав нэлээд том байх гэж бодсон эмч:

	— Минийхийг надад үзүүлээч гэж үхлээс гуйжээ. Гэтэл үхэл түүнд хариугүй бөхөх дөхсөн лааг харуулан:

	— Энэ чинийх гэж гэнэ.

	— Айж сандарсан эмч:

	— Надад нэр хайрласан хайрт хүн минь. Надад шинэ лаа асааж өгөөч. Би хаан ширээнд сууж, хааны үзэсгэлэнт охины нөхөр нь болж аз жаргалтай амьдармаар байна гэжээ.

	Үхэл түүнд:

	— Би чадахгүй. Шинэ лаа асаахын өмнө өөр нэг лаа унтрах ёстой гэжээ. 

	Эмч:

	— Тэгвэл миний хуучин лааг шинэ дээр нь тавьчхаач дээ. Тэгвэл хуучин нь унтрахаар шинэ нь асаж эхэлнэ шүү дээ гэж гуйжээ.

	Тэгэхээр нь үхэл түүний хүслийг биелүүлэх гэсэн хүн болж маяглан том гэгч лаа аваад иржээ. Тэгээд эмчээс өшөөгөө авахаар шийдэн шинэ лаа дээр хуучныг нь тавихдаа санаандгүй алдсан хүн болж унагаагаад унтраачхаж гэнэ. Яг тэгэхэд нь эмч ч газарт унан өөрөө үхлийн гарт орсон юм гэдэг.

	 


ОЛЗНЫ ХҮҮ

	 

	Нэгэн модчин байж гэнэ. Нэг удаа анд яван айхавтар их ойн маш гүнд орж гэнэ.

	Гэнэт жаахан хүүхэд уйлж байхыг сонсох шиг болж гэнэ. Дуу гарсан зүгт явсаар өндөр модны дэргэд иртэл тэр модны орой дээр жаахан хүү сууж байна гэнэ. Бодвол ээж нь хүүтэйгээ хамт модны ёроолд сууж байгаад унтчихаад махчин шувуу хүүхдийг нь шүүрээд өндөр модны орой дээр гаргачихсан бололтой.

	Модчин модны орой өөд авирч гараад хүүг буулгаж авч гэнэ. Тэгээд дотроо: «Энэ хүүг гэртээ аваачаад өөрийнхөө Ленхен охинтой хамт өсгөж том болговол яасан юм бэ? гэж бодож гэнэ. Бодсон ёсоороо болгож модчин хоёр хүүхэдтэй болжээ. Түүнийг нэгэнт олсон болохоор Олзны хүү гэж түүнд нэр өгч гэнэ.

	Олзны хүү, Ленхен охин хоёр бие биедээ үнэхээр их дасаж нэг нь байхгүй бол нөгөө нь маш их санадаг болжээ.

	Тэр модчин айлд ааш зан муутай галч эмгэн байж гэнэ. Нэг орой тэр хоёр хувин аваад ус зөөж гарч гэнэ. Нэг биш нэлээд олон удаа худаг руу майжганаж гэнэ. Үүнийг харсан Ленхен:

	— Хөгшин Занна хөшиж унатлаа ус юунд зөөгөө вэ? гэхэд галч эмгэн:

	— Хэнд ч эс хэлбэл учрыг нь би хэлье гэжээ.

	Тэгээд Ленхен хэнд, юу ч хэлэхгүй гэж ам өгөхөд нь галч эмгэн:

	— Маргааш өглөө модчиныг анд явахаар би ус буцалгана. Буцалсан тэр усандаа Олзны хүүг хийгээд амьдаар нь чанана гэж гэнэ шүү.

	Маргааш өглөө нь маш эрт модчин анд явжээ. Хоёр хүүхэд босоогүй байж гэнэ. Тэгээд Ленхен охин Олзны хүүд:

	— Чи намайг хаяхгүй бол би чамаас хагацахгүй гэхэд:

	— Хэзээ ч тэгэхгүй! гэж Олзны хүү хариулж гэнэ.

	Тэгэхэд Ленхен:

	— Би ганц чамд л хэлье. Өчигдөр орой галч эмгэн Занна ганцаараа их ус зөөлөө. Учрыг нь асуусан чинь «Хэнд ч эс хэлбэл учрыг нь би хэлье» гэсэн. Тэгэхээр нь би «Хэнд ч хэлэхгүй»гэлээ.

	Тэгсэн тэр надад маргааш өглөө маш эрт модчиныг анд явахаар тогоо дүүрэн ус буцалгаж, буцалсан тэр усандаа чамайг амьдаар нь чанана гэж байна. Одоо хурдхан босоцгооё. Хувцсаа өмсөөд зугтаацгаая гэж Олзны хүүд өгүүлжээ.

	Тэгээд хүүхдүүд маш хурдан хувцаслаад явцгааж гэнэ. Тогоон дахь ус нь буцлахаар галч эмгэн Олзны хүүг авчирч буцалсан усанд хийхээр унтлагынх нь өрөөнд очиж гэнэ.

	Өрөөнд ороод, оронд нь дөхөөд хүүхдүүд явчихсаныг мэдэж гэнэ. Тэр ухаангүй их айж сандран: «Модчин буцаад ирэхээр юу гэж би хэлнэ? Хурдхан ардаас нь яваад буцааж авчрах хэрэгтэй» гэж бодож гэнэ.

	Тэгээд галч эмгэн гурван зарц эрийг хүүхдүүдийн хойноос явуулж түргэн гүйж барьж авахыг даалгажээ. Хүүхдүүд уулын орой дээр суугаад алсын бараа ширтэж байж гэнэ. Гурван зарц хойноос нь гүйж байхыг хараад Ленхен охин Олзны хүүд:

	— Чи намайг хаяхгүй бол би чамаас хагацахгүй гэхэд Олзны хүү:

	— Хэзээ ч тэгэхгүй! гэж хариулжээ.

	Тэгэхэд нь Ленхен:

	— Чи сарнай цэцгийн иш би цэцэг нь болъё гэжээ. Гурван зарц гүйж ирээд сарнай цэцгийн иш түүн дээрх цэцэг хоёроос өөр юм олж харалгүй

	— Эндээс яаж олох вэ? гэцгээгээд эргээд явж гэнэ. Гэртээ буцаж ирээд галч эмгэнд сарнай цэцгийн иш, түүн дээрх цэцэг хоёроос өөр юу ч олж харсангүй гэхэд:

	— Дүүрсэн тэнэг толгойнууд. Сарнайн ишийг дундуур нь цавчиж сарнай цэцгийг таслаад надад аваад ирэх ёстой байсан юм. Бушуу түргэн явцгаа. Миний хэлснийг биелүүлцгээ гэж гэнэ.

	Тэд ахиад л эрэлд гарчээ. Хүүхдүүд тэднийг бас л алсаас олж хараад Ленхен:

	— Олзны хүү! Чи намайг хаяхгүй бол би чамаас хагацахгүй гэхэд:

	— Хэзээ ч тэгэхгүй гэж тэр хариулжээ.

	Тэгэхэд нь Ленхен:

	— Чи сүм бол. Би түүн дээрх хүрээ цагариг нь болъё гэжээ. Гурван зарц хүрч ирээд дотроо хүрээ цагаригтай сүмээс өөр юу ч үгүйг хараад хоорондоо: «Энд юугаа хийх вэ? Эргээд гэртээ харьцгаая» гэж тохиролцож гэнэ. Гэртээ буцаад ирсэн чинь галч эмгэн тэднээс хүүхдүүдийг олов уу? гэж асуужээ. Дотроо хүрээтэй сүмээс өөр юу ч алга гэцгээхэд

	— Ээ хар тэнэгүүд, усан хар тэнэгүүд сүмийг нь нурааж хаяад хүрээг нь надад аваад ирэхгүй гээд харааж загнаж гарч гэнэ.

	Тэгээд эмгэн өөрөө очихоор шийдэж гурван зарцын хамт хүүхдүүдийг хайхаар явжээ.

	Гурван зарцын араас галч эмгэн бас майжганаж явахыг хүүхдүүд алс холоос харцгаажээ.

	Ленхен охин:

	— Олзны хүү! Чи намайг хаяхгүй бол, би чамаас хагацахгүй гэхэд:

	— Хэзээ ч тэгэхгүй гэж Олзны хүү хариулж гэнэ.

	Тэгэхэд нь Ленхен:

	— Чи нуур, би нууран дундах нугас болъё гэжээ.

	Эмгэн хүрч ирээд нуур байхыг үзээд усыг нь ширгэтэл уух гэж газарт хэвтээд өгч гэнэ. Гэтэл нугас хурдхан шиг хөвж ирээд хошуугаараа толгой дээрээс нь зууж аваад ус руу чирээд оруулчхаж гэнэ. Эмгэн шулам үхэж гэнэ. Хүүхдүүд гэртээ хөгжилдөн баясан буцаж ирцгээж гэнэ. Хүүхдүүд хэрэв амьд бол одоо ч эв найртай байцгааж байж болох юм шүү!

	 


НОХОЙ, БОЛЖМОР ХОЁРЫН ҮЛГЭР

	 

	Нэг нохой харгис, харамч эзэнтэй юм санжээ. Тэвчихийн аргагүй хэцүү болохоор нь эзнээсээ зугтан гунигтай нь аргагүй явж байж гэнэ. Тэгтэл замд нь болжмор тааралдаад:

	— Нохой ах минь. Юунд ингэтлээ гутраа вэ? гэж асуужээ. Нохой түүнд:

	— Би өлсөж үхлээ. Идэх юм олдохгүй юм гэж хариулж гэнэ.

	Болжмор түүнд,

	— Хонгор ах минь, хот руу хамт явъя. Цадтал чамайг хооллоё гэжээ.

	— Тэгээд хоёулаа хот орж гэнэ. Дүүрэн махтай лангууны хажууд ирээд болжмор:

	— Чи эндээ зогсож бай. Би чамд хэрчим мах унагаагаад өгье гэж гэнэ. Болжмор лангуун дээр сууж эргэн тойрон хараад хэн ч байхгүйг мэдээд хэрчим махыг тоншиж гарчээ. Хамгийн захад байсан хэрчим махыг тоншсоор байгаад унагаачхаж. Нохой махыг нь шүүрч аваад буланд очоод идчихжээ.

	Болжмор түүнд:

	— Одоо өөр лангуу руу очъё дахиж хэрчмийг унагаагаад цадтал чинь чамайг хооллоё гэжээ.

	Нохой дахиад нэг хэрчим мах идэхэд болжмор түүнээс:

	— Ах минь чи айхавтар сайн цадав уу гэж асуув.

	— Мах идээд цадлаа. Талх бас идмээр байна гэж нохой хариулж гэнэ.

	— Талх чамд өгье. Намайг дагаад яв гэж болжмор түүнд хэлжээ. 

	Талхтай лангуун дээр ирээд тоншин, тоншсоор байгаад хоёр талх унагааж гэнэ. Нохой бас л цадсангүй. Дахиад идмээр санагдаж гэнэ. Болжмор дахиад л авч өгч гэнэ.

	Тэгээд нохойноос:

	— Ах минь одоо цадав уу? гэхэд тэр:

	— Тэглээ. Одоо харин хотоор зугаалцгаая гэж гэнэ. Нохой, болжмор хоёр өргөн цэлгэр зам руу гарцгааж гэнэ. Үнэхээр сайхан өдөр байж гэнэ. Хэсэгхэн яваад нохой:

	— Би ядарч байна. Бага ч болов унтмаар байна гэжээ.

	— Тэг, Жаахан унт. Би модны мөчир дээр сууж байя гэж болжмор түүнд хариулжээ.

	Нохой зам дээр хэвтээд нам унтчихаж гэнэ. Гэтэл энэ үед гурвалсан морь тэргэнд хоёр бяцхан торх дарс ачсан тэрэгчин давхиад ирж гэнэ. Тэрэгчин зам гажихыг хүсэлгүй тэр чигээрээ явсаар нохой руу чиглэж байгааг болжмор хараад:

	— Тэрэгчин! Тэгж харин болохгүй шүү. Эс тэгвэл энэ бүгдээс чинь салгаж орхино шүү.

	Харин тэрэгчин дотроо: «Чи намайг мөн чадах бий!» гэж үглээд ташуураараа гуядан, морьдоо хурдлуулж нохойг дайран гарав.

	Нохой ч нам үхэж гэнэ.

	Тэгэхэд нь болжмор:

	— Чи миний ахыг алчихлаа. Морь, ачаа хоёроосоо хагацах болно доо чи! гэж хашхирчээ.

	— Ярив аа чи бас! Морь, ачаа хоёроос минь хагацаана гэдэг гонж гээд цааш яваад өгч гэнэ.

	Болжмор тэрэгнийх нь араас гарч торхны бөглөөг тоншсоор байгаад унагаачихжээ. Дарс нь замаар дүүрэн асгарч гэнэ. Тэрэгчин үүнийг мэдсэнгүй. Эргээд нэг харсан чинь юм дусаж байж гэнэ. Ахиулаад сайн харсан чинь нэг торх нь хоосон байжээ.

	Тэрэгчин:

	— Ээ чааваас! Би ядуу хүн шүү дээ гэж дуу алджээ.      

	Болжмор:

	— Чи тийм ч ядуу хүн биш ээ хө гэж хариулаад нэг мориных нь толгой дээр нисэж суугаад нүдийг нь тоншжээ.

	Тэрэгчин үүнийг хараад жоотуу шүүрч аваад болжморыг цохих гэсэн чинь мориныхоо толгойг оноод нам алчхаж гэнэ.

	— Ээ чааваас! Би ядуу хүн шүү дээ гэж тэрэгчин дуу алджээ.

	— Чи тийм ч ядуу биш ээ хө гэж болжмор түүнд хариулаад дахиад тэрэгнийх нь араас гарч хоёр дахь торхных нь таглааг тоншиж унагаагаад бүх дарсыг нь асгачихжээ.

	Үүнийг мэдсэн тэрэгчин:

	— Ээ чааваас! Би ядуу хүн шүү дээ гэж дахиад л дуу алдаж гэнэ.

	Харин болжмор түүнд:

	— Чи тийм ч ядуу биш шүү гэж хариулаад хоёр дахь мориных нь толгой дээр суугаад хоёр нүдийг нь тоншжээ.

	Тэрэгчин гүйж ирээд жоотуугаа далайхад болжмор нисээд явчхаж. Тэрэгчин тэгээд хоёр дахь морио цохиод алчхаж гэнэ.

	— Ээ чааваас! Би ядуу хүн шүү дээ гэж бас л дуу алдаж гэнэ.

	Болжмор:

	— Чи тийм ч ядуу хүн биш гээд сүүлчийн мориных нь толгой дээр суугаад нүдийг нь тоншжээ.

	Багтартлаа уурласан тэрэгчин бас л жоотуугаа далайгаад болжморыг онохын оронд үлдсэн морио алчихжээ.

	— Ээ чааваас! Би ядуу хүн шүү дээ гэж бас л дуу алдаж гэнэ. 

	Болжмор:

	— Чи тийм ч ядуу хүн биш. Би одоо чамайг гэрт чинь очиж хоосруулна гээд нисээд явчхаж гэнэ.

	Тэрэгчин ачаатай тэргээ хаяхаас өөр аргагүй болж уурлаж гутарсаар гэртээ иржээ.

	Ирэнгүүт эхнэртээ:

	— Ямар их азгүй явдал тохиолдов оо! Хамаг дарс асгарч, гурван морь минь үхлээ гэхэд:

	Эхнэр нь:

	— Ээ нөхөр минь! Ямар их хор хөнөөлтэй шувуу манай гэрт нисэж ирсэн гэж бодож байна! Энэ дэлхийн хамаг жигүүртнийг цуглуулж манай улаан буудайг бүгдийг нь тоншиж байна гэж хариу өчиж гэнэ.

	Тэрэгчин талд гараад харсан чинь мянга мянган шувуу тариаг нь идээд дуусаж байна гэнэ. Тэдний дотор бас нөгөөх болжмор байж гэнэ.

	Тэрэгчин дахиад л:

	— Ээ чааваас! Би ядуу хүн шүү дээ гэж хашхирч гэнэ.

	— Чи тийм ч ядуу хүн биш. Хийсэн хэргийнхээ учир аминаасаа чи хагацна даа гэж болжмор түүнд хэлээд нисээд явчихжээ.

	Хамаг эд хөрөнгөө барсан тэрэгчин гэртээ ороод пийшингийн хажууд уурлаж бухимдан сууж гэнэ. Болжмор цонхон дээр нь ирж суугаад:

	— Тэрэгчин чи хийсэн хэргийнхээ учир амь наснаасаа хагацна даа гэж дахиад хашхирч гэнэ шүү. Тэгэхэд нь хагартлаа уурласан тэрэгчин жоотуу шүүрч аваад болжмор луу шидчихсэн чинь түүнийг онолгүй цонхоо цөм цохичхож гэнэ. Болжмор өрөөнд нь нисэж орж ирээд пийшин дээр нь суугаад:

	— Тэрэгчин чи, хийсэн хэргийнхээ төлөө амь наснаасаа хагацна даа гэж дахиад хашхирчээ.

	Тэгэхээр нь тэсэртлээ уурласан тэрэгчин пийшингээ хэмх цохиод хаячхаж гэнэ. Харин болжмор өрөөн дотуур нь хаа сайгүй ниссээр байжээ. Тэрэгчин хамаг сав суулга, толь, сандал, ширээ, бүр эцэст нь ханаа хүртэл хамх цохисон ч болжморыг харин онож чадсангүй. Эцэст нь тэр болжморыг арайхийн барьж авсан юм санжээ.

	Эхнэр нь түүнээс:

	— Наадах болжморыг чинь би албал яасан юм бэ? гэхэд

	— Үгүй! дэндүү хөнгөн үхэл. Энэ болжмор үхлийн муухайгаар үхэх ёстой учир би үүнийг амьдаар нь залгина гэж хашхираад амандаа хийчхэж гэнэ. Болжмор харин түүний гэдэс дотор сүр сар хийн нисэж нэг гарч, нэг орон аман дээр нь бас хүрч ирэн толгойгоо гаргаж:

	— Тэрэгчин чи хийсэн хэргийнхээ төлөө амь наснаасаа хагацна даа гэж хашхирч байж гэнэ.

	— Тэгэхээр нь тэрэгчин эхнэртээ жоотуу өгч

	— Аман дотор байгаа энэ шувууг алаач гэж гэнэ.

	Эхнэр нь далайж байгаад буулгачихсан чинь болжморыг онолгүй харин нөхрийнхөө толгой руу цохиод алчихжээ.

	Болжмор харин год хийж гараад нисээд явчихсан юм гэдэг.

	 


ҮНЭГ ЧОНО ХОЁР

	 

	Чоно үнэгийг зарцалдаг байсан юм санжээ. Чонын хий гэсэн бүхнийг үнэг хийдэг байж. Чононоос хүчгүй үнэг эзэн түүнээс салж хагацахын түүс болдог байсан гэнэ. Нэг удаа ой дотор хамт явж байснаа чоно:

	— Зальт шар үнэг! Хоолой руу хийх юм олж өг! Эс тэгвэл өөрийг чинь аваад залгичихна шүү! гэж гэнэ.

	Үнэг:

	— Би нэг тариачныхыг мэднэ. Тэнд жижигхэн хурга байгаа. Хэрэв хүсвэл нэгийг нь хулгайлъя гэжээ.

	Энэ санал чононд таашаагдан тариачных руу хамт явцгааж гэнэ. Үнэг нэг хурга хулгайлан чононд авчирч өгчхөөд өөрөө зугтаад явчихжээ. Чоно хургыг идээд цадсангүй. Дахиад нэгийг идмээр санагдаад тариачных руу өөрөө явжээ. Гэвч чоно арга мэхээр тааруухан юм санжээ. Хурганы эх чоно ирэхийг хараад хамаг байдаг чадлаараа орилж, майлж гарч гэнэ. Тариачид гүйгээд иржээ. Чоныг тэд бариад доголж хазганатал нь зоджээ. Чоно үнэгэн дээр ирээд:

	— Чи намайг ганц сайн чадлаа. Хурга барьж идэх гэсэн чинь тариачид намайг барьж аваад турсагыг минь хуулах шахлаа гэхэд:

	— Чи яахаараа ингэж ховдоглож байдаг юм бэ? гэж үнэг түүнээс асуужээ.

	Гурав дахь өдөр нь үнэг, чоно хоёр дахиад л тал дундуур явж байж гэнэ.

	Чоно үнэгэнд:

	— Зальт шар үнэг! Хоолой руу хийх юм олж өг. Эс тэгвэл өөрийг чинь аваад залгичихна шүү! гэж гэнэ. Үнэг тэгэхэд нь:

	— Би нэг тариачныхыг мэднэ. Тэдний эзэгтэй өнөөдөр бин хайрч байгаа очоод хулгайлчихъя гэжээ.

	Үнэг тийшээ очоод байшингийн эргэн тойрныг шиншлэн, үнэрлэж олон давхар ваар байхыг мэдэж гэнэ. Тэгээд зургаан бин хулгайлж авчраад чононд өгч гэнэ.

	— За үүнийг ид гэж түүнийгээ өгчхөөд өөрийнхөө замаар талийж өгчээ.

	Чоно хамаг бинг ганцхан залгичхаад:

	— Яасан амттай юм бэ? Дахиад идмээр байна гээд тариачныд очиж олон давхар ваарыг нь нурааж будаа болгожээ. Их чимээ шуугианаар эзэгтэй гарч ирээд чоныг харангуут хүн дуудаж гэнэ. Хүмүүс цугларч ирээд гарт таарсан бүхнээрээ чоныг нүдэв. Чонын хоёр хөлийг гэмтээжээ. Чоно ухаан зулаггүй зугтав.

	Тэр орилж чарласаар ойд ирээд:

	— Чи намайг дахиад бас айхавтар чадав аа?! Тариачид намайг бариад нурууг минь ураад өглөө! гэхэд үнэг:

	— Чи яахаараа огт цаддаггүй амьтан бэ? гэж хариулж гэнэ.

	Дахиад гурав хоногийн дараа талд хоёулаа гарч гэнэ. Чоно үнэгний хойноос догонцон арай ядан гүйцэж явжээ. Тэгээд үнэгэнд:

	— Зальт шар үнэг. Хоолой руу хийх юм олж өг. Эс тэгвэл өөрийг чинь аваад залгичихна шүү гэжээ.

	Үнэг түүнд:      

	— Би нэг тариачныхыг мэднэ. Тэр саяхан үхэр гаргасан. Давсалсан мах нь нүхэн зооринд торхон дотор бий. Тэрийг л хоёулаа хулгайлъя гэжээ.

	Чоно түүнд:

	— Хурдхан хоёулаа явъя. Хамт нүхэнд орохгүй бол би тэндээс гарч чадахгүй гэж гэнэ.

	Тэгэхээс өөр яах вэ? гээд үнэг түүнд бүх замыг зааж өгчээ.

	Явсаар байгаад эцэст нь нүхэн зооринд хүрцгээж гэнэ. Тэнд зөндөө их мах байсан юм санжээ. Чоно шалавхан махнаас зулгаан: «Цаг хугацаа их байна. Цөмийг нь би иднэ» гэж боджээ. Үнэг цадталаа идсэн ч нааш, цаашаа гүйн хамаг орчныг ажиглан байж гэнэ. Байн байн нүхний ам руу гүйж багтах эсэхээ шалгаж байж гэнэ.

	Чоно үнэгэнд:

	— Хонгор үнэг минь. Яагаад нааш, цааш шарваганаж гүйгээд байна вэ? гэхэд:

	— Хүн амьтан ирж магад. Хамаагүй их битгий идээрэй гэж зальт шар үнэг хариулжээ.

	Чоно хариуд нь:

	—Торхтой махыг дуусахаас наана би эндээс явахгүй гэжээ. Энэ хооронд тариачин хүрч ирээд үнэгний хөлийн чимээг сонсчхож гэнэ. Үүнийг мэдсэн үнэг ч ганц үсрээд л арилж өгчээ. Чоно бас түүний араас зугтаах гэтэл хагартал идсэн гэдэс нь тулаад нүхний амаар багтсангүй гэнэ. Тариачин бүдүүн шургааг барьж ирээд чоныг цохиод алчихжээ. Зальт шар үнэг ой руу зугтаан хачин ховдог эзнээсээ хагацаж салсандаа баярласан юм гэдэг.

	 


ӨВӨӨ, АЧ ХҮҮ ХОЁРЫН ҮЛГЭР

	 

	Хөгшнөөс хөгшин нэгэн өвөө байжээ.

	Нүд нь сохорч, чих нь дүлийрч, хоёр өвдөг нь үргэлж чичирдэг байжээ. Өвгөн ширээний ард суун хоол идэхдээ халбагаа арай ядан барьдаг байсан учир шөлөө ширээн дээр дусаах агаад амнаасаа бас савируулдаг байсан юм санжээ. Хүү, бэр, хоёр өвгөнийг төвөгшөөж пийшингийн ард суулгаж хооллодог болж гэнэ. Тэгэхдээ шавар савнаас тун хариугүй хооллодог байжээ. Өвгөн ширээ рүү шүлсээ залгин ширтэж, нүдэнд нь нулимс мэлтгэнэн байдаг байж гэнэ. Нэг удаа тийнхүү сууснаа шавар аягаа алдаад хагалчихжээ. Залуу бэр нь түүнийг харааж загнахад өвгөн хүндээр санаа алдахаас өөр үг хэлсэнгүй гэнэ. Тэгээд тэр өвөөд том модон аяга авч өгч гэнэ. Нэг удаа бүгдээрээ гэртээ сууцгааж байтал дөрвөн настай ач хүү нь жижигхэн банзнууд авчран түүнийгээ янзалж эхэлж гэнэ.

	— Чи юу хийгээд байна вэ? гэж эцэг нь түүнээс асуухад:

	— Би модон онгоц хийж байна. Том болсон хойноо аав, ээж хоёрыгоо түүнээс хооллодог болно гэж бяцхан хүү хариулж гэнэ.

	Эхнэр, нөхөр хоёр бие рүүгээ хараад гэнэт уйлцгаасан гэдэг. Тэгээд бушуухан өвгөнийг ширээнд урьж суулгажээ. Тэр цагаас хойш бүгдээрээ ширээнд хамт хооллоцгоон өвгөний өвдөг гар нь чичрэн шөлөө ширээн дээр асгасан ч шилж загнахаа больсон юм гэдэг.

	 


ТАРИАЧНЫ УХААЛАГ ОХИН

	 

	Эрт урьд цагт огт газаргүй нэг ядуу тариачин байж гэнэ. Ганц яйжгар байшин, цорын ганц охинтой юм санжээ.

	Нэг удаа тариачин охиндоо:

	— Хаан дээдсээс хөрс шимгүй ч болов сөөм газар гуйх юм сан гэжээ.

	Энэ тухай хаан сонсоод үржил шимтэй сөөмхөн газар бэлэг болгож гэнэ. Охин тэр газрыг аавтайгаа хамт хагалан тариа тарихыг завдаж гэнэ. Газраа хагалаад бараг дуусаж байтал шижир алтаар хийсэн уур олцгоож гэнэ шүү.

	Эцэг нь:

	— Хаан дээдэс бидэнд халамж үзүүлэн газар өгсөн болохоор алтан уурыг хариу түүнд бэлэглэе гэжээ.

	Охин үүнийг үл зөвшөөрөн:

	— Эцэг минь нүдүүргүй ганцхан уур өгөхөөр нүдүүрийг нь биднээс шаардана. Тэгэхээр чимээгүй байсан нь дээр гэж аавдаа хэлжээ.

	Гэвч аав нь охины үгэнд орсонгүй. Уураа аваад хааныд очжээ. Тэгээд таны бэлэглэсэн газар дээрээс үүнийг оллоо. Та бэлэг болгож авахгүй юу гэжээ.

	Хаан бэлгийг нь аваад:

	— Чи өөр юм олсонгүй юу? гэж түүнээс асууж гэнэ.

	Тариачин эр:

	— Үгүй гэж хариулжээ.

	Тэгтэл Хаан дээдэс, «нүдүүр авчир» гэж аашилж гэнэ. Тариачин эр тийм юм огт олоогүй гэж учир байдлаа тайлбарласан ч огт ойшоож хэрэгссэнгүй. Тэгээд түүнийг нүдүүр олтлоо суу гээд харанхуй нүхэнд хийчхэж гэнэ. Шоронгийн хянагч нар түүнд өдөрт нэг л удаа талх ус авчирч өгөхдөө тариачин эр «Ээ чааваас! Охиныхоо үгэнд орсон болоосой.. Ээ чааваас! Охиныхоо үгэнд орсон болоосой» гэж үргэлж халаглаж байхыг сонсжээ. Тэгээд хаан дээдэст очиж энэ тухай мэдэгджээ. Ямар учраас «Ээ чааваас Охиныхоо үгэнд орсон болоосой» гэж зогсоо зайгүй үглээд байгаа юм бэ? хэмээн асуухад

	— Уур аваачиж өгвөл нүдүүрийг нь шаардана гэж охин минь надад хэлсэн юм гэж тариачин эр хариулж гэнэ.

	— Чиний охин үнэхээр тийм ухаалаг юм бол над дээр хүрч ирэг гэж хаан зарлиг буулгажээ.

	Охин ч очихоос өөр аргагүй болж гэнэ. Хаан түүнээс чи үнэхээр ухаалаг юм бол би чамд нэг асуулт тавья. Хариулж чадах юм бол хатнаа болгож авна гэж шаардаж гэнэ. Охин түүнийг нь зөвшөөрчээ. Тэгэхэд нь хаан: 

	— Чи над дээр нүцгэн ч биш, хувцастай ч биш морьтой ч биш явган ч биш, замаар ч биш замгүй газраар ч биш хүрч ир. Хэрэв тэгж чадвал хатнаа болгож авна гэжээ.

	Охин тэндээсээ яваад хамаг хувцсаа тайлаад нүцгэн болчхож гэнэ. Загасчны том тор авч биеэ ороогоод нүцгэн биш болж гэнэ. Мөнгө өгч илжиг зээлдэж аваад нөгөөх торноосоо илжигний сүүлийг уяад морьтой ч биш, явган ч биш болж гэнэ. Тэгээд илжиг түүнийг замын ховилоор чирээд явсан учир замаар ч биш замгүй ч биш газраар хөлийнхөө ганц хуруугаар чирэгдэн явсаар хааныд очиж гэнэ. Хааныд очоод таны тавьсан асуултад би хариу өгч, хий гэсэн бүхнийг чинь ёсоор болголоо гэжээ. Хаан тэгсэн чинь эцгийг нь суллахыг тушааж, охиныг хатнаа болгож аваад хамаг сан хөмрөгөө түүний мэдэлд шилжүүлжээ.

	Хэдэн жил өнгөрч гэнэ. Нэг удаа хаан цэргийнхээ жагсаалыг тойроод явж байтал ийм тохиолдол болж гэнэ. Тариачид түлээ модоо зарж дуусаад хааны ордны хажууд зогсоцгоожээ. Зарим тэргэнд шар, заримд нь морь хөллөсөн юм санжээ. Нэг тариачинд гурван адуу байсны нэг нь унагатай гүү байж гэнэ. Гэтэл унага шар хөллөсөн тэрэгнүүдийн хооронд шогшиж очоод хэвтчихжээ. Тариачид хоорондоо хэрэлдэж зодолдон зарим нь «энэ унага миний шараас гарсан» гэж нотолж байж гэнэ. Нөгөө нэг нь «Энэ унага манай гүүнээс гарсан» гэж хэлж гэнэ. Хэрүүл маргаан явсаар хааны сонорт хүрчээ. Хаан тэгсэн чинь унага нэгэнт л шарнуудын хооронд хэвтэж байсан болохоор шарын эзэн авах ёстой гэж шал буруу шийдэж гэнэ. Унаганы жинхэнэ эзэн уй гашуу болон уйлсаар явжээ. Тэгээд гэнэт хааны хатан өөрөө ядуу гаралтай учир өрөвч зөөлөн сэтгэлтэй гэж тэр хүн сонсож гэнэ. Тэгээд хатан дээр очиж унагаа буцааж авахад туслаач гэж гуйжээ.

	Хатан:

	— Хэрэв, чи намайг хэлсэн гэж хэнд ч илчлэхгүй бол би чамд юу хийхийг нь зааж өгье. Хаан дээдэс өглөө эрт харуул манаагаа буулгах гээд явна. Тэгэхээр түүний зам дээр, замынхаа бүр голд том тор бариад загасчилсан дүр үзүүл. Тор чинь дүүрэн загастай юм шиг хүчлэн байж тат гээд хэрэв хаан сонирхвол юу гэж хариулахыг нь тариачинд зааж өгчээ.

	Маргааш нь тариачин эр тор бариад хуурай газар загас барьсан болоод зогсож байж гэнэ. Хаан хажуугаар нь өнгөрөхдөө энэ тэнэгийн юу хийж байгааг мэдээд ир гэж элч илгээж гэнэ.

	Тариачин:

	— Би загас барьж байна гэж хариулжээ.

	Элч тэгтэл түүнээс ус байхгүй бол загас хаанаас байх вэ? гэж асуухад:

	— Тэгэлгүй яах вэ? Хоёр шараас унага гарчхаж болсон юм би хуурай газраас загас барьж бололгүй дээ гэж хариулж гэнэ. 

	Элч энэ бүхнийг хааны сонорт хүргэжээ. Хаан тариачныг өөр дээрээ авчрахыг тушаагаад чи үүнийг өөрөө бодож олоогүй, хэн зааж өгснийг хэл гэж зандарчээ. Тариачин үнэнийг хэлэхийг хүссэнгүй. «Бурхан өршөө! Би өөрөө бодож олсон» л гээд байж. Тэгэхээр нь түүнийг сүрэл дээр хэвтүүлээд хатан зааж өгсөн гэж хэлтэл нь зодож, эрүүджээ.

	Хаан гэртээ буцаж ирээд:

	— Чи надад яагаад худлаа хэлж байна вэ? Энэ өдрөөс эхлээд хатан байхаа болилоо чи. Ирсэн замаараа сурсан дуугаа дуулаад эвдэрхий байшиндаа оч гэжээ.

	Гэвч хаан хагацах болохдоо хамгийн хайртай, хамгийн хэрэгтэй нэг юмаа авахыг хатанд зөвшөөрчээ.

	Хатан:

	— Хонгор хайртай хаан минь. Чи нэгэнт зөвшөөрсөн хойно би ёсоор болгоно гээд хааныг үнсэж таалан салах ёс гүйцэтгэе гэж гэнэ. Тэгээд хагацлын хундага дарс ууна гээд нойрны хатуу эм авчруулжээ. Хаан хундагыг ганц амьсгаагаар уусан бол харин хатан амсаад л орхичхож гэнэ. Хаан удалгүй гүн нойроор нойрсохыг харсан хатан зарц нараа дуудан тэргэнд ачихыг тушаажээ. Тэгээд хааныг нууцаар өөрийнхөө гэрт аваачжээ. Орондоо оруулаад хэвтүүлчхэж гэнэ. Хаан бүтэн өдөр, бүтэн шөнө унтжээ. Сэрэнгүүтээ ийш тийшээ харан:

	— Ээ бурхан минь. Би хаана хүрээд ирэх нь энэ вэ? гэж харц зарц нараа дуудаж эхэлжээ. Гэвч хэн ч ирсэнгүй. Харин хатан нь хүрч ирээд:

	— Хонгор хайртай хаан минь! Та хааны ордноос хамгийн хэрэгтэй, хамгийн хайртай юмаа авах тушаал надад буулгасан. Танаас өөр хамгийн хэрэгтэй, хамгийн хайртай юм энэ дэлхийд байхгүй учир би таныг аваад ирсэн юм гэж өчжээ.

	Гэтэл хааны нүднээс нулимс бөнжгөнөн:

	— Хайрт хатан минь чи минийх, би ч чинийх байх ёстой гээд хатнаа аван өргөө гэртээ морилжээ. Тэгээд дахин хурим найр хийсэн юм гэдэг. Тэд одоо ч гэсэн хамт амьдарсаар байж магадгүй шүү!

	 


МӨНХИЙН РАШААН

	 

	Эрт урьд цагт нэг хаан байсан юм санжээ. Өвчин эмгэгт баригдсан тэр хааныг хэзээ нэг цагт эдгэрнэ гэхэд хэн ч итгэдэггүй байжээ. Хаан гурван хүүтэй юм гэнэ. Тэд ихэд гутран хаан эцгийнхээ цэцэрлэгт орон уйлцгаажээ. Тэнд нэг өвгөн тааралдаад уйлсных нь учрыг асууж гэнэ. Тэд хариуд нь эцэг маань тун хүнд өвчтэй, түүнд туслах ямар ч аргагүй учир удахгүй нас эцэслэнэ байх гэцгээж гэнэ. Өвгөн тэд нарт:

	— Би нэг арга мэднэ. Мөнхийн рашаан. Түүнийг уусан хүн эдгэрдэг. Тэгэхдээ түүнийг олоход хэцүү гэжээ. 

	Хааны том хүү:

	— Би түүнийг чинь олохоо л олно гээд хаан эцэгтээ очин өөрийг нь эдгээж болох мөнхийн рашаанд явуулж өгөөч гэж гуйжээ.

	Хаан:

	— Үгүй, түүнийг олно гэдэг хэтэрхий осолтой ажил. Түүнд орвол би үхье гэж хэлж гэнэ. Гэвч хүү маш их гуйсан учир хаан эцэг нь зөвшөөрөхөд хүрчээ. Хаан хүү дотроо «Тэр усыг аваад ирэхээр аавын хамгийн хайртай хүү болно. Хаан ширээ залгамжилна» гэж боджээ.

	Алсын замдаа гараад хэсэг явж байтал нэг одой хүн тааралдаж гэнэ. Тэр хаан хүүг дуудаад:

	— Хаашаа тэгтлээ сандраа вэ? гэж асууж гэнэ.

	Хаан хүү:

	— Тэнэг бяцхан амьтан. Тэр тухай чамд мэдэх шаардлага алга гээд замаа хөөгөөд явчихжээ.

	Өчүүхэн хүн түүнд өширхөж хараал хийж гэнэ. Хаан хүү удалгүй нэг уулын ам өөд өгсөж цаашлах тусам хоёр уул хоорондоо ойртсоор зам нь явахын аргагүй нарийхан болчихжээ. Морио ч эргүүлж болохгүй, дөрөөн дээрээ ч босож болохгүй хадан завсарт тэгээд хавчуулагдчихаж гэнэ! Өвчтэй аав нь хүүгээ хэчнээн их хүлээсэн боловч эргэж ирэхгүй байж гэнэ.

	Тэгэхэд нь дунд хүү:

	— Хаан эцэг минь, мөнхийн рашааны эрэлд мордохыг зөвшөөрөөч гэжээ. Харин өөрөө дотроо «Ах амьд байхгүй бол хаан ширээнд би сууна» гэж боджээ.

	Хаан эхлээд зөвшөөрөхгүй байсан ч аргагүйн эрхэнд ёсоор болгожээ. Хаан хүү ахынхаа явсан тэр л замаар давхиж явтал бас л одой хүн тааралджээ. Хүүг зогсоогоод хаашаа яарч явааг нь асууж гэнэ.

	Хаан хүү:

	— Өчүүхэн жижиг амьтан чи энэ тухай мэдэх шаардлагагүй гээд цаашаа давхижээ.

	Одой хүн түүнд бас хараал хийсэн учир тэр ахынхаа адил хадны завсарт хавчуулагдаад хаашаа ч гарч чадахаа больж гэнэ. Их зантай хүн ийм л байдаг юм шүү дээ!

	Дунд хүү ирээгүй учир хамгийн бага хүү мөнхийн рашааны эрэлд гарахаар болж эцэг нь ч явахыг зөвшөөрч гэнэ.

	Хаан хүүтэй одой хүн тааралдаад хаашаа яарч явааг нь бас асуужээ. Бага хүү саатаж зогсоод:

	— Аав маань өнөө маргаашгүй үхлээ хүлээж байна. Би мөнхийн рашаан хайж явна гэжээ.

	— Хаанаас яаж олохоо мэдэх үү? гэж асуухад 

	— Үгүй, мэдэхгүй гэж хаан хүү хариулжээ.

	— Долигонуур дээгүүр зантай ах нартайгаа адил хүн биш юм. Мөнхийн рашаанд хүрэх арга зам зааж өгье. Тэр ус шидэт шилтгээний хашаа дахь булгаас урсдаг юм. Гэвч би чамд жижиг төмөр савх, хоёр жижиг талх өгөхгүй бол чи түүнд хүрч чадахгүй. Тэр төмөр савхаар шилтгээний төмөр хаалгыг гурав тогшиход онгойно. Орохоор чинь хоёр арслан амаа ангайгаад дайраад ирэхээр нь талхаа шидээд өгчих. Тэд чимээгүй болно. Тэгэхээр нь маш хурдан рашаанаа ав. Эс тэгвэл шөнө дунд хаалга хаагдаад хаашаа ч үгүй болно шүү гэжээ.

	Хаан хүү одой хүнд баярлаж талархаад төмөр савх, хоёр талхыг нь аваад цаашаа явжээ. Бүх юм одой хүний хэлсэн ёсоор болж гэнэ. Төмөр савхаар гурав тогшиход хаалга онгойж, талх үмхсэн хоёр арслан ч чимээгүй болжээ. Шилтгээний гоё сайхан танхимд орсон чинь хараал хүрээд хөшчихсөн хаад түшмэд сууцгааж! байж гэнэ. Хаан хүү тэдний хуруунаас бөгжийг нь сугалж аваад шалан дээр хэвтэж байсан сэлэм, талх хоёрыг бас авчээ. Өөр нэг өрөөнд орсон чинь үнэхээр үзэсгэлэн гуа охин зогсож байж гэнэ. Охин хүүг хараад ухаангүй их баярлаж хараалаас намайг чөлөөллөө. Хаант улс! маань бүгд чинийх. Жилийн дараа эргээд ирвэл би чамтай сууж хурим найр хийнэ гэжээ. Тэгээд мөнхийн рашааныг зааж өгөөд, удалгүй шөнө дунд болох учир шаламгайл гэж түүнд захижээ. Хаан хүү цааш явсаар хачин гоё ор засчихсан өөр нэг өрөөнд орж гэнэ. Эцэж ядарсан хүү алжаалаа тайлахаар түр хэвтжээ. Хэвтэнгүүтээ нам унтаад нэг сэрээд харсан чинь шөнө дунд болоход хэдхэн мөч дутуу байж гэнэ. Айж сандран гүйсээр мөнхийн рашаанаас утгаж аваад хурдан гарах гэж яарчээ. Хаалгаар дөнгөж гартал шөнө дунд болж хаалга маш хүчтэй хаагдан хөлийнх нь өсгийг тасmаад хаячихжээ.

	Харин хаан хүү мөнхийн рашаан олсондоо баярлан гэрийг зүг хурдалж гэнэ. Одой хүнтэй дахиад тааралдахад тэр сэлэм, талх хоёрыг нь хараад:

	— Чи маш их баялагтай болж дээ. Энэ сэлмээр хэчнээн ч цэргийг ялж, талхаар нь хэдэн ч хүн тэжээж болно гэжээ.

	Ах нарыгаа орхиод ар гэртээ очмооргүй байсан хүү:

	— Хонгорхон одой хүн минь. Хоёр ах минь хаана байгааг хэлж өгч чадах уу? Тэр хоёр мөнхийн рашааны эрэлд гарсан боловч одоо хүртэл эргэж ирсэнгүй гэхэд

	— Чи тэднээс болгоомжил. Хүйтэн цэвдэг сэтгэлтэй улс гэж хариулжээ.

	Тэгээд хоёр ах нь ч хүрээд ирж гэнэ. Бага хүү хэрхэн яаж мөнхийн рашаан олж саваа дүүргэж авсан, үзэсгэлэн гуа гүнжийг хэрхэн сулласан хийгээд бүтэн жил хүлээн хурим найр хийж хаант гүрний эзэн болох тухайгаа бүгдийг нь ярьчихжээ. Тэд хамт явсаар дайн дажин, өлсгөлөн гуйланчлалд орсон нэг гүрэнд ирж гэнэ. Тэр гүрний хаан энэ их аюулаас гарах аргагүй гэж бодож байжээ. Хаан хүү түүнд талх өгсөн чинь бүх улс гүрнээ тэжээж, сэлэм өгөхөд нь дайснаа дарж амар жимэр аж төрөх болж гэнэ. Хаан хүү сэлэм, талх хоёроо буцааж аваад ах дүү нар аян замаа хөөжээ. Дайн дажин, өлсгөлөн гуйланчлалд автсан хоёр улс гүрнийг дамжиж гарахдаа бас л сэлэм, талхаа өгч гурван орныг авран хамгаалжээ. Дараа нь ах дүү гурав усан онгоцонд суугаад далайгаар хөвж гэнэ.

	Зам зуураа том ах нар нь хоорондоо:

	Мөнхийн рашааныг бид хоёр биш бага дүү олсон болохоор аав хаан ширээгээ түүнд л өгнө дөө. Хууль ёсоор бол бид хаан байх ёстой. Энэ бидний аз жаргалыг булаан авч байна гэж ярьцгаажээ.

	Тэгээд түүнээс өшөөгөө авахаар шийдэж амийг нь хороохоор тохирцгоожээ. Тэгээд бага хүүг маш бөх унтаж байхад нь савтай усыг нь далайн шорвог усаар сольчихож гэнэ.

	Гэртээ ирцгээгээд бага хүү хаан эцэгтээ мөнхийн рашаанаа өгчээ. Хаан түүнээс өчүүхэн бага уугаад бүр их өвджээ. Тэгээд өвчин зовлонгоо тоочиж эхлэхэд нь том хүүхдүүд нь ирж аавыгаа хорлох гэлээ гэж бага дүүгээ буруутган жинхэнэ мөнхийн рашаан өгцгөөжээ. Хаан түүнээс дөнгөж уугаад л өвчин эмгэг нь илаарьшиж залуу зандан насных шигээ эрүүл чийрэг болж гэнэ.

	Тэгээд том ах нар нь дүү дээрээ очиж элэглэн шоолон:

	— Мөнхийн усыг чи олсон ч авах шагнал нь биднийх боллоо. Ухаантай сэргэлэн байх чинь яав даа. Усан онгоцон дээр унтаж явахад чинь усыг чинь бид авсан. Жилийн дараа үзэсгэлэн гуа охиныг бид хоёрын нэг нь гэргий болгож авна. Тэгэхдээ чи болгоомжтой байгаарай. Аавд хэлнэ гэж битгий бодоорой. Чамд яасан ч итгэхгүй. Нэг л үг хэлбэл амь наснаасаа сална шүү. Амаа хавчаад явбал амийг чинь өршөөнө гэжээ.

	Бага хүү нь хорлох гэсэнд итгэж үнэмшсэн хаан эцэг хилэгнэн уурлажээ. Тэгээд түүнийг шийтгэхээр шадар туслагч нараа цуглуулан нууцаар нум сумаар харваж алах болжээ. Нэг удаа хаан хүү огт муу юм санаж бодолгүй өөрийн шадар зарцтайгаа анд явжээ. Хоёулхнаа гүн их ойд явж байтал шадар зарц нь тун уруу царайтай харагдаж гэнэ.

	Хаан хүү:

	— Хонгор минь ямар юм болов? гэхэд

	— Энэ тухай хэлж чадахгүй ч хийх ёстой гэж өчжээ.

	— Ямар ч байсан надад хэлчхээч гэж хаан хүү гуйж гэнэ.

	— Яая гэх вэ дээ. Таныг алах тушаалыг хаан надад өгсөн гэж зарц хариулж гэнэ.

	Хаан хүү айж сандран:

	— Намайг амьд үлдээгээч. Би чамд хаан хувцсаа өгье чи надад өөрийнхийгөө өг гэж гуйжээ.

	Зарц:

	— Дуртайяа зөвшөөрч байна. Би таныг тэртэй тэргүй алж чадахгүй байсан гэж гэнэ.

	Тэгээд тэд хувцсаа сольжээ. Шадар зарц гэртээ буцаж ирж хаан хүү ойн гүн рүү явжээ. Хэсэг хугацаа өнгөрсний дараа хааны бага хүүд зориулсан алт мөнгө дүүрэн гурван тэрэг ачаа ирж гэнэ. Түүнийг сэлмээр нь дайснаа дарж, талхаар нь ард олноо тэжээсэн тэр гүрний хаад явуулсан юм санжээ. «Хүү минь үнэхээр гэмгүй юм болов уу?» гэж бодсон хаан хөгшин зарц нараа цуглуулан:

	— Хүү минь амьд мэнд үлдсэн ч болоосой. Түүний амийг хороох тушаал буулгасандаа яасан их харамсаж байна вэ гэж хэлжээ.

	Гэтэл бага хүүгийн шадар зарц:

	— Амьд мэнд байгаа. Би таны тушаалыг биелүүлэх зүрх хүрсэнгүй гээд болсон явдлыг нэгд нэгэнгүй ярьж гэнэ.

	Хааны сэтгэл онгойж, хаан хүү гэртээ эргэж ирж болно гэсэн зарыг бүх улс гүрэнд тараажээ.

	Хаан хүүтэй суух гүнж шилтгээнийхээ өмнөх замыг гялалзсан алтаар бүрэх тушаал буулгаж гэнэ. Тэгээд тэр замаар чигээрээ ирсэн хүн миний сүйт хүн. Харин хажуугаар нь явсан хүн биш болохоор битгий оруул гэж шадар дотно улсдаа хэлжээ. 

	Жил болох тэр үед хамгийн том хүү гүнжид аврагчийн дүрээр очин хатнаа болгож, хаан ширээнд суухаар яарч сандран явж гэнэ. Шилтгээнд дөхөж очоод алтан замыг үзэнгүүт: «Ийм замаар давхих харамсалтай юм» гэж бодоод замаасаа гарч баруун талаар нь явжээ. Хаалганд тулаад ирсэн чинь сүйт хүн биш байна. Ирсэн замаараа сурсан дуугаа дуулаад буц гэцгээжээ. Тун удалгүй дунд хүү замд гарч алтан зам дээр морь нь хөл тавингуут «Ийм замыг эвдэх харамсалтай» гэж бодоод зүүн талаар нь явжээ. Хаалганд дөхөөд очсон чинь сүйт хүн биш, ирсэн замаараа сурсан дуугаа дуулаад буц гэж гэнэ. Яг жил болсон учир уйтгар зовлонгоо сүйт бүсгүйтэйгээ хуваалцъя гээд бага хүү ойгоос гарч явжээ. Аян замын турш үзэсгэлэн гуа гүнжийнхээ тухай бодсоор алтан зам байсныг огт анзаарсангүй гэнэ. Морь нь замын яг голоор давхижээ. Хаалга ч тэр дороо онгойж гүнж баяр хөөр болон угтжээ. Энэ хүн намайг зовлонгоос ангижруулагч болохоор хаант гүрний эзэн гэж бүхэнд зар тараан баяр хөөр, хөгжөөн цэнгээнтэй хурим найр хийжээ. Найр дууссаны дараа хатан хаандаа аав нь түүнийг эргэж ирэхийг урьж байгааг хэлж гэнэ. Хаан хүү очоод ах нар нь түүнийг хэрхэн хуурч мэхэлсэн тухай хэлэхгүй байхаас өөр аргагүй байсан тухай ярьжээ.

	Өвгөн хаан тэднийг цаазаар авах гэсэн боловч усан онгоцонд суугаад далай тэнгис дамжин амь зулбан зайлсан тэд дахин эргэж ирээгүй юм гэдэг.

	 


УХААНТАЙ УЛС

	 

	Тариачин эр нэг удаа байшингийнхаа булангаас бүдүүн модон саваа авч:

	— Трина минь. Би хол явлаа. Хоёр гурав хоноод ирнэ. Мал авах наймаачин ирээд гурван үнээг маань авах гэж магадгүй. Худалдаж болно. Харин тэгэхдээ хоёр зуун төгрөгөөс доошгүй үнээр өгөөрэй. Мэдэв үү гэж гэнэ.

	— Бурхны авралаар явж үз! Би яг ёсоор болгоно гэж авгай нь хариулжээ.

	Нөхөр нь:

	— Чи дуугүй бай! Багадаа тархиараа татуулсаар байгаад балай болчихсон юм шиг хачин амьтан шүү. Чи бүү тэнэглэ! Хамаг нурууг чинь ямар ч будаггүйгээр ганцхан энэ модоор л хөх болгоод өгнө гэж мэдээрэй. Жилжингээ арилахааргүй гувруу гүйлгээд өгнө шүү! гэсээр замдаа гарчээ.

	Маргааш өглөө нь тэднийд худалдаачин ирж гэнэ. Тариачны эхнэр олон таван юм ярьсангүй. Худалдаачин үхрийг үзэж үнийг нь мэдээд:

	— Харьцуулаад бодоход авч болох л үнэ байна гэжээ.

	Тэгээд тэр үнээнүүдийг хашаанаас гаргаад хөөгөөд явахыг завдаж гэнэ. Тариачны эхнэр ханцуйнаас нь чангаан:

	— Та эхлээд хоёр зуун төгрөгөө өгөхгүй бол би таныг тавихгүй гэжээ.

	Худалдаачин хариуд нь,

	— Тэр тэгэлгүй яах вэ. Харамсалтай нь мөнгөний даалингаа бүсэндээ хавчуулахаа мартчихаж. Та тэгэхдээ бүү санаа зов. Би хоёр үнээг чинь авсандаа аваад нөгөөг нь барьцаанд үлдээчихье гэж гэнэ.

	Энэ үг гэрийн эзэгтэйд жигтэйхэн их таалагдан худалдаачинд хоёр үхрээ өгөөд явуулчихжээ. «Намайг ийм ухаантай наймаа хийсэнд Ганс гарцаагүй баярлана» гэж дотроо боджээ.

	Тариачин хэлсэн ёсоороо гурав хоногийн дараа буцаж ирэнгүүт үхрээ худалдсан уу? гэж асууж гэнэ.

	Эхнэр нь:

	— Хонгор Ганс минь худалдалгүй яах вэ?! Чиний хэлсэн ёсоор хоёр зуун төгрөгөөр өгчихсөн. Тийм үнэ хүрэхгүй байсан ч худалдаачин олон таван үггүй авсан гэж хариулжээ.

	Тариачин:

	— Мөнгө хаана байна вэ? гэхэд

	— Мөнгө надад байхгүй. Худалдаачин мөнгөө яг мартчихсан байсан. Удахгүй авчирч өгнө. Тун сайн барьцаа үлдээсэн шүү гэж эхнэр нь өгүүлжээ.

	— Ямар барьцаа? гэж асуухад

	— Нэг үнээг маань үлдээгээд явсан. Мөнгөө авчирч өгөхдөө авна гэсэн. Би их ухаалаг юм хийсэн. Тэжээл бага орно гээд хамгийн багыг нь үлдээсэн гэжээ.

	Нөхөр нь уурлаж амласан ёсоороо авгайгаа хөх эрээн болтол зодохыг завдаж гэнэ. Тэгснээ гэнэт саваагаа хаяад:

	— Чам шиг тэнэг мал газар дэлхий дээр байсангүй. Гэвч би чамайг өрөвдөж байна. Их зам дээр гараад гурав хоног хүлээе. Чамаас тэнэг хүн олдож магад. Олдвол чамайг өршөөе. Эс олдвол чи олон таван үггүй шагнал авах болно доо гэжээ.

	Тэгээд тариачин зам дээр гарч чулуун дээр суугаад хүлээж эхэлж гэнэ. Нэг харсан чинь ачаатай тэрэг явж байжээ. Сүрэл ачсан байж гэнэ. Эзэн авгай нь сүрэл дээрээ суугаагүй, тэрэгнийхээ хажууд яваагүй хэр нь ээ урьд нь бас хөтлөөгүй харин дээр нь зогсчихсон байжээ. Тариачин: «Энэ л миний хайж байгаа хүн мөн шиг байна» гэж бодоод босон харайж урдуур хойгуур нь ухаан дутуу хүн шиг гүйж гарчээ.

	Авгай:

	— Юу хэрэгтэй вэ? Хаанахын хэн гэгч вэ? Би таныг анх удаа л харж байна гэж гэнэ.

	Тариачин:

	— Тэнгэрээс буугаад ирлээ. Дахиад яаж гарахаа мэдэхгүй байна. Та намайг, тийш нь аваачаад өгч чадахгүй юу гэжээ.

	Авгай:

	— Чадахгүй. Би зам мэдэхгүй. Та үнэхээр л тэнгэрээс бууж ирсэн юм бол тэнд миний нөхөр ямаршуу аж төрж байгааг хэлж чадах уу? Тэр маань тэнд очсоор гурван жил боллоо. Та түүнийг харсан ч байж магадгүй гэсэн юм санжээ.

	— Би түүнийг харсан. Тариачин бүхэнд тэнд таатай биш шүү дээ. Тэр чинь хонь хариулж байгаа. Уул өөд авирч, гүн ой руу шургаж ороод хойноос нь гүйх гэж их л зовж байгаа даа. Гэгээн Петр тийш нь хэнийг ч оруулдаггүй гэж үлгэрт гардгийг та мэднэ шүү дээ. Тэгээд үйлчин оёдолчин байхгүй, цаадхыг чинь хувцас хуучирч урагдаад дуусаж байгаа даа гэж тариачин өгүүлжээ.      

	Авгай:

	— Яаж тэгж болох вэ? Түүний гоёлын дээл одоо болтол хувцасны шүүгээнд өлгөөстэй байгаа. Бушуухан очоод аваад ирье. Өмсөг хөөрхий. Та тус болоод аваад явж үз гэж дуу алджээ.

	— Тэр болохгүй хэрэг. Тэнгэрт хувцас авч гарч болохгүй. Тэртээ тэргүй тэнгэрийн хаалган дээр хураагаад авчихна гэж тариачин хариулж гэнэ.

	— Би өчигдөр шилмэл улаан буудайгаа худалдаад овоо мөнгөтэй болсон юм сан. Түүнийгээ нөхөртөө өгмөөр байна. Та түрийвчээ халаасандаа хийчихвэл хэн ч харахгүй шүү дээ гэж авгай гуйж гэнэ.

	— Одоо яая гэх вэ. Тус болохоос доо гэж тариачныг хэлэхэд:

	— Та эндээ сууж байгаарай. Би гэртээ очиж түрийвчтэй мөнгөө аваад бушуухан буцаад ирье. Би сүрлэн дээрээ суухгүй харин тэргэн дээрээ зогсож байгаа юм. Тэгэхээр хөнгөн шүү дээ гэж авгай өгүүлжээ.

	Тэгээд л шарнуудаа тууж гарчээ. Тариачин: «Жаахан мангардуу амьтан юм даа. Үнэхээр мөнгө авчирвал эхнэрийн минь аз болж зодуулахгүй нь» гэж бодож гэнэ. Нөгөө авгай удсан ч үгүй гүйж ирээд түрийвчтэй мөнгөө тариачны халаасанд өөрөө шургуулжээ. Тэгээд тариачныг тус хүргэсэнд өчнөөн төчнөөн баярлан талархаж гэнэ.

	Авгай гэртээ буцаад ирсэн чинь хүү нь дөнгөж тариан талбайгаас ирээд байжээ. Ямар санаандгүй тохиолдол болсон тухай хүүдээ өгүүлээд:

	— Хөөрхий муу нөхөртөө бага ч болов юм дамжуулах учрал бүрдсэнд их баярлаж байна. Тэнгэрт бас юм хэрэгтэй байдаг гэж хэн мэдэх вэ дээ?! гэж хэлжээ.

	Хүү нь их гайхаж:

	— Ээж минь. Тэнгэрээс өдөр бүр хүн бууж ирэхгүй шүү дээ. Би бас явъя. Тэр хүнийг чинь олж магадгүй. Тэнгэрт юу болж байгааг надад ярьж өгөг. Ажил ч олдож болох юм гэж гэнэ.

	Тэгээд морио эмээллээд хар хурдаараа давхижээ. Тариачин модны ёроолд суугаад мөнгөө тоолж байхад нь хүү хүрээд ирж гэнэ.

	Хүү:

	— Тэнгэрээс бууж ирсэн хүнийг та хараагүй биз гэж хашхирахад тариачин:

	— Харсан шүү. Тэр чинь тэнгэртээ буцна гээд уул руу өгсөөд явчихсан. Энэ замаар ойрхон. Та хурдан явбал гүйцэж ч магадгүй гэж хариулжээ.

	Хүү:

	— Би өнөөдөр тариа цайруулаад энэ замд давхисаар зөндөө их ядарчихлаа. Та тэр хүнийг таньдаг хойно миний мориор давхиж очоод буцаад ирээч гэж гуйхгүй юу гэж хүүг өгүүлэхэд тариачин «За мөн дөө. Бас л дутуу ухаантай амьтны нэг юм» гэж боджээ. Тэгээд:

	— Танд тус болоход юу нь муу байх вэ? гэж хэлээд морийг нь унаад давхичихжээ.

	Хүү харанхуй шөнө болтол суусан боловч тариачин буцаж ирсэнгүй.

	«Тэнгэрээс буусан хүн их яараад буцаж ирсэнгүй. Тариачин морийг маань аавд өгөөрэй гээд түүнд өгчихсөн байх» гэж хүү эцэст нь боджээ.

	Хүү гэртээ эргэж ирээд ээждээ болсон бүх явдлыг ярьж «аавыгаа тэнгэр дээр явган явуулахгүй гээд морио өгчихлөө» гэж өгүүлж гэнэ.

	Ээж нь:

	— Чи зөв юм хийж дээ. Нас чинь залуу, хөл чинь чанга хойно чи явган явахад яах вэ гэж өгүүлжээ.

	Тариачин гэртээ эргэж ирээд морь барьцаанд үлдээсэн үхэртэй хамт уячхаад авгай дээрээ очиж:

	— Трина. Аз чинь болж дээ. Би чамаас мангар хоёр хүн оллоо. Энэ хэрэг ингээд өнгөрвөл чамайг өршөөе гэжээ.

	Тэгээд өвөг эцгийн түшлэгтэй сандал дээр суугаад гаансаа нэрж:

	— Яая гэх вэ? Хонжоотой л наймаа боллоо. Хоёр туранхай үнээгээ хур таргатай морь, тэгээд дээрээс нь түрийвч дүүрэн мөнгө авчихлаа. Тэнэг явдал үнэхээр л орлого оруулдаг сан бол мангаруудыг би дуртайяа хүндэтгэх байсандаа гэж өгүүлж гэнэ.

	Тариачин ийнхүү боджээ. Харин чамд бол энгийн улс л илүү хүндтэй биз дээ.

	 


ЯДУУ ТЭЭРЭМЧИН, МУУР ХОЁР 

	 

	Эрт урьд цагт хөгшин тээрэмчин байсан юм санжээ. Эхнэр ч үгүй, хүүхэд ч үгүй тэр тээрэмчин гурван зарцтай байж гэнэ. Хэдэн жил болсны хойно тээрэмчин тэдэнд:

	— Би өвгөрч гүйцлээ. Одоо пийшин дээрээ л сууж баймаар байна. Та нар харин тал тал тийшээ хэсүүчилцгээ. Надад хамгийн сайхан морь авчирч өгсөн тэр хүнд тээрмээ өгнө. Тэр хүн ч намайг насны эцэс болтол тэжээнэ гэж гэнэ.

	Тээрэмчдийн нэг нь унтаахай байсан тул түүнийг тэнэг гэцгээдэг байжээ. Тээрэм түүнд оногдоно гэж хэн ч бодсонгүй. Тэр өөрөө ч авах гэж хүссэнгүй гэнэ. Гурвуулаа гарч явсаар нэг тосгоны захад хүрч ирээд хоёр тээрэмчин нь тэнэг Ганст:

	— Чи үлдээч дээ. Чи амьдралдаа арьс яс болсон адасга ч олохгүй гэжээ.

	Гэвч Ганс тэдэнтэй хамт явж гэнэ. Шөнө болоход агуйд орж унтацгаах болжээ. Ухаантай хоёр нь Гансыг унтахыг хүлээж байгаад босоод явцгаачхаж гэнэ. Гансыг ингэж чадах хэрэггүй байсан ч өөр яая гэх вэ гэж бодоцгоон цааш явцгаажээ. Нар мандаж гэнэ. Ганс сэрээд ганцаараа гүн их агуйд хэвтэж байгаагаа мэдээд эргэн тойрныг харж:

	— Бурхан минь! Би хаана байна вэ гээд хашхирчээ.

	Агуйгаас гараад ой руу явжээ. Замдаа: «бүгдээрээ намайг хаяад явчихлаа. Ганцаараа үлдчихэж. Одоо яаж морь олно доо» гэж бодож явсан юм санжээ. Гүн бодолд дарагдаад явж байтал жижигхэн эрээн муур тааралджээ.

	Тэгээд Ганстай эелдэг зөөлөн ярилцжээ.

	— Ганс чи хаашаа явж байна вэ? гэж гэнэ.

	— Хаашаа ч байсан чи надад тусалж чадах биш гэхэд:

	— Би чиний хүслийг чинь сайн мэдэж байна. Надтай хамт яваад долоон жилийн турш миний үнэнч зарц байвал чиний амьдралдаа олж хараагүй сайхан морь өгнө шүү гэжээ.

	Ганс: «Энэ лав илбэч муур байх. Үнэн худлыг нь үзье» гэж боджээ. Муур түүнийг өөрийнхөө илбэч өчүүхэн шилтгээнд аваачиж гэнэ. Тэнд зөвхөн муурууд, тэгэхдээ эрээн муурын албат нар аж төрдөг байжээ. Тэд шатаар дээш доошоо гүйлдэн сэтгэл хангалуун, хөгжөөн баяртай байдаг юм гэнэ. Орой хоол идэхээр ширээнд суухад гурван муур хөгжимдөх юм болжээ. Нэг нь баргил хийл нөгөө нь хийл дээр тоглож гурав дахь нь хоёр хацраа төмбийтөл бүрээ үлээж гэнэ. Хоолоо идэж дуусаад ширээгээ цэвэрлэсний дараа муур тээрэмчинд:

	— Ганс! Одоо хоёулаа бүжиглэе гэжээ. Ганс хариуд нь:

	— Үгүй. Би мууртай амьдралдаа бүжиглэж байсангүй. Чадахгүй гэж шүү.

	Тэгсэн муурууддаа:

	— Үүнийг оронд нь оруулаад хэвтүүлчих гэж хэлжээ.

	Нэг муур түүний унтлагын өрөөнд лаа асааж, нөгөө нь гутлыг нь, гурав дахь нь оймсыг нь тайлж, өөр нэг муур лаа унтрааж өгчээ. Өглөө сэрүүт нь дахин ирцгээж нэг нь оймс өмсүүлж, нөгөө нь үдээс үдэн, гурав дахь гутал дөхүүлж, бас нэг муур нүүрийг нь угааж сүүлээрээ арчиж гэнэ. «Сүүлээрээ эвлэгхэн арчиж чаддаг юм байна» гэж Ганс дотроо боджээ. Гэхдээ Ганс мууруудад ажил хийж өгөхөөс өөр аргагүй байлаа. Өдөр бүр аль болох жижгээр түлээ хагалдаг байж гэнэ. Түүнд мөнгөн сүх хөрөө, зэсээр хийсэн түлээний хайрцаг өгчээ. Тийнхүү Ганс мод хагалан мууруудтай амьдран, ханаж цадталаа идэн уун, эрээн муур, түүний зарц шивэгчдээс өөр хэнийг ч харалгүй аж төрсөөр байжээ.

	Эрээн муур нэг удаа Ганст:

	— Яваад өвс хадаад ир гэж хэлээд алтан иштэй мөнгөн хадуур өгчээ. Өвсөө хадаад хадуураа яг хэвээр нь буцааж өг гэж гэнэ. Ганс хэлсэн ёсоор болгожээ. Ажлаа дуусгаад алтан иштэй мөнгөн хадуур, хадсан өвсөө авчирч ажлын хөлс өгөх эсэхийг асууж гэнэ.

	Муур:      

	— Үгүй ээ. Чи надад бас өөр ажил хийх ёстой. Том хөрөө, мужааны сүх, булан гаргагч гээд ажил хийхэд хэрэгтэй бүх юм тэгэхдээ бүгдээрээ мөнгөөр хийсэн эд байгаа юм. Би өөртөө жижигхэн мөнгөн байшин бариулмаар байна гэж хэлжээ.

	Ганс байшинг нь барьж өгөөд би бүх юмыг чинь хийж өгсөн боловч амласан морь алга л байна гэж хэлж гэнэ. Долоон жил нь зургаан сар шиг хурдан өнгөрчээ. Муур Гансаас морь үзмээр байна уу? гэж асууж гэнэ.

	— Тэгье, гэж Ганс хариулжээ. Муур байшингийн хаалга онгойлгоод харуулсан чинь арван хоёр морь байж гэнэ. Сэтгэл догдлон баярлам өнгө зүс нь гялалзсан үнэхээр сайхан морьд байжээ.

	Тэгээд муур Гансыг хооллож ундлаад:

	— За одоо гэртээ харь. Тэгэхдээ чиний морийг чинь одоо өгөхгүй. Гурав хоногийн дараа өөрөө аваачиж өгнө гэжээ.

	Ганс ч алсын замд төхөөрөн, муур түүнд зам зааж өгч гэнэ. Шинэ хувцас бас л өгөөгүй учир долоон жилийн өмнөх уранхай ноорхой урагдаж тасраад багадсан дээлтэйгээ буцжээ. Гэртээ ирсэн чинь нөгөө хоёр тээрэмчин нь ирчихсэн байжээ. Хоёулаа морь авчирсан ч нэг нь сохор, нөгөө нь доголон юм гэнэ. Тэгээд тэд Гансаас:

	— Ганс чиний морь хаана байна вэ? гэж асууцгааж гэнэ.

	Ганс:

	— Гурав хоногийн дараа авчирна гэж хариулжээ. Тэд инээлдэн:

	— За Ганс минь чи морь авсан бол үнэхээр сайхан амьтан авсан байж таарна даа гэцгээжээ.

	Ганс гэрт орсон чинь эзэн уранхай ноорхой хувцастай ийм амьтныг байхад зочин ороод ирвэл ичгүүртэй гээд ширээнд суулгасангүй. Тэгээд гадаа жаахан идэх юм гаргаж өгчээ. Унтах болоход орон дээр хэвтүүлээгүй учир галууны байранд хатуу сүрэл дээр унтахаас өөр арга байсангүй.

	Гурав дахь өглөө нь сэрээд харсан чинь гялалзсан зургаан морь хөллөчихсөн үнэхээр гоё сүйх тэрэг ирж явж гэнэ шүү. Тэрэгний эзний албат ядуу тээрэмчинд зориулсан долоо дахь морийг нь хөтөлсөн байж гэнэ. Сүйх тэрэгнээс үзэсгэлэнтэй сайхан хатан гараад тээрэм рүү орсон нь хөөрхий Гансын долоон жил зарцлагдсан нөгөө эрээн муур байж гэнэ. Хатан тээрэмчин өвгөнөөс унтаахай зарц хаана байгааг асуужээ.

	Тээрэмчин:

	— Уранхай ноорхой болохоор нь тээрэм рүүгээ оруулж болохгүй, галууны саравчинд хэвтэж байна гэж хариулжээ.

	Тэгэхэд нь хатагтай түүнийг одоохон над дээр аваад ир гэсэн зарлиг буулгаж гэнэ. Гансыг аваад ирэхэд уранхай цоорхой хувцасны тамтаг нүцгэн биеийг нь арай ядан халхалж байжээ. Хатны зарц Гансын биеийг угааж гоё хувцас өмсүүлсэн чинь ямар ч хаанаас дутахааргүй сайхан эр болж гэнэ. Тэгээд хатан нөгөө хоёр тээрэмчний авчирсан морьдыг үзүүлэхийг шаарджээ. Нэг нь сохор, нөгөө нь доголон байж гэнэ. Тэгэхэд нь хатан өөрийнхөө долоо дахь морийг авчруулжээ. Тээрэмчин өвгөн тэр морийг хараад ийм сайхан амьтан надад хэзээ ч байгаагүй гэж гэнэ.

	— Энэ морь унтаахай зарцынх гэж хатагтай өгүүлжээ.

	Тээрэмчин:

	— Тэгвэл тээрэм ч түүнийх болно гэхэд хатан:

	— Энэ морийг бэлэглэе. Тээрэм чинь өөрт чинь үлдэг гээд өөрийнхөө үнэнч Гансыг сүйх тэргэндээ суулгаад явчихжээ. Эхлээд тэд Гансын мөнгөн сүхээр барьсан бяцхан шилтгээнд очиж гэнэ. Гэтэл тэр асар том шилтгээн болж хувираад доторх нь цул алт мөнгөөр бүрээстэй байжээ. Хатан Ганстай суужээ. Ганс бүхий л амьдралд нь хүрэлцэхээр тийм баян болжээ. Үлгэр ийм болохоор тэнэг л хүн бол ямар ч юм хийж чадахгүй гэж хэн ч бүү яриг.

	 


ХӨХ ЛАА

	 

	Эрт урьд цагт нэг цэрэг эр байж гэнэ. Тэр олон жилийн турш эзэн хаандаа үнэнчээр зүтгэжээ. Дайн дуусахад сэг болтлоо шархтсан цэрэг цаашид алба хааж чадахгүй болж гэнэ.

	Тэгэхэд нь хаан:

	— Чи одоо надад хэрэггүй болохоор гэртээ харьж болно. Би алба хаадаг хүнд л цалин пүнлүү өгдөг болохоор одоо чи дахиад мөнгө авахгүй гэж гэнэ.

	Цэрэг эр яаж амьдрахаа үл мэдэн сэтгэлээр унан өдөржин явсаар орой ойд иржээ. Бүр харанхуй болоход алс холд сүүмэлзсэн гэрэл харагдахад түүнийг чиглээд явж гэнэ. Нэг байшинд ирсэн чинь шулам амьдардаг юм санжээ.

	Цэрэг эр:

	— Намайг гэртээ хонуулаач. Хоол унд өгөөч өлсөж ядарч үхэх нь байна гэхэд шулам:

	— Өө муу оргодол цэрэгт хэн юу өгөх вэ дээ. Гэвч би чамайг өрөвдөж хайрлаад оруулъя. Харин чи миний хэлснийг биелүүл гэжээ.

	— Чи юу шаардах юм бэ? гэхэд

	— Маргааш өглөө босоод ногооны талбайг бүгдийг нь хагал гэжээ. Цэрэг эр зөвшөөрч өглөө босоод л ажилдаа орсон боловч орой болоход яагаад ч дууссангүй.

	Тэгэхэд нь шулам:

	— Чи өнөөдөр яасан ч амжихгүй нь. Дахиад нэг хоно. Харин маргааш мод хагалж өг гэжээ.

	Маргааш нь бас л өдөржин ажиллаж гэнэ. Шулам орой нь дахиад нэг хоно гэж гэнэ. Тэгээд:

	— Маргааш чиний хийх ажил бага. Байшингийн ард ширгэж хатсан хуучин худаг бий. Тэнд хөх дөл гарган асдаг лаагаа унагаачихсан юм. Түүнийг л авч өгнө дөө гэжээ.

	Маргааш өглөө нь цэргийг худаг руу дагуулж очоод сагсанд суулган ёроол руу нь оруулж гэнэ. Цэрэг эр лааг олоод шуламд дээш нь татах дохио өгчээ. Шулам ч түүнийг дээш татаж эхэлжээ. Гэвч худгийн ирмэгт дөхөөд ирмэгц гараа сунган лааг булааж авахыг завдаж гэнэ.

	Түүний хорон муу санааг таньж мэдсэн цэрэг:

	— Үгүй! Хоёр хөлөө газар дээр тавьсан цагт л лааг өгнө гэжээ.

	Уурлаж хилэгнэсэн шулам цэрэг эрийг худаг руу буцааж хаячхаад өөрөө яваад өгч гэнэ.

	Хөөрхий цэрэг эр огт бэртэж гэмтэлгүй худгийн зөөлөн ёроолд унажээ. Хөх лаа ассаар байсан ч ямар тус байх билээ дээ.

	Цэрэг эр үхэхээс өөр аргагүй боллоо гэж бодож гэнэ. Уйтгарлан сууж байснаа гараа халаасандаа санамсаргүй хийтэл дундуурхан тамхитай гаанс нь байж гэнэ. «Энэ миний амьдралын сүүлчийн баяр баясгалан болог» гэж бодоод хөх лаанаас тамхиа асаан татаж эхэлжээ. Утаа тархан худгийн ёроолд хүрэхэд түүний өмнө гэнэт нэг хар хүн бий болжээ.

	— Эзэнтэн минь ямар тушаал буулгах вэ? гэж асууж гэнэ шүү.

	Гайхаж орхисон цэрэг эр:

	— Би чамд юу гэж тушаах юм билээ дээ гэж хариу өчжээ.

	— Би чиний хүссэн болгоныг биелүүлэх ёстой гэж хар хүн хариулж гэнэ.

	Цэрэг эр:

	— Тийм л юм бол эхлээд намайг эндээс гаргаад өг гэжээ. Хар хүн түүнийг гараас нь хөтлөн газар доогуурх нүхээр дагуулаад явахад цэрэг эр хөх лаагаа авахаа мартсангүй. Зам зуураа шулмын хурааж цуглуулсан эрдэнэс, баялгийг үзүүлэхэд цэрэг эр даах чинээгээрээ алт авч гэнэ. Газар дээр гарч ирээд хар хүнд:

	— За одоо хөгшин шулмыг хүлээд шүүх ажлыг гүйцэтгэ гэж тушаажээ.

	Яг тэгэхэд нь шулам хар муур унан хачин муухай орилон хуй салхи шиг хурдан тонилжээ. Хар хүн ч эргээд ирж гэнэ.

	Тэгээд тэр:

	— Бүхнийг ёсоор болголоо. Шулам дүүжлүүрт өлгөөстэй байгаа. Одоо юу хийхийг тушаах вэ гэж асуужээ.

	— Одоохондоо юу ч хэрэггүй. Гэртээ харьж болно. Харин дуудахад үргэлж бэлэн бай гэж цэрэг эр хариулж гэнэ.

	Хар хүн:

	— Намайг дуудах хэрэггүй. Гансаа л хөх лаагаар асаачих. Би үргэлж хажууд чинь байна гэж хариулаад харсаар байтал нь алга болчихжээ.

	Цэрэг эр алба хааж байсан хотдоо буцаад ирж гэнэ. Хамгийн сайн зочид буудалд бууж, хамгийн гоё дээл оёулж, өөрийнх нь өрөөг аль болох сайхан цэвэрлэж янзлахыг эзэнд нь тушаажээ. Өрөөг нь бэлэн болоход орж ирээд хар хүнээ дуудаж гэнэ. Тэгээд:

	— Би эзэн хааны албанд үнэнчээр зүтгэж байлаа. Харин тэр намайг хөөж туун, өлсөж ядрахад хүргэлээ. Би түүнээс өшөөгөө авна гэж гэнэ.

	— Би юу хийх ёстой вэ? гэж хар хүн асууж гэнэ.

	— Үдэш орой хааны охин орондоо байхад унтаагаар нь түүнийг авчир. Тэр миний шивэгчин болог гэж цэрэг эр тушаажээ. Хар хүн:

	— Энэ надад амархан ч, чамд хэцүү болно доо. Энэ тухай мэдчихвэл аюул учирна гээд явжээ. Шөнө дунд болоход хаалга гэнэт онгойн хар хүн хааны охиныг аваад ирж гэнэ.

	Цэрэг эр:

	— Өө чи энд байгаа юм уу? Хурдхан ажлаа эхэл. Бушуу түргэн шүүр авчирч өрөө цэвэрлэ гэж хашхирчээ.

	Өрөөг цэвэрлээд дуусахад өөрөө сандал дээр сууж хөлөө урагш сунгаад:

	— Гутал тайл гэжээ.

	Гутлыг нь тайлахад нүүр лүү нь шидээд гялалзтал цэвэрлүүлж гэнэ. Цэрэг эрийн тушаасан бүхнийг хааны охин үг дуугүй биелүүлж явахдаа нүд нь хагас аниастай байж гэнэ. Анхны тахиан дуугаар хар хүн гүнжийг шилтгээнд нь аваачиж хөнжилд нь оруулаад орхичихжээ.

	Хааны охин өглөө сэрэнгүүтээ хаан эцэгтээ очиж хачин жигтэйхэн зүүд зүүдэлсэн тухайгаа ярьсан юм санжээ. «Намайг гудамжаар цахилгаан цахих мэт хурдан авч яван, нэг цэргийн өрөөнд аваачлаа. Би гутал цэвэрлэх, өрөө шүүрдэхээс эхлээд хамгийн муу муухай ажил хийх шивэгчин болчихсон байх юм. Энэ хэдийгээр зүүд байсан ч би яг л болсон юм шиг үнэхээр их ядарлаа» гэж өгүүлжээ.

	Зүүд чинь үнэн болсон явдал байж ч болох юм. Би чамд сургамж өгье. Халаасаа нүхлээд вандуйгаар дүүрэг. Дахиад чамайг аваад явбал мөрийг чинь олж болно гэж хаан эцэг хэлжээ.

	Хаан ийн өгүүлж байхад хар хүн үзэгдэж харагдалгүй хажууд нь сонсоод хамаг нууцыг нь мэдчихэж гэнэ. Хааны охиныг шөнө дахиад аваад явахад зальт хар хүн хамаг вандуйг нь гудамжаар тараагаад хаячихсан учир халаасных нь нүхээр хэдхэн ширхэг л унаж гэнэ. Тэгээд хааны охин эхний тахиан дуу хүртэл дахиад л хар ажил хийж гэнэ.

	Маргааш өглөө нь хаан мөр эрүүлэхээр хүмүүс илгээсэн боловч ямар ч ашиг гарсангүй. Гудамжинд ядуу хүүхдүүд суугаад «Өнгөрсөн шөнө вандуйгаар бороо орж дээ» гэцгээж байж гэнэ.

	Хаан:

	— Өөр юм бодох хэрэгтэй. Чи өнөөдөр шаахайтайгаа унт. Тэндээс буцаж ирэхдээ нэгийг нь тэнд нуу. Би түүнийг чинь ямар ч байсан олно гэж охиндоо зөвлөжээ.

	Хааны охиныг авчрахыг цэрэг эр дахиад шаардахад энэ арга замыг мэдсэн хар хүн аргалах арга алга. Шаахайг эндээс олбол муу юм болно гэж цэрэг эрд өгүүлжээ.

	— Хэлсэн ёсоор гүйцэтгэ гэж цэрэг эр тушаасан учир хааны охиныг гурав дахь шөнө авчирч хар ажил хийлгэжээ. Гэвч хааны охин буцаагаад аваад явахаас нь өмнө өрөөсөн шаахайгаа орон доогуур нь нуучхаж гэнэ.

	Хаан маргааш өглөө нь охиныхоо өрөөсөн шаахайг бүхэл хотоор хайх тушаал буулгахад тэр нь цэрэг эрээс олдсон юм санжээ.

	Цэрэг эр хар хүний зөвлөснөөр хотоос гараад явсан ч түүнийг барьж аваад шоронд хийчихжээ. Цэрэг эр сандарч зугтах үедээ хамгийн хэрэгтэй хөх лаа, алтаа орхиод ганц гаанстай л үлдсэн байж гэнэ.

	Гавлаж гинжлэгдсэн цэрэг эр шоронгийн цонхоор хараад зогсож байснаа хамт алба хааж байсан анд найзаа олж харж гэнэ. Тэгэхээр нь цонхоо тогшиж түүнийг дуудаад:

	— Надад чи тус бол. Зочид буудалд үлдсэн богцтой юмыг аваад ир. Би чамд шан өгнө гэжээ.

	Найз нь гүйж очоод богцыг нь аваад ирж гэнэ. Цэрэг эр ганцаараа үлдэнгүүт гаансаа асааж хар хүнийг дуудаж гэнэ. Хар хүн эзэндээ:

	— Айж сандрах хэрэггүй, аваачсан газарт нь оч. Юу ч болсон яах вэ. Харин хөх лаагаа авахаа хэрхэвч битгий март гэжээ.

	Цэрэг эр гэм буруугүй байсан ч түүнийг шийтгэж алах ял заажээ. Түүнийг аваад явахад хаанаас сүүлчийн удаа зөөлөн сэтгэл гаргаач гэж гуйжээ.

	Хаан түүнээс:

	— Ямар? гэж асуухад

	— Замдаа гаансаа татахыг зөвшөөрнө үү? гэжээ.

	— Гурван удаа нэрсэн ч болно. Чамайг харин өршөөнө гэж санахын ч хэрэггүй гэж хаан хариу өчиж гэнэ.

	Цэрэг эр гаансаа гаргаж хөх лаанаасаа асаан хэдхэн хэлхээ утаа гаргахад хар хүн гараад иржээ. Түүний гарт жижигхэн муна байж гэнэ. Тэгээд тэр цэргээс:

	— Эзэнтэн минь юу хийх вэ? гэхэд

	— Үнэнч шударга биш шүүгч, хянагч нарыг бүгдийг нь ал. Намайг дөнгөсөн болохоор өршөөл бүү үзүүл гэж цэрэг тушаажээ.

	Хар хүн дуу цахилгаан мэт хурдан хөдөлж мунаараа хүрсэн хүн болгон нам унаж дахиад огт босохгүй байлаа. Айж сандарсан хаан «амь насыг минь хэлтрүүл» гэж цэрэг эрээс гуйн хаан ширээ, охин хоёроо түүнд өгсөн юм гэдэг.

	 


АХ ДҮҮ ГУРАВ

	 

	Эрт урьд цагт нэг хүн гурван хүүтэй байсан юм санжээ.Түүнд амьдран суудаг байшингаас нь өөр хөрөнгө байсангүй гэнэ. Хүүхдүүд эцгийгээ нас барахад байшинг өвлөн авахыг бүгдээрээ хүсдэг байжээ. Аав гурвуулд нь адилхан хайртай учир хэнийг нь ч гомдоохыг хүссэнгүй. Байшингаа худалдаад мөнгийг хувааж өгье гэтэл өвөг дээдсээс уламжилсан болохоор хайран санагдаад чадсангүй.

	Тэгээд эцэст нь яахыгаа бодож олоод:

	— Дэлхий ертөнцөөр хэсүүчилцгээ. Хүн бүхэн ямар нэг ажилд гарамгай сайн болог. Өөрийнхөө ажлыг хэнээс ч илүү сайн хийдэг тэр хүнд байшин хүртэнэ гэж өгүүлжээ.

	Энэ саналд сэтгэл хангалуун байсан хүүхдүүдийн том нь төмрийн дархан, дундах нь үсчин, бага нь туялзуур жадчин болохоор шийджээ. Эргэж гэртээ уулзах цаг хугацаагаа товлоод алсын замд гарцгааж гэнэ. Хүн бүхэн туршлагатай багштай тааралдаж ажил мэргэжилдээ маш сайн даджээ. Хааны морьдыг тахалдаг дархан хүү «Би ч одоо тэр байшинг баттай авна байх» гэж бодож гэнэ. Үсчин хүү баян чинээлэг, нэр, төртэй бүхний сахлыг хусдаг учир байшин бас минийх гэж итгэж байжээ. Туялзуур жадчин хүү олон удаа өрсөлдөгчдөө хатгуулж байсан боловч «Хатгуулахаас айвал байшинг хэзээ ч авч чадахгүй» гэж бүхнийг тэвчиж сэтгэл санаагаар огт унахгүй байж гэнэ. Эцэст нь товлосон цаг болж хүүхдүүд гэртээ эцэг рүүгээ эргэж ирцгээсэн боловч ур чадвараа үзүүлэх шалтгаан олдохгүй байсан юм санжээ. Нэг удаа хамт суугаад хоорондоо зөвшилдөж байтал тал дундуур туулай гүйж явж гэнэ.

	Үсчин:

	— Хүчээ үзүүлэх цаг боллоо гээд аяга, саван авч хөөсрүүлээд туулай ойртоод ирэхэд гүйдэл дунд нь сахлыг нь хусчхаж гэнэ. Тэгэхдээ туулайг огт өвтгөлгүй, эсгэж зүссэнгүй гэнэ.

	Аав нь:

	— Энэ тун тааламжтай байна. Ах нар чинь арга чадлаараа чамаас илүү гарч чадахгүй бол байшин чинийх болно гэжээ.

	Гэтэл яг энэ үед нэг эрхэмсэг ноёнтон суусан сүйх тэрэг хар хурдаараа давхиж явжээ.

	Төмрийн дархан хүү:

	— Намайг юу хийж чаддагийг аав та одоо харна гэжээ.

	Тэгээд тэр сүйх тэрэгний ардаас гүйж хүрээд морины явдал дунд дөрвөн хуучин тахыг нь сугалж хаяад шинийг хадчихаж гэнэ.

	— Чи шалмаг сайн хүү байна. Өөрийнхөө ажлыг дүүгээсээ дутуугүй хийж байна. Байшинг чухам хэнд өгөхөө хэлэхэд хэцүү боллоо гэж аав нь өгүүлж гэнэ.

	Гэтэл гурав дахь хүү:

	— Ур чадлаа үзүүлэхийг надад зөвшөөрнө үү гэжээ. Яг энэ үед бороо орж эхэлжээ. Тэгэхэд тэр туялзуур жадаа суга татаад гар дээрээ ганц ч дусал унагаалгүй толгой дээрээ эргүүлж эхэлж гэнэ. Бороо улам ширүүсэж хувингаар цутгаж байгаа юм шиг орсон боловч тэр сэлмээ улам бүр хурдан эргүүлсээр дээвэр дор суусан юм шиг хув хуурай үлдэж гэнэ.

	Үүнийг үзээд гайхсан эцэг:

	— Чиний ур чадал бүхнээс илүү байна. Байшинг чамд өгье гэжээ.

	Ах дүү нар амласан ёсоор энэ шийдвэрийг дуртай хүлээн авсан боловч бие биедээ их хайртай учир байшинд хамт амьдарцгаахаар шийдэж хүн бүхэн өөрийнхөө ажлыг хийх болжээ. Ажил мэргэжилдээ үнэхээр сайн болохоор зөндөө их мөнгө авдаг байжээ. Тэд ийнхүү азай буурал болтлоо аз жаргалтай амьдарч байжээ. Тэгээд тэдний нэг нь өвчлөн нас эцэслэхэд нөгөө хоёр нь гуниглаж уйтгарлан бас нас баржээ. Ажил үйл сайтай, бие биедээ их хайртай ах дүү гурвыг хамтад нь оршуулсан юм гэдэг.

	 


ОЙН БАЙШИН

	 

	Их ойн дундах толгой дээрх овоохойд нэгэн ядуу модчин гэргий, гурван охиныхоо хамт аж төрдөг байсан юм санжээ.

	Тэр нэг өглөө ажилдаа явахын өмнө эхнэртээ:

	— Том охин өнөөдөр хоол аваачиж өгөг. Эс тэгвэл ажлаа барахгүй нь Охиныг төөрүүлчихгүйн тулд замаараа овьёос асгаж мөр гаргана биз гэжээ.

	Нар өндөрт мандахад охин ваартай шөл аваад замд гарсан юм санжээ. Гэвч тал дахь болжмор, бялзуухай, хөөндэй, ногоолзой хамаг овьёосыг нь түүгээд тоншчихсон болохоор охин замаа олж чадсангүй гэнэ. Тэр цааш таамгаар явсаар нар жаргааж шөнө болгож тэнэ. Харанхуйд мод шуугин, шар шувуу чарлан аймшигтай зэвүүн санагджээ. Модон дундуур сүүмэлзэх өчүүхэн гэрлийг охин олж харж гэнэ. «Тэнд хүн амьдардаг байх ёстой. Намайг гэртээ хонуулж магад» гэж бодоод голыг чиглээд явжээ. Удалгүй байшинд дөхөөд ирсэн чинь цонх нь гэрэлтэй байж гэнэ. Хаалгыг нь тогшсон чинь сөөнгөтсөн хоолойгоор:

	— Ор! гэж хашхирчээ. 

	Хаалгыг нь онгойлгоод харсан чинь ширээ дамнан газар шүргэх шахсан цасан цагаан сахалтай өвгөн хоёр гараараа шанаагаа тулаад сууж байна гэнэ шүү. Харин пийшингийн хажууд эр, эм хоёр тахиа, алаг эрээн үнээ гурав хэвтэж байна гэнэ. Охин, өвгөнд төөрч будилсан тухайгаа яриад гэртээ хонуулахыг гуйж гэнэ.

	Өвгөн:

	 

	Гоёмсог эм тахиа

	Ганган эр тахиа

	Эрээн үнээ чи бас

	Үүнд юу гэж хариулах вэ? 

	 

	гэж асууж гэнэ. Тэд:

	— Дукс! гэж хариулж гэнэ. Энэ нь бодвол «Бид зөвшөөрч байна» гэсэн үг бололтой. Өвгөн

	— Манайд бүх юм бий. Гал түл. Хоол унд зэх гэж гэнэ.

	Охин байшинд хоол хийхэд хэрэгтэй хамаг юмыг олоод амттай сайхан шөл чанасан ч амьтдын тухай ер санасангүй. Тэр ширээн дээр савтай шөл авчирч тавиад өвгөнтэй хоёулаа цадталаа идэж гэнэ.

	Идэж цадаад тэр:

	— Би их ядарлаа. Унтмаар байна. Хаана хэвтэх вэ? гэж асууж гэнэ.

	Гэтэл амьтад:

	 

	Чи өвгөнтэй ширээнд тухалж 

	Чи түүнтэй идэж уулаа

	Харин биднийг бодсонгүй

	Хаана унтахаа өөрөө мэд 

	 

	гэж хариулцгаажээ.

	Тэгэхэд нь өвгөн охинд:

	— Шатаар дээшээ авир. Тэнд хоёр ор байгаа. Өдөөр зөөллөөд шинэ даавуугаар хуч. Би ч бас тэнд унтана гэжээ. 

	Охин шатаар авирч гараад орыг өдөөр зөөллөж цагаан даавуу дэвсээд өвгөнийг хүлээлгүй нэг орон дээр нь гараад унтаад өгч гэнэ. Цагаан «сахалтай хүн удалгүй хүрч ирээд охиныг лаагаар гэрэлтүүлж харснаа толгой сэгсэрч нууц нүхээр явуулан зооринд хийчхэж гэнэ шүү.

	Модчин орой буцаж ирээд бүтэн өдөр өлсгөлөө гэж эхнэрээ загнаж гэнэ.

	Эхнэр нь:

	— Би огт буруугүй. Охин хоол аваад явсан. Ойд төөрөөд будилчхаж. Өглөө буцаад ирнэ гэжээ.

	Модчин үүр цүүрээр босоод ой руу явахдаа өөр нэг охиноо хоол аваачиж өг гэжээ.

	Охин үд дунд хоол аваад замд гарсан боловч цацсан тариаг нь түрүүчийн нэг адил шувуу юу ч үлдээлгүй тоншчихсон байж гэнэ.

	Охин бас л замаа олохоо болин будилж сандарч байтал харанхуй болчихжээ. Охин өвгөний байшинд ирэхэд гэртээ оруулан хооллож ундлан, унтаж амрахыг зөвшөөрч гэнэ. Тэгэхдээ цагаан сахалтай хүн амьтдаас,

	 

	Гоёмсог эм тахиа

	Ганган эр тахиа

	Эрээн үнээ чи бас

	Үүнд юу гэж хариулах вэ? 

	 

	гэж асууж гэнэ.

	Тэд ч түрүүчийн адил «Дукс» гэж хариулцгаажээ.

	Охин амттай хоол хийгээд өвгөнтэй хамт идэж уусан ч амьтдын тухай огт бодсонгүй. Хаана унтах тухайгаа асуухад:

	 

	Чи өвгөнтэй ширээнд тухалж

	Чи түүнтэй идэж уулаа

	Харин биднийг бодсонгүй

	Хаана унтахаа өөрөө мэд 

	 

	гэж хариулцгаажээ.

	Охиныг унтсан хойно өвгөн хүрч ирээд толгой сэгсэрч түүнийг ажиглаад бас л зооринд хийчхэж гэнэ.

	Гурав дахь өдрийн өглөө модчин эхнэртээ:

	— Өнөөдөр бага охиноор хоол явуул. Үргэлж дуулгавартай, зөөлөн сэтгэлтэй сайн охин болохоор төөрч будилахгүй байх. Гүйж, харайн аальгүйтэж маяглахаас өөр юм мэдэхгүй эгч нартайгаа огт адил биш гэж өгүүлж гэнэ.

	Охиныгоо явуулмааргүй байсан эх:

	— Хайртай ганц охиноосоо бас хагацна гэж үү!  гэхэд

	— Санаа бүү зов. Ухаантай сайн охин огт төөрч будилахгүй гэж модчин хариулж гэнэ.

	Гэвч охиныг гэрээс гарахад тарааж хаясан вандуй тагтааны гэдсэнд байсан хойно бас л замаа олсонгүй. Охины сэтгэл зовон аав нь өлсөж цанган, ээж нь түүнийг алга болчихлоо гэж уйтгарлаж гуниглана гэж их сандарчээ. Явсаар харанхуй болоход холын гэрэл хараад ойн байшинд ирж гэнэ. Охин эелдэг зөөлнөөр гэртээ хонуулахыг гуйж гэнэ. Өвгөн бас л амьтдаас:

	 

	Гоёмсог эм тахиа

	Ганган эр тахиа

	Эрээн үнээ чи бас

	Үүнд юу гэж хариулах вэ 

	 

	гэж асууж гэнэ. Тэд:

	— Дукс гэж хариулцгаажээ.

	Охин амьтад хажууд нь хэвтэж байгаа пийшин лүү дөхөж очоод тахиаг илбэж өхөөрдөж, эрээн үнээний хоёр эврийн хооронд маажиж гэнэ. Өвгөний хэлсэн ёсоор хоол бэлтгээд савтай шөлөө ширээн дээр тавихдаа:

	— Энэ хөөрхий амьтдыг тэжээгээгүй байж би яаж хоол идэх вэ? Идэх юм зөндөө байна. Эхлээд эднийг тэжээе гээд арвай буудай авчран тахианд цацаж, тэвэр шинэ өвс үнээнд тавьж өгчээ.

	— Хонгорхон амьтад минь идэцгээ. Ам чинь цангавал цэв хүйтэн усаар ундаална гэжээ.

	Тэгээд тэр хувин дүүрэн ус авчирч тавихад шувуу ус уудаг ёсоор хоёр тахиа хувингийн ирмэг дээр суугаад эхлээд хошуугаа дүрж дараа нь толгойгоо дээш өргөн хүзүүгээ сунгаж байжээ. Эрээн үнээ ч ханатлаа уужээ. Амьтдыг тэжээж дуусаад ширээнд сууж өвгөний үлдээсэн хоолыг идэж гэнэ.

	Гэтэл удалгүй хоёр тахиа далавч дороо хошуугаа нууж үнээ нүдээ цавчилж эхэлж гэнэ. Охин тэгэхэд нь:

	— Одоо бид унтах болсон юм биш үү гэж гэнэ.

	 

	Гоёмсог эм тахиа

	Ганган эр тахиа

	Эрээн үнээ чи бас

	Үүнд юу гэж хариулах вэ

	 

	— Дукс гэж хариулжээ.

	Амьтад:

	 

	Чи бидэнтэй хамт сууж

	Чи бас хооллож ундааллаа

	Орон дээр гараад тухал

	Огт сэрэлгүй нам унт.

	 

	Охин шатаар дээш гарч өдөн дэр тавьж, шинэ даавуу дэвсэж бэлтгэхэд өвгөн ирж орондоо ороход түүний сахал хөлөө шүргэж байж гэнэ. Охин өөр оронд ороод амандаа маань уншаад унтаж гэнэ.

	Шөнө дунд болтол нам тайван унтжээ. Гэнэт хачин түгшүүртэй болоход охин сэрчхэж. Байшингийн бүх буланд шажигнаж нужигнан хаалга ярагдан ямар нэг юмаар хана руу цохиж байна гэнэ. Байшингийн нуруу чичирхийлэн хэн нэг хүн түүнийг чангаах шиг ч шатааж ч байх шиг, шат хэмх үсэрч бүр эцэст нь дээвэр нурах шиг хамаг юм тачигнаж байжээ. Тэгснээ гэнэт бүгд чимээ тасрахад охинд ямар ч гай зовлон тохиолдсонгүй. Охин амар тайван унтаж гэнэ. Өглөө нар хурцаар шарж байхад охин сэрээд юу олж харсан гэж та нар бодож байна? Тэр асар том танхимд унтаж байж гэнэ. Эргэн тойронд гял цал. Ханан дээрх ногоон торгон талбай дээгүүр алтан цэцэг ургаж байх юм гэнэ. Ор дэр нь зааны ясаар хийсэн хөнжил дэвсгэр нь улаан хилэнгээр оёостой байсан юм санжээ. Түүний хажуу дахь сандал дээр сувдаар хийсэн хөнгөн гутал байх юм гэнэ. Энэ бүгд зүүд гэж бодсон охинд гоё ганган хувцастай гурван зарц дөхөж ирээд юу хүсэх сэн бол гэж асууцгааж гэнэ.

	Охин:

	— Явцгаа та нар. Би одоохон босож өвгөнд хоол хийнэ. Дараа нь гоёмсог эм тахиа, алтан залаат эр тахиа, эрээн үнээ гурвыг тэжээнэ гэж сандран хариулжээ.

	Тэр өвгөнийг лав босчихсон байх гэж бодоод ор луу нь харсан чинь танихгүй хүн хэвтэж байж гэнэ. Ахиулаад сайн харсан чинь цэл залуу үнэхээр сайхан эр байна гэнэ шүү.

	Тэр сэрж өндийгөөд:

	— Би хаан хүү. Хөгшин шулам надад хараал хийн намайг цас шиг цагаан сахалтай өвгөн болгож ойд амьдруулах болсон юм. Тахиа, үхэр болж хувирсан үнэнч гурван зарцаас маань өөр хэн ч миний хажууд байж чадаагүй билээ. Эелдэг зөөлөн сэтгэлтэй, тэгэхдээ зөвхөн хүмүүст биш амьтад ч анхаарал халамж тавьдаг тийм охин манайд иртэл хараал хэвээр байх ёстой байлаа. Тэр охин нь чи байж дээ. Өнгөрсөн шөнө дунд хараал тайлагдаж ойн жижиг байшин миний шилтгээн болж хувирлаа гэжээ.

	Боссоныхоо дараа хаан хүү охины ээж, аавыг хурим найрт урь гэж гурван зарцдаа хэлжээ.

	Охин:

	— Миний хоёр эгч хаана байгаа вэ? гэж асуухад

	— Би тэднийг зооринд хийгээд түгжчихсэн. Маргааш тэднийг ойгоос гаргаж хөөрхий болсон амьтдыг өлсөөж цангаахгүй болтлоо засарч хүмүүжтэл нь нэгэн нүүрс гаргагчид зарцлуулах болно гэж хаан хүү хариулсан юм гэдэг.

	 


АМЬДРАЛЫН ХУГАЦАА

	 

	Бурхан багш амьдрал бий болгоод амьд болгонд амьдрах хугацааг нь тодорхойлох болж гэнэ. Эхлээд илжиг иржээ.

	Тэр:      

	— Бурхан багшаа би хэчнээн жил амьдрах вэ? гэхэд

	— Гучин жил. Энэ чамд хүрэлцээтэй юу? гэж хариу асуужээ.

	— Еэ бурхан минь. Хэтэрхий урт байна. Ургах нарнаас үдийн бүрий болтол үргэлж хүнд юм үүрч, надаас бусад нь талх идэг гэж шуудайтай гурил тээрэм рүү зөөж, харин өөрөө өшиглөж зодуулахаас өөр юм үздэггүй миний гутамшигт амьдралын тухай бодоод үзээч гэж илжиг гуйж гэнэ.

	Бурхан багш түүнийг өрөвдөөд амьдралынх нь хугацааг арван найман жил болгожээ. Амарч тайвширсан илжиг явахад нохой ирж гэнэ.

	— Хэчнээн жил амьдармаар байна. Илжгэнд гучин жил их санагдаж гэнэ. Энэ чамд таарах уу? гэж бурхан түүнээс асуужээ.

	Нохой,

	— Еэ бурхан минь. Яасан хэцүү үг вэ? Тийм олон жил гүйхээр чинь миний хөл тэснэ гэж үү? Хоолой гарахаа боливол хуцаж чадахаа болино. Шүд унаад дуусчихвал хазаж чадахаа болино. Тэгвэл би яана? Сүүлээ хавчиж гүйх л үлдэнэ шүү дээ гэж гэнэ.

	Бурхан багш нохойны хэлдэг үнэн гээд арван хоёр жилээр амьдралынх нь хугацааг тогтоожээ.

	Дараа нь сармагчин ирж гэнэ.

	— Чи лав гучин жил амьдармаар байгаа биз гээд чи илжиг, нохой хоёр шиг ажил хийдэггүй үргэлж хөгжилтэй байдаг шүү дээ гэж бурхан түүнд хэлжээ.

	Сармагчин:

	— Еэ бурхан минь. Чамд л тэгж санагдаж байгаа болохоос биш яг үнэндээ тийм биш шүү. Идэх юм элбэг ч халбага надад байхгүй шүү дээ. Хүн бүхний инээдийг хүргэх гэж нүүр амаа мурийлган, аашилж авирлан ганц алим шидэж өгөхөд тэр нь бас гашуун байх юм. Инээдмийн цаана нулимс байх тохиолдол алийг тэр гэх вэ? Гучин жил би тэвчиж чадна гэж үү гэжээ.

	Өрөвч зөөлөн сэтгэлтэй бурхан түүнд амьдралын арван жил хайрлажээ.

	Эцэст нь хүн ирж гэнэ. Хөгжил баясалтай, эрүүл чийрэг хүн бурхан багшаас амьдралын хугацаа тогтоож өгөхийг гуйж гэнэ.

	— Чи гучин жил амьдрах ёстой. Энэ чамд хангалттай юу гэж бурхан түүнээс асуужээ.

	Хүн:

	— Яасан бага хугацаа вэ гэж дуу алдаад, өөртөө байшин барьж өрх гэртээ гал бадраан мод тарьж тэр мод үр жимс өгөх тэр үед би амьдралын жаргал эдлэх болно. Яг тэгэхэд л би үхэх болох нь шүү дээ. Ээ бурхан минь амьдралын хугацааг минь сунгаач гэжээ.

	Чамд илжигний арван найман жилийг нэмье гэж бурхан хэлж гэнэ.

	— Энэ бага байна гэж хүн хариулж гэнэ.

	— Чи тэгвэл нохойны арван хоёр жилийг ав гэж бурхан хэлжээ.

	— Энэ ч бас бага байна гэхэд

	— Тэгвэл яая гэх вэ. Би чамд сармагчны арван жилийг нэмье. Өөр юм чамд өгөхгүй гэжээ. 

	Хүн сэтгэл дундуур байсан ч явахаас өөр арга байсангүй.

	Тэгээд хүн далан жил амьдрах болжээ. Түүний эхний гучин жил нь түүний өөрийнх нь амьдралын жилүүд учир хурдан өнгөрч энэ үед хүч эрүүл чийрэг, хөгжил баясалтай байж сэтгэл хангалуун ажиллаж хөдөлмөрлөн амьдралдаа баярлаж явдаг гэнэ. Дараа нь илжигний арван найман жил ирэхэд зовлон зүдүүр салахаа больж бусдыг тэжээх тариа зөөн, түүнийхээ «шагналд» өшиглүүлж зодуулах болдог гэнэ. Дараа нь нохойны арван хоёр жил болж, буланд  хэвтэн шүд амгүй учир хоолоо ч идэж чадахаа  больдог гэнэ. Энэ хугацаа өнгөрөхөд сармагчны арван жил ирж, хүний санаа муудаж, хэрэггүй юм хийж хүүхэд, нохойн доог болдог юм санжээ.

	 


ТУУЛАЙ, ЗАРАА ХОЁР

	 

	Хүүхдүүд ээ! Энэ үлгэр үнэмшихэд хэцүү ч, үнэн юм шиг билээ. Өвөг эцэг маань энэ үлгэрийг ярихдаа сэтгэл нь хөдлөн ярьдаг байсан юм. Тэгээд «Хүү минь үүнд үнэн юм байгаа юм шүү. Эс тэгвэл ярих хэрэг юу билээ дээ» гэдэг байж билээ.

	Болсон явдлыг өгүүлье.

	Энэ нь хөц тариа яг цэцэглэн, ургац хураах үед нэгэн ням гарагийн өглөө болсон юм гэдэг. Тэнгэрт хурц нар мандан, өглөөний салхи хадсан тариаг сэрвэлзүүлж» талд болжмор дуулан жиргэж, хөц тарианы түрүүн дээр зөгий дүнгэнэн баярын хувцастай хүмүүс сүм рүү явцгааж амьд бүхэн, зараа хүртэл баярлан жаргаж байсан юм санжээ.

	Зараа үүдэн дээрээ гараа салаавчилж зогсоод өглөөний агаараар амьсгалан сайхан ч биш, муухай ч биш ням гарагийн өглөө зараа дуулдаг тийм л хөгжилтэй дуу аялан зогсож байж гэнэ. Ийнхүү амандаа дуу аялан зогсож байхдаа авгай нь хүүхдүүдээ усанд оруулж хувцаслаж байх хооронд тал дундуур бага зэрэг сэлгүүцэж шар манжин нь хэрхэн ургаж байгааг ажиглаж болох юм гэсэн санаа төрж гэнэ. Шар манжин гэрийнх нь хажууханд ургадаг, түүнийг бүхэл гэр бүлээрээ үргэлж иддэг болохоор энэ жимсийг өөрийнхөө юм шиг боддог байсан юм санжээ. Зараа хаалгаа хаагаад тал руу явжээ. Зараа гэрээсээ бага зэрэг холдоод өргөст ургамлыг тойрч гарахыг завдан мөлхөж явтлаа бас л өөрийнхөө байцааг ажиглахаар гарсан туулайг харж гэнэ. Зараа туулайг хараад өглөөний мэнд хүргэжээ. Харин туулай угсаа сайтай хүн шиг нэлээд ихэмсэг зантай амьтан байсан юм санжээ. Тэр зараатай хариу мэндлэхгүй ихэмсгээр ярвайн:

	— Хар өглөөгүүр тал дундуур юугаа хийж гүйгээ вэ? гэжээ.

	— Зугаалж явна гэж зараа хариулахад 

	— Зугаалах ий? Чи уг нь арай хэрэгтэй юманд гүйж байсан бол дээргүй юу гэж инээж гэнэ.

	Энэ үг зарааг ихэд гомдоожээ. Тэр туулайны үгийг чихнийхээ хажуугаар өнгөрөөж болох байсан ч хэтэрхий майга хөлийнхөө тухай үгэнд маш их гомддог байжээ.

	Тэгээд:

	— Чи хөлдөө илүү сайн эзэн болно гэж хэтэрхий ихэмсэг байх шив дээ гэжээ.

	— Тэгэхгүй яах вэ гэж туулай хариуллаа.

	— Үүнийг бас шалгах хэрэгтэй юм шүү. Чи бид хоёр уралдахад чамаас түрүүлнэ гэж мөрий тавихад би бэлэн байна гэж зараа өгүүлж гэнэ.

	— Ямар инээдэмтэй юм бэ? Чи майга хөллөчхөөд бас түрүүлнэ гэж үү? Үнэхээр л тэгж хүсээд байгаа юм бол би татгалзалтай биш дээ. Юугаар мөрийцөх вэ?

	— Нэг алтан зоос, шил архиар гэж зараа хариулжээ.

	— Тэгье! Одоо эхэлье гэж туулай хариулжээ.

	Зараа:

	— Яарч сандраад яах вэ. Би юу ч идээгүй байна. Эхлээд гэртээ харьж жаахан хоол идье. Хагас цагийн дараа яг энд эргээд ирнэ гэжээ.

	Туулай зөвшөөрч зараа гэр лүүгээ явж гэнэ. Тэр зам зуураа «Туулай хурдан хөлдөө найдаж байна даа. Гэхдээ би чамайг зальдана. Яс угсаа сайтай ч тэнэг болохоороо тэр хожигдож л таарна» гэж боджээ.

	Гэртээ ирээд эхнэртээ:

	— Эхнэр минь хурдхан хувцасла. Надтай хамт талбай руу явах боллоо гэхэд

	— Юу болчихоо вэ гэж эхнэр нь асууж гэнэ.

	— Би туулайтай уралдахаар нэг алтан зоос, шил архиар мөрий тавьсан. Чи бас очих хэрэгтэй гэжээ.

	— Еэ бурхан минь. Чи чинь галзуурчихаа юу? Ухаан санаа чинь зүгээр үү? Чи туулайтай яаж уралдах юм бэ? гээд хашхирч гарчээ.

	— Эхнэр минь дуугаа аядсан нь дээр. Энэ бол миний хэрэг. Эр хүний ажилд бүү оролц. Хувцсаа өмс. Хурдан явъя гэжээ.

	Эхнэр нь явахаас өөр арга байсангүй. Хүссэн, хүсээгүй нөхрийнхөө хойноос сажилж гэнэ.

	Зам зуураа зараа эхнэртээ:

	— Одоо миний хэлэх зүйлийг анхааралтай сонс. Тэр харагдаж байгаа талбайн захаар туулай бид хоёр уралдана. Бид уул дээрээс гарч туулай нэг шангаар нь, би нөгөө шангаар нь гүйнэ. Туулай өөрийнхөө талаар гүйгээд ирэхэд нь урдаас нь «Би аль хэдийн энд байна» гэж хашхираарай гэж хэлжээ.

	Тэгээд талбайд очиж гэнэ. Зараа эхнэртээ байх газрыг нь зааж өгөөд өөрөө дээшээ явжээ. Зарааг ирэхэд Туулай хүлээж байж гэнэ. 

	— За эхлэх үү гэж туулайг асуухад

	— Тэгье гэж зараа хариулжээ.

	Хоёулаа өөр өөрсдийн шан дээр очоод зогсжээ. Туулай «нэг, хоёр, гурваа» гэж тоолоод хуй салхи шиг хурдалжээ.

	Зараа харин барагцаагаар гурван алхам хэртэй гүйчхээд өөрийнхөө шан дээр эргэж ирэн амар тайван сууж байж гэнэ.

	Туулай талбайн нөгөө захад гүйгээд хүрсэн чинь өмнөөс нь эм зараа «Би аль хэдийн энд байна» гэж хашхирч гэнэ шүү. Туулай зог тусаад ихэд гайхжээ. Эр, эм хоёр зараа яг адилхан болохоор эр зараа байна гэж бодохоос өөр яах вэ дээ. Гэвч туулай «ямар нэг булхай боллоо» гэж бодоод

	— Дахиад нэг уралдъя гэж хашхирчээ.

	Тэгээд чихээ хулмайлгаад хуй салхи шиг буцаад хурдалжээ. Талбайн захад гүйгээд хүрсэн чинь зараа өмнөөс нь:

	— Би аль хэдийн энд байна шүү гэж гэнэ.

	Туулай уурлаж бухимдан:

	— Дахиад уралдъя гээд хашхирч гэнэ.

	— Өөрөө л мэд. Надад бол хэд уралдсан ч хамаа алга гэж зараа хариулжээ.

	Тийнхүү туулай дахин далан гурван удаа гүйсэн боловч зараа үргэлж түрүүлж ирээд байж гэнэ. Талбайн захад ирэх болгонд л эр зараа, эм зараа хоёрын нэг:

	— Би аль хэдийн энд байна гээд л сууж байж гэнэ.

	Далан дөрөв дэх гүйлт дээр туулай талбайн нөгөө захад хүрч чадалгүй урьд хоёр хөл дээрээ сөхөрч унаад амнаас нь цус гарч хөдөлж чадахаа больж гэнэ шүү.

	Зараа хожиж авсан алтан зоос, шил архиа аваад аль алиндаа сэтгэл хангалуун гэртээ харьцгаажээ.

	Амьд мэнд бол тэд одоо ч гэсэн хамт аж төрж байгаа даа.

	Ийнхүү тал нутгийн жирийн нэг зараа туулайнаас түрүүлсэн тэр цагаас хойш нэг ч туулай зараатай уралдахыг зүрхэлж чадахгүй болсон юм гэдэг.

	Энэ үлгэрт сургамж бий. Угсаа сайтай хэн гуай ч бай энгийн хүн, тэр ч байтугай зарааг ч басамжилж байх ёсгүй юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

